
შესავალი
"აძოვე ჩემი ცხვრები"

ამ კვარტლის განმავლობაში გამოვიკვლევთ პეტრე მოციქულის პირველ და მეორე წერილებს და წავიკითხავთ იმ პიროვნების სიტყვებს, ვინც თან ახლდა იესოს მისი მსახურების ძალიან მნიშვნელოვან პერიოდში. ამ ყველაფრის შედეგად, პეტრე გახდა ადრექრისტიანული ეკლესიის გამოჩენილი ლიდერი. მხოლოდ ამ ფაქტების გამოც კი ღირს პეტრე მოციქულის წერილების წაკითხვა. მაგრამ ისინი საინტერესოა იმითაც, რომ დაიწერა ეკლესიებისთვის, რომლებსაც გარკვეული სირთულეები ჰქონდათ. ეს ეკლესიები განიცდიდნენ დევნას გარედან და ცრუმასწავლებლების გამანადგურებელ ზეგავლენას შიგნიდან.

პეტრე იძლევა გაფრთხილებას, რომ, მიუხედავად ყველაფრისა, ეს ცრუმასწავლებლები იესოს მეორედ მოსვლის მიმართ დათესავენ ეჭვს. ისინი იტყვიან: "სად არის მისი მოსვლის აღთქმა? რადგან მას შემდეგ, რაც მიიცვალნენ მამები, ყოველივე უცვლელად რჩება დასაბამიდან მოყოლებული" (2პეტრ. 3:4). დღეს, თითქმის ორი ათასი წლის შემდეგ, კვლავ და კვლავ გვესმის მსგავსი საყვედურები, ასე არ არის?

ცრუმასწავლებლების შესახებ გაფრთხილების დროს, პეტრე რამდენჯერმე უბრუნდება ეკლესიის მიერ გადატანილი ტანჯვის თემას. მისი სიტყვებით, ეს ტანჯვა აირეკლავს ტანჯვებს იესოსი, რომელმაც საკუთარ თავზე აიღო ჩვენი ცოდვები და მოკვდა ჯვარზე (იხ. 1პეტრ. 2:24). მაგრამ კარგი ამბავი ისაა, რომ იესოს სიკვდილმა გაგვათავისუფლა ცოდვით გამოწვეული საუკუნო სიკვდილისგან და თავის მორწმუნეებს მიანიჭა მართალი ცხოვრება აქ და ახლა (იხ. 1პეტრ. 2:24).

პეტრე ამბობს, რომ იესო არა მხოლოდ მოკვდა ჩვენი ცოდვებისთვის, არამედ დაბრუნდება კიდეც დედამიწაზე და გვამცნობს უფლის სამსჯავროს (იხ. 2პეტრ. 3:10-12). იგი ხაზს უსვამს იმ ფაქტს, რომ სამსჯავროს პერსპექტივამ მორწმუნეს უნდა უბიძგოს ცხოვრებაში სერიოზული ნაბიჯებისკენ. როცა იესო დაბრუნდება, იგი გაანადგურებს ყველა ცოდვას და მიწას განწმედს ცეცხლით (იხ. 2პეტრ. 3:7). მაშინ ქრისტიანები მიიღებენ მემკვიდრეობას, რომელსაც ღმერთი ინახავს მათთვის ზეცაში (იხ. 1პეტრ. 1:4).

პეტრე კონკრეტულად საუბრობს იმის შესახებ, თუ როგორ უნდა იცხოვროს ქრისტიანმა. პირველ რიგში, მორწმუნეებს უნდა უყვარდეთ ერთმანეთი (იხ. 1პეტრ. 4:8). იგი თავის დარიგებას შეაჯამებს შემდეგი სიტყვებით: "ბოლოს: იყავით ყველანი ერთი აზრისანი, თანამგრძნობნი, ძმათმოყვარენი, შემწყნარებელნი, თავმდაბალნი" (1პეტრ. 3:8).

ასევე პეტრე თავის წერილებში თავგამოდებით ქადაგებს სახარებას - მთელი ბიბლიის მთავარ უწყებას. ბოლოს და ბოლოს, პეტრეზე კარგად ვინ იცნობდა გადამრჩენ მადლს უფლისა?! ზუსტად პეტრემ უარყო სახალხოდ უფალი და დაიფიცა "არ ვიცნობო ამ კაცს" (მათ. 26:74), მოგვიანებით კი ზუსტად პეტრეს უთხრა იესომ "აძოვე ჩემი ცხვრები" (იოან. 21:17). ეს ორი წერილი ნათლად აჩვენებს, თუ როგორ ასრულებდა პეტრე უფლისაგან მიღებულ დავალებას, ეძოვებინა მისი ცხვრები.

და, რა თქმა უნდა, ცხვრებზე ზრუნვა გულისხმობს ქრისტეში რწმენით გადარჩენის შესახებ დიდებული ჭეშმარიტების ქადაგებას - თემისა, რომელსაც ასე დამაჯერებლად ავრცელებდა პეტრეს თანამშრომელი პავლე მოციქული. ღვთის მადლის შესახებ ჭეშმარიტება პეტრემ გონებაჭვრეტით კი არ იცოდა, არამედ საკუთარ თავზე განიცადა ამ მადლის ძალა და რეალობა.

მარტინ ლუთერი პეტრე მოციქულის პირველ წერილზე თავის კომენტარში წერდა: "წმიდა პეტრეს ეს წერილი ახალი აღთქმის ერთ-ერთი უდიდესი წიგნთაგანია, ჭეშმარიტი, სუფთა სახარება. მასში პეტრე, პავლესა და სხვა მახარობლების მსგავსად, გვიჩვენებს ჭეშმარიტ სწავლებას, მოგვითხრობს ჩვენთვის ბოძებულ ქრისტეზე, რომელიც იღებს ჩვენს ცოდვებს  და გადაგვარჩენს" ( კომენტარი პეტრესა და იუდას ეპისტოლეებზე, გვ.2,3).

იესომ უბრძანა პეტრეს, ეძოვებინა მისი ცხვრები. რაკი ჩვენ უფლის ფარის ნაწილს წარმოვადგენთ, ყური ვუგდოთ მოციქულის დარიგებას!

რობერტ კ. მაკაივერი გაიზარდა ახალ ზელანდიაში და თავისი შრომითი მოღვაწეობის უდიდესი ნაწილი გაატარა ავონდეილის კოლეჯში, სადაც ახლა ასწავლის ბიბლიურ დისციპლინებსა და არქეოლოგიას. 

გაკვეთილი 1                                                                                                        25 - 31 მარტი
პეტრეს პიროვნება
გამოსაკვლევად შემოთავაზებული ბიბლიური მუხლები: ლუკ. 5:1-11; მათ. 16:13-17; მათ. 14:22-33; ლუკ. 22:31-33,54-62; გალ. 2:11-14.

სამახსოვრო მუხლი: "მაგრამ, ქარი რომ დაინახა, შეეშინდა, ჩაძირვა დაიწყო და იყვირა: "უფალო, მიხსენი მე!" იესომ იმ წამსვე გაუწოდა ხელი, ამოიყვანა და უთხრა: "რატომ დაეჭვდი, მცირედმორწმუნევ?" (მათ. 14:30,31).

პეტრე ავტორია ახალაღთქმისეული ორი წიგნისა (პეტრეს პირველი და მეორე წერილი), რომლებსაც მისი სახელი ეწოდება. იგი იესოს ერთ-ერთი პირველი მოწაფე იყო; პეტრე თან ახლდა იესოს მისი დედამიწაზე მსახურების დროს; და იგი იყო იმ მოწაფეთა შორის, რომლებმაც პირველებმა დაინახეს ცარიელი სამარხი. სხვა სიტყვებით, პეტრეს ჰქონდა მდიდარი გამოცდილება, რისთვისაც შეეძლო მიემართა, როცა სულიწმიდის შთაგონებით წერდა ამ დამარწმუნებელ წერილებს. "ვინაიდან ჩვენი უფლის, იესო ქრისტეს ძალი და მოსვლა ბრძნული იგავების მოყოლით კი არ გაუწყეთ, არამედ მისი სიდიადე საკუთარი თვალით ვიხილეთ" (2პეტრ. 1:16).

პეტრე ხშირად ჩნდება სახარებებში, რომლებიც აღწერენ მის გამარჯვებებსა და დაცემებს. ზუსტად ის ესაუბრება იესოს მოწაფეების სახელით. იესოს აღდგომისა და ამაღლების შემდეგ პეტრე გახდა ადრეული ეკლესიის გამოჩენილი ლიდერი. იგი ნახსენებია საქმეების წიგნში, ასევე გალატელთა მიმართ წერილში.

ყველაზე მთავარი იყო ის, რომ პეტრემ იცოდა, თუ რას ნიშნავს შეცდე, გაპატიონ და გააგრძელო გზა რწმენითა და თავმდაბლობით. მან საკუთარ თავზე განიცადა ღვთის მადლის მოქმედება და მოუწოდებს ყველას, ვისაც ასევე სჭირდება ეს მადლი.

კვირადღე                                                                                                                     26 მარტი
"გამშორდი"

სახარებებში პეტრეს პირველად ვხვდებით გალილეის ზღვის ნაპირას, სადაც იგი თევზაობდა (იხ. მათ. 4:18; მარკ. 1:16; ლუკ. 5:1-11). იგი შრომობდა მთელი ღამე, მაგრამ ვერაფერი დაიჭირა. მიუხედავად ამისა, პეტრე და მისი მეგობრები ემორჩილებიან იესოს ბრძანებას კიდევ ერთხელ მოისროლონ ბადე ზღვაში. რაოდენ ძლიერ უნდა გაოცებულიყვნენ მეთევზეები, როცა დაჭერილი თევზის სიმძიმისგან ნავებმა ჩაძირვა იწყეს! რაზე ფიქრობდნენ ისინი ამ სასწაულის შემდეგ?

წაიკითხეთ ლუკ. 5:1-9. როგორ ახასიათებს პეტრეს მისი სიტყვები, რომლებიც მიმართულია იესოსკენ ლუკ. 5:8-ში? როგორ გვიჩვენებს ისინი მის სულიერ მდგომარეობას?

როგორც ჩანს, პეტრეს გარკვეული ცნობები ჰქონდა იესოს შესახებ. ჯერ კიდევ სასწაულამდე, როცა იესომ უბრძანა მათ მოესროლათ ბადე, პეტრემ, თუნდაც გარკვეული სკეპტიციზმით, უპასუხა: "შენი სიტყვით ვისვრი ბადეს". ისეთი შთაბეჭდილება გვექმნება, რომ პეტრეს მორჩილება ეფუძნებოდა იესოს მიმართ მის დამოკიდებულებას. ფაქტები მეტყველებს, რომ პეტრე იცნობდა იესოს ჯერ კიდევ ამ მოვლენამდე. 

შესაძლებელია, პასუხი ლუკ. 5:3-შია, სადაც ნათქვამია, თუ რა უსწრებდა წინ ამ მოვლენას. "ავიდა ერთ ნავზე, რომელიც სიმონისა იყო. სთხოვა ნაპირს ცოტა გაშორებოდა, ჩაჯდა და ნავიდან ასწავლიდა ხალხს". სავარაუდოდ, ზუსტად მაშინ მოახდინა პეტრეზე იესოს სიტყვებმა წარუშლელი შთაბეჭდილება. 

მიუხედავად ამისა, ამ სასწაულის შემდეგ პეტრემ იესოში იგრძნო რაღაც უფრო დიადი – სიწმიდე, რომელიც  მისი ცოდვიანობის საწინააღმდეგო იყო. პეტრემ გააცნობიერა თავისი ცოდვილი მდგომარეობა და მზად იყო ეღიარებინა ეს სახალხოდ, ეს კი გვიჩვენებს, თუ რაოდენ გახსნილი იყო იგი უფლისთვის. არ არის გასაკვირი, რომ მას მოუწოდეს! მიუხედავად მისი მრავალი ნაკლისა, პეტრე იყო ღვთისმოშიში ადამიანი, რომელიც მზად იყო გაჰყოლოდა უფალს რადაც არ უნდა დაჯდომოდა ეს.

წაიკითხეთ ლუკ. 5:11. რა მნიშვნელოვანი პრინციპია აქ ჩამოყალიბებული? როგორ მიძღვნას ელის იესო ჩვენგან? ასევე რაზე მიგვითითებს ის ფაქტი, რომ ეს მეთევზეები მზად იყვნენ ყველაფერი მიეტოვებინათ, როცა მათი ბადეები თევზით გაივსო?

ორშაბათი                                                                                                                     27 მარტი
ქრისტეს აღიარებისას
პეტრესა და ქრისტეს შორის საუბარში მოციქულის მხრიდან ქრისტეს აღიარება არის ერთ-ერთი ყველაზე ნათელი მომენტი იესოს ცხოვრებაში. ცოტა ხნით ადრე მწიგნობრები და ფარისეველები ცდიდნენ უფალს ეჩვენებინა რაიმე ნიშანი, რაც ყველა კითხვას გააბათილებდა მის პიროვნებასთან დაკავშირებით (იხ. მათ. 16:1-4). მოგვიანებით მოწაფეთა წრეში იესო საუბრობს მის მიერ მოხდენილი ორი სასწაულის შესახებ, რომელთა წყალობით მან ორჯერ დააპურა ათასობით ადამიანი რამდენიმე პურითა და თევზით. ეს ყველაფერი ითქვა მოწაფეთა გაფრთხილების კონტექსტში "ფარისეველთა და სადუკეველთა საფუარის" (მათ. 16:11) შესახებ.

წაიკითხეთ მათ. 16:13-17. რა ხდება აქ? რა მნიშვნელობა აქვს იესოს მიმართ წარმოთქმულ პეტრეს სიტყვებს?

აქ პეტრე თამამად აცხადებს იესოსადმი თავისი რწმენის შესახებაც. მათ. 16:20-დან ვიგებთ, რომ სხვებიც იზიარებდნენ ქრისტეს მესიად აღიარებას. იესოს მსახურებაში ეს გარდამტეხ მომენტად იქცა, თუმცა მოწაფეებს, მათ შორის პეტრესაც, ჯერ კიდევ ბევრი რამ უნდა ესწავლათ.

"მოწაფეებს ჯერ კიდევ ჰქონდათ იმის იმედი, რომ ქრისტე წუთისოფლის მიწიერი მეფე გახდებოდა. თუმცა იესო დიდხანს მალავდა თავის ზრახვებს, მოციქულებს მაინც სჯეროდათ, რომ იგი დიდხანს არ დარჩებოდა ასეთი ღარიბი და უცნობი. ახლოვდებოდა დრო მისი სამეფოს დამყარებისა. ქრისტეს მოწაფეებს იმის წარმოდგენაც კი არ შეეძლოთ, რომ რაბინთა და ისრაელის მღვდელმსახურთა სიძულვილი იესოს მიმართ არასოდეს დასრულდებოდა, რომ ქრისტეს თავისივე ხალხი უარყოფს, მსჯავრს დაადებს, როგორც მაცდურს და ჯვარცმით მოკლავს, როგორც ბოროტმოქმედს" (ე. უაითი. ქრისტე - წუთისოფლის იმედი, გვ. 415).

როგორც კი მოწაფეებმა იესო მესიად აღიარეს, მან დაუწყო გამხელა იმისა, რომ მოუწევს ტანჯვა და სიკვდილი (იხ. მათ. 16:21-23). პეტრემ ვერ შეძლო ამის მიღება და "შეეპასუხა". მაშინ იესო მიუბრუნდა პეტრეს და უთხრა: "მომცილდი, სატანავ!" (მათ. 16:23). ეს არის ერთ-ერთი ყველაზე მკაცრი სიტყვები, რომლებიც იესოს ვინმესთვის უთქვამს თავისი მსახურების დროს; თუმცა ეს პეტრეს კეთილდღეობისთვის გააკეთა. პეტრეს სიტყვები ასახავდა მის პირად სურვილებსა და ეგოიზმს. იესოს უნდა შეეჩერებინა იგი ამ გზაზე აქ და ამ დროს. და თუმცა იესო სინამდვილეში სატანას მიმართავდა, მაგრამ პეტრემ გამოიტანა დასკვნები. მისთვის აუცილებელი იყო გაეცნობიერებინა, რომ უფლის მსახურება გულისხმობს ტანჯვასაც. ის, რომ მან გაითავისა ეს გაკვეთილი, ჩანს მის წერილებში (იხ. 1პეტრ.4:12).

რამდენად ხშირად ეწინააღმდეგება თქვენი სურვილები იმას, რაც ღმერთს თქვენგან სურს? რა გადაწყვეტილებას იღებთ ასეთ შემთხვევაში? 

სამშაბათი                                                                                                                    28 მარტი
წყალზე სიარული
მოწაფეები ბევრ სასწაულს ხედავდნენ, როცა იესოს გვერდით იყვნენ, მაგრამ მრავალი მათგანი ვერ შეედრება მათ. 14:13-22-ში, მარკ. 6:30-52-სა და იოან. 6:1-21-ში აღწერილ მოვლენებს. იესომ გამოიყენა ხუთი მცირე ზომის პური და ორი თევზი, რათა დაეპურებინა ხუთი ათასზე მეტი ადამიანი. რა უნდა მომხდარიყო მოწაფეთა გონებაში დანახულის შემდეგ?

წაიკითხეთ მათ. 14:22-33. რა შეგვიძლია ვისწავლოთ ამ ისტორიიდან, რათა საკუთარ თავს დავეხმაროთ, რომ უფალთან შევინარჩუნოთ ახლო ურთიერთობები?

ეს ადამიანები გახდნენ მოწმეები იესოს ძალაუფლებისა, რომელიც გამოვლინდა ხალხის დაპურების სასწაულში. მას მართლაც გააჩნდა ბუნების სამყაროზე კონტროლი. ალბათ, სწორედ ამან უბიძგა პეტრეს, მიემართა იესოსთვის თავისი გაბედული კადნიერი თხოვნით: "უფალო, თუ ეს შენა ხარ, მიბრძანე, მოვიდე შენთან წყალდაწყალ" (მათ. 14:28). რწმენის რა გამოვლინებაა!

მაშინ იესომ აღიარა ეს რწმენა და უბრძანა პეტრეს წყალზე გაევლო, რაც მან გააკეთა კიდეც. და ეს იყო პეტრეს რწმენის კიდევ ერთი გამოვლინება. ერთი საქმეა გაიარო წყალზე მაშინ, როცა ზღვა მშვიდია, მაგრამ პეტრემ წყალზე გაიარა ქარიშხლის დროს.

ჩვეულებრივ, ეს ისტორია მაგალითია იმისა, თუ რაოდენ მნიშვნელოვანია თვალი არ მოვაშოროთ იესოს. მაგრამ არის კიდევ ერთი რამ. ეჭვგარეშეა, პეტრეს სწამდა იესოსი, წინააღმდეგ შემთხვევაში, იგი არასდროს სთხოვდა მას ასეთ რამეს და ასე არ მოიქცეოდა. თუმცა, როგორც კი გაიარა წყალზე, შეეშინდა და ჩაძირვა დაიწყო.

რატომ? განა იესოს არ შეეძლო შეეკავებინა პეტრე წყლის ზედაპირზე, მიუხედავად მისი შიშისა? მაგრამ იესომ ნება დართო პეტრეს მიეღწია იმ უკიდურეს საზღვრამდე, როცა მას სხვა აღარაფერი დარჩენოდა, გარდა იმისა, რომ ეყვირა: "უფალო, მიხსენი მე!" (მათ. 14:30). ამის შემდეგ იესომ გაუწოდა ხელი და შეასრულა პეტრეს თხოვნა. მიუხედავად იმისა, რომ ქრისტეს შეეძლო ფიზიკური კონტაქტის გარეშე შეეკავებინა მოწაფე წყლის ზედაპირზე, მან "იმ წამსვე გაუწოდა ხელი" (მათ. 14:31) და ეს ფაქტი, ეჭვგარეშეა, დაეხმარა პეტრეს გაეცნობიერებინა, თუ რამდენად მნიშვნელოვანია ენდობოდე იესოს.

შეგვიძლია საქმეს შევუდგეთ დიდი რწმენით და ვენდობოდეთ ჩვენი უფლის ძალას, მაგრამ როდესაც სიტუაცია შიშის მომგვრელი ხდება, უნდა გვახსოვდეს პეტრეს მისამართით ნათქვამი იესოს სიტყვები: "რატომ დაეჭვდი, მცირედმორწმუნევ?" (მათ. 14:31).

ოთხშაბათი                                                                                                                   29 მარტი
თავისი უფლის უარყოფისას
წაიკითხეთ ლუკ. 22:31-34, 54-62. რა შეგვიძლია ვისწავლოთ პეტრეს წარუმატებლობების მაგალითზე?

პეტრეს კეთილი განზრახვები ჰქონდა. და, სინამდვილეში, მან მეტი სიმამაცე გამოამჟღავნა, ვიდრე სხვა მოწაფეებმა, როცა იესოს გაჰყვა, რათა გაერკვია, თუ რა დაემართებოდა. მაგრამ, ამასთანავე, იგი შეეცადა დაემალა თავისი პიროვნება. ამ კომპრომისმა და ჭეშმარიტი გზიდან გადახვევამ მიიყვანა იგი იქამდე, რომ მან სამჯერ უარყო თავისი უფალი, რაც სრულად შეესაბამებოდა იესოს წინასწარმეტყველებას. 

აქ პეტრეს ისტორია შემაძრწუნებლად ჭკუის სასწავლებელია და გვიჩვენებს, თუ რაოდენ გამანადგურებელი შეიძლება იყოს კომპრომისის შედეგები.

როგორც ვიცით, ქრისტიანობის ისტორიაში არსებობს მწუხარებით სავსე საშინელი მოვლენები, როცა ქრისტიანები თმობდნენ სასიცოცხლოდ მნიშვნელოვან პრინციპებს. თუმცა თავად ცხოვრება ხშირად გულისხმობს კომპრომისს და, დრო და დრო, მზად უნდა ვიყოთ დასათმობად, მაგრამ მნიშვნელოვანი ჭეშმარიტებები საჭიროა მტკიცედ დავიცვათ. როგორც ღვთის ხალხმა, უნდა ვიცოდეთ, თუ რა საკითხები არ უნდა დავთმოთ არასდროს და არანაირ შემთხვევებში (იხ., გამოცხ. 14:12).

ელენ უაითი წერს, რომ პეტრეს უარყოფა ეფუძნებოდა გეთსიმანიის ბაღში მომხდარ მის უდარდელ ქმედებას, როცა, ნაცვლად იმისა, რომ ელოცა, მას ეძინა და, აქედან გამომდინარე, იგი სულიერად მზად არ იყო მომავალი მოვლენებისთვის. ელენ უაითი წერს, პეტრე ერთგული რომ ყოფილიყო ლოცვაში, "იგი არ უარყოფდა უფალს" (იხ. ქრისტე - წუთისოფლის იმედი, გვ. 714). 

დიახ, პეტრე საშინლად დაეცა. მაგრამ რაოდენ ძლიერიც არ უნდა ყოფილიყო მისი დაცემა, უფლის მადლი უფრო ძლიერი იყო. "ხოლო სადაც ცოდვამ იმრავლა, უფრო გაუხვდა მადლი" (რომ. 5:20). ზუსტად იესოს პატიებამ მისცა უფლება პეტრეს გამხდარიყო ადრეული ქრისტიანული ეკლესიის ერთ-ერთი მთავარი ლიდერი. ღვთის მადლი რეალურია! მისი წყალობით შეგვიძლია წინ ვიაროთ რწმენაში, მიუხედავად ჩვენი წარუმატებლობისა!

დიახ, პეტრემ იცოდა, თუ რას ნიშნავდა პატიების მიღება. მას სხვებისგან არ გაუგია, თუ რას ნიშნავს სახარების არსი, რადგან მან განიცადა არა მხოლოდ თავისი, როგორც ადამიანის, ცოდვიანობის რეალობა, არამედ ღვთის სიყვარულისა და მადლის სიდიადე და სიღრმე ცოდვილების მიმართ.

როგორ ვისწავლოთ ვაპატიოთ მათ, ვინც ისევე გაგვიცრუა იმედი, როგორც პეტრემ იესოს?

ხუთშაბათი                                                                                                                   30 მარტი
პეტრე - ეკლესიის ლიდერი
იესოს მსახურების დროს პეტრე ხშირად გამოდიოდა თორმეტი მოციქულის ლიდერის როლში. ჩვეულებრივ, სწორედ იგი წარადგენდა მათ ინტერესებს. მოწაფეთა ჩამოთვლისას მათე ასახელებს: "პირველი სიმონი, პეტრედ წოდებული" (მათ. 10:2). პეტრე ასევე მნიშვნელოვან როლს თამაშობდა ადრეულ ეკლესიაში. სწორედ პეტრემ აიღო საკუთარ თავზე ინიციატივა დაენიშნა მოწაფე იუდა ისკარიოტელის ნაცვლად, რომელმაც გასცა იესო (იხ. საქმე. 1:15-25). ორმოცდაათობის დღეს სწორედ პეტრემ განუმარტა ხალხს, რომ ისინი ხედავენ დაპირებულ სულიწმიდას, რომელიც უფალმა გადმოღვარა თავის ერზე (იხ. საქმე. 2:14-36). სწორედ პეტრემ, რომელიც დაპატიმრებული იყო მკვდართა აღდგომის შესახებ ქადაგების გამო, მიმართა მღვდელმთავარს და იქ შეკრებილ იუდეველ უხუცესებს (იხ. საქმე. 4:1-12). სწორედ პეტრე მივიდა ღვთის განკარგულებით კორნელიოსთან, პირველ წარმართთან, რომელიც აღიარებული იყო, როგორც იესოს მიმდევარი (იხ. საქმე. 10:1-48). როცა პავლე პირველად მივიდა იერუსალიმში თავისი მოქცევის შემდეგ, მან მოინახულა პეტრე და მასთან დაჰყო თხუთმეტი დღე (იხ. გალ. 1:18). როცა პავლე აღწერს იერუსალიმში იესოს მიმდევრების წრეს, იგი გამოყოფს ეკლესიის სამ "სვეტს": პეტრეს, იესოს ძმას - იაკობს და უფლის საყვარელ მოწაფეს - იოანეს (იხ. გალ. 2:9).

წაიკითხეთ გალ. 1:18,19; 2:9,11-14. რას გვამცნობს ეს მუხლები პეტრეს შესახებ?

მიუხედავად იმისა, რომ პეტრე იყო ეკლესიის ლიდერი, უფალმა თავად მოუწოდა მსახურებაზე (იხ. იოან. 21:17), პატივად ერგო ენახა ხილვა (იხ. საქმე. 10:28), მაგრამ მას მაინც სჭირდებოდა სულიერი ზრდა.

ადრეული ქრისტიანული ეკლესია, უპირატესად, შედგებოდა იუდეველებისაგან, რომელთაგან მრავალი "რჯულის მოშურნე" (საქმე. 21:20) იყო. რჯულის მათეული გაგებით, დაუშვებელი იყო წარმართებთან ერთად ერთ სუფრასთან ჯდომა, რადგან ისინი უწმიდურებად ითვლებოდნენ. როცა იერუსალიმში ანტიოქიიდან ჩამოვიდა იაკობის მიერ გამოგზავნილი რამდენიმე იუდეველი ქრისტიანი, პეტრემ შეწყვიტა წარმართობიდან მოქცეულ ქრისტიანებთან ერთად ჭამა.

პავლესთვის ასეთი ქმედება სახარებაზე თავდასხმას წარმოადგენდა. იგი პეტრეს ქმედებას ღია პირფერობად განიხილავდა და არ შეეშინდა ესაყვედურებინა ამის გამო. ფაქტობრივად, პავლემ ეს შესაძლებლობა გამოიყენა, რათა გამოეხატა ქრისტიანული რწმენის ძირითადი სწავლება - რწმენით გამართლება (იხ. გალ. 2:14-16). 

ღმერთისგან მოწოდებულ პეტრეს მაინც ჰქონდა ნაკლი, რომელსაც სჭირდებოდა გამოსწორება. რა რეაქცია გვაქვს, როცა სხვა ადამინები მიგვითითებენ ჩვენს სუსტ ადგილებზე?

პარასკევი                                                                                                                     31 მარტი
შემდგომი გამოკვლევისათვის
წაიკითხეთ ე. უაითის "ქრისტე - წუთისოფლის იმედი", თავები "მოწოდება ზღვასთან", გვ. 244-251, "ღამე ტბაზე", გვ. 377-382.

დაწყებული იმ მომენტიდან, როცა, მან ჯერ კიდევ მეთევზედ ყოფნის დროს აღიარა საკუთარი ცოდვიანობა, მაშინ, როცა თამამად განუცხადა იესოს: "შენა ხარ ქრისტე, ძე ცოცხალი ღვთისა" (მათ. 16:16), როდესაც უარყო თავისი უფალი და როდესაც შეცდომებს უშვებდა, როგორც ეკლესიის ლიდერი, პეტრე უთუოდ რჩებოდა საკვანძო ფიგურად. სულიწმიდის ზემოქმედებით, მან შეძლო დაეწერა ის, რაც დაწერა და ეს ყველაფერი იცოდა არა მხოლოდ თეორიულად, არამედ საკუთარი გამოცდილებიდან გამომდინარე. მან შეიცნო ქრისტეს არა მხოლოდ გადამრჩენი მადლი, არამედ - გარდამქმნელიც. 

"თავის გამანადგურებელ დაცემამდე პეტრე ყოველთვის პირველობდა, გამოირჩეოდა კატეგორიულობით, ხშირად დაუფიქრებლად ლაპარაკობდა ემოციებით მართული. იგი ყოველთვის მზად იყო სხვისთვის შეესწორებინა და თავისი აზრი გამოეხატა მანამდე, სანამ თავად გააცნობიერებდა საკუთარ მდგომარეობას და იმას, თუ რა უნდა ეთქვა. მაგრამ პეტრე მოექცა და მოქცეული პეტრე ძლიერ განსხვავდებოდა მიზანდასახული, მოუთმენელი, იმპულსური პეტრესაგან. თუმცა იგი ისეთივე ფეთქებადი დარჩა, მაგრამ უფლის მადლი აკავებდა მის სიფიცხეს. იგი აღარ იყო გულფიცხი, თვითდაჯერებული და აღზევებული, არამედ გახდა მშვიდი, ფლობდა საკუთარ თავსა და ყურს უგდებდა რჩევებს. მასში მომხდარი ცვლილებების შემდეგ, პეტრეს შეეძლო ემწყემსა ქრისტეს ფარის კრავებიც და ცხვრებიც" (ე. უაითი. მოწმობანი ეკლესიისთვის, ტ. 5, გვ. 334,335).

ყოველი ჩვენგანი, გარკვეულწილად, ჰგავს პეტრეს. პეტრეს მსგავსად, რომელ ჩვენგანს არ დაუცავს საკუთარი რწმენა? და რომელი ჩვენგანი არ შემცდარა ისევე მწარედ, როგორც იგი?

კითხვები მსჯელობისათვის:

1.
რას გვამცნობს ღვთის მადლის შესახებ ის გარემოება, რომ ქრისტეს სამარცხვინო უარყოფის შემდეგაც კი პეტრემ ერთ-ერთი საკვანძო როლი ითამაშა არა მხოლოდ ადრეულ ეკლესიაში, არამედ ქრისტიანულ რწმენაშიც და ახალი აღთქმის ერთ-ერთ ავტორად იქცა? როგორ შეგვიძლია მისი აღორძინების ისტორიის მაგალითზე ვისწავლოთ, თუ როგორ მოვექცეთ სწორად მათ, ვინც ამა თუ იმ ფორმით უარყო უფალი?

2.
იმსჯელეთ ჯგუფში ეკლესიისთვის არსებული იმ საშიშროებების შესახებ, რომლებიც დევს კომპრომისში. როგორ გავიგოთ, თუ სად შეგვიძლია დავთმოთ და სად არ შეიძლება არავითარ შემთხვევაში? მოიყვანეთ მაგალითი ეკლესიის ისტორიაში არსებული კომპრომისისა, რომელმაც კატასტროფამდე მიიყვანა იგი? რა შეგვიძლია ვისწავლოთ ამ მოვლენებიდან? 

3.
პეტრეს ძვირად დაუჯდა თავისი ცხოვრებისეული გამოცდილება. შეგვიძლია თუ არა ვისწავლოთ მის შეცდომებზე და თავი ავარიდოთ საკუთარს?

გაკვეთილი 2                                                                                                          1 - 7 აპრილი
უხრწნელი მემკვიდრეობა
გამოსაკვლევად შემოთავაზებული ბიბლიური მუხლები: 1პეტრ. 1:1,2; იოან. 3:16; ეზეკ. 33:11; 1პეტრ. 1:3-21; ლევ. 11:44,45; 1პეტრ. 1:22-25.

სამახსოვრო მუხლი: "რაკი ჭეშმარიტებისადმი დამორჩილებით განიწმიდეთ თქვენი სულები უთვალთმაქცო ძმათმოყვარებისათვის: სუფთა გულით შეიყვარეთ ერთმანეთი მტკიცედ" (1პეტრ. 1:22).

ბიბლიის შესწავლისას ყოველთვის, როცა ყურადღებას ვამახვილებთ ერთ წიგნზე ან მის ნაწილზე, აუცილებელია შეძლებისდაგვარად ვუპასუხოთ რამდენიმე შეკითხვას.

პირველ რიგში, როგორი აუდიტორიისთვის არის გამიზნული წიგნი? მეორე მხრივ, რა მიზეზით დაიწერა ეს წიგნი? რომელ განსაკუთრებულ საკითხებზე სურდა (თუკი ასეთები არის) ავტორს ყურადღების გამახვილება (როგორც, მაგალითად, გალატელთა მიმართ პავლე მოციქულის წერილის შემთხვევაში, რომელიც ხსნისა და რჯულის შესახებ სწავლებასთან დაკავშირებით გავრცელებული ცრუ შეხედულებების გამო დაიწერა)? როგორც ვიცით, ახალი აღთქმის მნიშვნელოვანი ნაწილი დაიწერა წერილის სახით, ადამიანები კი, როგორც წესი, წერილებს წერენ, რათა მიმღებს გადასცენ გარკვეული უწყება.

სხვა სიტყვებით, პეტრეს წერილის კითხვისას სასარგებლო იქნებოდა გვცოდნოდა მისი ისტორიული კონტექსტი. რას გვამცნობს იგი და რატომ? და, რა თქმა უნდა, ყველაზე მნიშვნელოვანი - რა შეგვიძლია ვისწავლოთ მისი წაკითხვისას?

როგორც მალე დავრწმუნდებით, პეტრე თავისი წერილის უკვე პირველივე მუხლებში გვიხსნის მრავალ ჭეშმარიტებას, რაც ჩვენთვის დღეს სასიცოცხლოდ მნიშვნელოვანია. 

კვირადღე                                                                                                                     2 აპრილი
ხიზნებს
თქვენთვის რომ მოეცათ ფურცელი ტექსტით, რომელიც იწყება შემდეგი სიტყვებით "პატივცემულო ბატონო!", მიხვდებოდით, რომ კითხულობთ წერილს. და ადვილად გაარკვევდით, რომ ეს წერილი მოგივიდათ ადამიანისგან, რომელთანაც ცოტა რამ გაქვთ საერთო.

მსგავსად იმისა, რომ თანამედროვე წერილები იწყება სტანდარტული ფორმულირებით, ანტიკურ ეპოქაშიც ზუსტად ასეთი ვითარება იყო კორესპონდენციის საქმესთან. პეტრეს პირველი წერილი იწყება ისევე, როგორც დაიწყებოდა იმ დროის ნებისმიერი სხვა წერილი. მასში მითითებულია ავტორი და მიმღები.

წაიკითხეთ 1პეტრ. 1:1. რა მნიშვნელოვანი ინფორმაციის მიღება შეგვიძლია ამ მუხლიდან?

პეტრე ნათლად ასახელებს საკუთარ თავს. მისი სახელი წერილის პირველივე სიტყვაა. უფრო მეტიც, იგი მაშინვე განსაზღვრავს საკუთარ თავს როგორც "იესო ქრისტეს მოციქული". პავლეს მსგავსად (იხ. გალ. 1:1; რომ. 1:1; ეფეს. 1:1), იგი იმთავითვე განსაზღვრავს თავის "უფლებამოსილებას", ხაზს უსვამს, რომ იგი ღვთისგან არის მოწოდებული. იგი იყო "მოციქული" ან "წარგზავნილი", მაშინ როცა "წარმგზავნელი" იყო თავად უფალი იესო ქრისტე.

პეტრე მიუთითებს მხარეებს, რომელთა მაცხოვრებლებსაც მიმართავდა ამ წერილით: პონტო, გალატია, კაბადოკია, აზია და ბითვინია. ყოველი მათგანი მდებარეობდა მცირე აზიის ნახევარკუნძულზე, რაც თანამედროვე თურქეთის ტერიტორიას წარმოადგენს ბოსფორიდან აღმოსავლეთით.

კამათობენ იმასთან დაკავშირებით, თუ ვის მიმართავდა პეტრე: იუდეველ თუ წარმართობიდან მოქცეულ მორწმუნეებს. ტერმინები "განთესილობა", "ხიზნები", რომელთაც პეტრე გამოიყენებს 1პეტრ. 1:1-ში, ჩვეულებრივ, ეკუთვნოდა ებრაელებს, რომლებიც ცხოვრობდნენ ახ. წ. I საუკუნეში თავიანთი მიწის მიღმა. 1პეტრ. 1:1,2-ში ჩაწერილი მახასიათებლები "რჩეულთ" და "სულის მიერ განწმედილნი" მიესადაგება, როგორც ებრაელ, ასევე წარმართობიდან მოქცეულ ქრისტიანებს. ის ფაქტი, რომ ადამიანებს, რომლებიც მორწმუნეთა საზოგადოების მიღმა იმყოფებიან, ეწოდათ "წარმართები" (იხ. 1პეტრ. 2:12,4:3), მიუთითებს იმათ ებრაულ წარმომავლობაზე, რომლებსაც პეტრე ამ წერილს სწერს.

ზოგიერთი კომენტატორი საწინააღმდეგოს ამტკიცებს, რომ 1პეტრ. 1:18-სა და 4:3-ში წარმოთქმული პეტრეს სიტყვები უფრო დამაჯერებლად ჟღერს, თუკი ვივარაუდებთ, რომ ისინი ეკუთვნის გაქრისტიანებულ წარმართებს, ვიდრე იუდეველებს. სინამდვილეში, განა შეეძლო პეტრეს ებრაელებისთვის დაეწერა "მამებისაგან [თქვენთვის] გადმოცემული ამაო გზიდან"? ან ებრაელი მკითხველისთვის მიემართა სიტყვებით: "რადგან თქვენთვის ისიც საკმარისია, რომ წარსულში იქცეოდით წარმართთა ნებისამებრ, როცა ცხოვრებას ატარებდით გარყვნილებაში, გულისთქმებში [მამათმავლობა, პირუტყვთმავლობა, გულისთქმები], სიმთვრალეში, ღრეობაში, სმაში და საძაგელ კერპთაყვანისმცემლობაში" (1პეტრ.4:3)?

თუმცა ჩვენთვის უფრო მეტად მნიშვნელოვანია არა მკითხველის აუდიტორია, არამედ ამ წერილის შინაარსი.

ორშაბათი                                                                                                                    3 აპრილი
"რჩეულები"

წაიკითხეთ 1პეტრ. 1:1,2. კიდევ რა არის აქ ნათქვამი მათ შესახებ, ვისაც პეტრე მიმართავდა? 

მიუხედავად იმისა, პეტრე გაქრისტიანებულ იუდეველებს წერდა თუ გაქრისტიანებულ წარმართებს, იგი სრულიად დარწმუნებული იყო იმაში, რომ ისინი იყვნენ "რჩეულნი მამა ღმერთის წინასწარი განჭვრეტით" (1პეტრ. 1:1,2).

თუმცა აქ ფრთხილად უნდა ვიყოთ. ეს არ ნიშნავს იმას, რომ ღმერთმა ზოგიერთ ადამიანს განუწესა გადარჩენა, სხვებს კი - დაღუპვა და, საბედნიერო შემთხვევითობით, ისინი, ვისაც პეტრე მიმართავდა, აღმოჩნდნენ ის ადამიანები, რომელთა გადარჩენაც გადაეწყვიტა ღმერთს, მაშინ, როცა სხვები სიკვდილისთვის გაწირა. ბიბლია გვასწავლის სრულიად საწინააღმდეგოს. 

წაიკითხეთ 1ტიმ. 2:4; 2პეტრ. 3:9; იოან. 3:16; ეზეკ. 33:11. როგორ გვეხმარება ეს მუხლები გავაცნობიეროთ, თუ რა ჰქონდა პეტრეს მხედველობაში, როცა ამ ადამიანებს უწოდა "რჩეულნი"?

წმიდა წერილი ნათლად გვამცნობს, რომ ჯერ კიდევ დედამიწის შექმნამდე ღმერთს განზრახული ჰქონდა ყოველი ადამიანის გადარჩენა: "როგორც ამოგვარჩია ჩვენ მასში სოფლის შექმნამდე" (ეფეს. 1:4). "ყველა" არის "რჩეული" იმ გაგებით, რომ ღმერთს თავიდანვე სურდა, ყველა გადარჩენილიყო და არავინ დაღუპულიყო. მან წინასწარ განსაზღვრა მთელი კაცობრიობა საუკუნო სიცოცხლისთვის. ეს ნიშნავს იმას, რომ ხსნის გეგმა ნებისმიერ ადამიანს საშუალებას აძლევდა მიეღო გამოსყიდვა, მაგრამ ყველას არ გამოუყენებია ეს საშუალება. 

ღვთის მიერ რჩეულების წინასწარ განსაზღვრა - ეს უფლის წინასწარი ცოდნაა იმისა, თუ როგორი იქნება მათი თავისუფალი არჩევანი გადარჩენასთან დაკავშირებით. ამ წინასწარ განსაზღვრას არანაირი ზემოქმედების მოხდენა არ შეეძლო ადამიანთა არჩევანზე.

გაძლევთ თუ არა იმედს ის ფაქტი, რომ ღმერთმა გადარჩენისთვის თქვენ აგირჩიათ?

სამშაბათი                                                                                                                    4 აპრილი
ძირითადი თემები
წაიკითხეთ 1პეტრ. 1:3-12. რა არის პეტრეს ძირითადი სათქმელი ამ მუხლებში?

მიესალმა რა თავის მკითხველებს, პეტრემ უკვე ახსენა მამა, ძე და სულიწმიდა (იხ. 1პეტრ. 1:2). ღვთაების სამი პიროვნება წარმოადგენს სუბიექტებს (იხ. 1პეტრ. 1:3-12). მამა და ძე ფიგურირებენ 1პეტრ. 1:3-9-ში, სულიწმიდის საქმიანობა კი განიხილება 1პეტრ. 1:10-12-ში.

მამის, ძისა და სულიწმიდის საქმიანობაზე მსჯელობისას პეტრე ეხება მთელ რიგ თემებს, რომელთა განხილვასაც მოგვიანებით დაუბრუნდება. 

პეტრე იწყებს მტკიცებით, რომ ქრისტიანები ხელახლა იშვნენ (იხ. 1პეტრ. 1:3; იხ., აგრეთვე, იოან. 3:7). მთელი მათი სიცოცხლე გარდაიქმნა იესოს აღდგომითა და საოცარი მემკვიდრეობით, რაც ქრისტიანებს ზეცაში ელოდებათ (იხ. 1პეტრ.1:3,4). აქ, როგორც ახალი აღთქმის მრავალ სხვა ადგილას, იესოს აღდგომას საკვანძო მნიშვნელობა აქვს ქრისტიანული იმედისთვის. 

ეს იმედი ქრისტიანებისთვის სიხარულის მიზეზია, მიუხედავად იმ გარემოებისა, რომ პეტრეს პირველი წერილის მკითხველებიდან მრავალი იტანჯება. ეს ტანჯვა ცდის და განწმედს მათ რწმენას ისევე, როგორც ცეცხლი განწმედს ოქროს. პეტრეს წერილის მკითხველებს არ უნახავთ იესო საკუთარი თვალით მისი მსახურების დროს დედამიწაზე, მაგრამ ეს სულაც არ უშლით ხელს, უყვარდეთ უფალი და სწამდეთ მისი. ამ რწმენის შედეგია - ხსნა და აღთქმა "უხრწნელი, შეუბილწავი და უჭკნობი მემკვიდრეობისათვის, რომელიც ცაშია შენახული თქვენთვის" (1პეტრ. 1:4).

პეტრე ასევე ამცნობს, რომ უძველესი წინასწარმეტყველები წინასწარმეტყველებდნენ "თქვენთვის განკუთვნილ მადლზე" (1პეტრ. 1:10). ძველი აღთქმის წინასწარმეტყველები "იძიებდნენ და იკვლევდნენ" (1პეტრ. 1:10) და ამის საშუალებით იღებდნენ ხსნის გამოცდილებას, ეს ადამიანები კი  ახლა ამას იესოში იღებენ.

რადგან პეტრეს მკითხველნი დევნილი არიან თავიანთი რწმენის გამო, იგი მათ ყურადღებას ამახვილებს იმ გარემოებაზე, რომ ისინი ჩართულნი არიან სიკეთესა და ბოროტებას შორის არსებულ კონფლიქტში. მოციქული ცდილობს, დაეხმაროს მათ, დარჩნენ ჭეშმარიტების ერთგულნი განსაცდელის დროსაც კი. 

1პეტრ. 1:4-ში ნათქვამია, რომ არსებობს უხრწნელი მემკვიდრეობა, "რომელიც ცაშია შენახული თქვენთვის". დაფიქრდით იმის შესახებ, რომ ზეცაში არსებობს უშუალოდ თქვენთვის განსაზღვრული ადგილი. პირადად თქვენ რისი გაკეთება შეგიძლიათ ამ არაჩვეულებრივი აღთქმის საპასუხოდ?

ოთხშაბათი                                                                                                                  5 აპრილი
დახსნილთა ცხოვრება
წაიკითხეთ 1პეტრ. 1:13-21. ამ ნაწყვეტის თანახმად, რამ უნდა შეუწყოს ხელი ქრისტიანის ქცევას?

მე-13 მუხლში არსებული სიტყვა "ამიტომ" გვიჩვენებს, რომ პეტრეს შემდეგი დებულება მომდინარეობს წინა მტკიცებულებიდან. როგორც გუშინ დავინახეთ, პეტრე აქამდე საუბრობდა ღვთის მადლსა და იმედზე, რაც ქრისტიანებს გააჩნიათ იესო ქრისტეში (იხ. 1პეტრ. 1:3-12).

პეტრე მოუწოდებს თავის მკითხველებს, რომელთაც მიიღეს მადლი და იმედი: "შემოისარტყლეთ თქვენი გონების წელნი" (1პეტრ. 1:13). სხვა სიტყვებით, იესოში არსებული გადარჩენის საპასუხოდ, მათ უნდა მოამზადონ თავიანთი გონება, რათა მტკიცედ იდგნენ ფეხზე და იყვნენ ერთგულები (იხ. 1პეტრ. 1:13).

წაიკითხეთ 1პეტრ. 1:13. რას ნიშნავს "ქრისტეს გამოცხადებაში თქვენთვის მოსანიჭებელი მადლის სრული იმედი იქონიეთ"?

ეჭვგარეშეა, პეტრე ეუბნება, რომ მათი იმედი სრულად იესოშია. მაგრამ შემდეგ აღნიშნავს, რომ ქრისტიანისგან მოსალოდნელია ქცევის გარკვეული დონე როგორც შედეგი მათ ხსნაზე. იგი აღნიშნავს სამ მამოძრავებელ ფაქტორს, რომელიც დევს ქრისტიანული საქციელის საფუძველში: ღვთის ხასიათი (იხ. 1პეტრ. 1:15,16), მოახლოებული სამსჯავრო (იხ. 1პეტრ. 1:17) და გამოსყიდვის ფასი (იხ. 1პეტრ. 1:17-21).

პირველი, რამაც უნდა უბიძგოს ქრისტიანულ საქციელს, ეს არის ღვთის ხასიათი. ეს ხასიათი შეიძლება აღვწეროთ შემდეგი ფრაზით: ღმერთი წმიდაა. პეტრე ციტირებს ლევ. 11:44,45, როცა ამბობს: "იყავით წმიდები, რადგან წმიდა ვარ მე" (1პეტრ. 1:16). ამიტომ ისინი, ვინც მიჰყვებიან იესოს, უნდა იყვნენ წმიდები (იხ. 1პეტრ. 1:15-17).

ქრისტიანული საქციელის მეორე მამოძრავებელი ფაქტორი არის იმის შეცნობა, რომ წმიდა ღმერთი ყველას განიკითხავს მიუკერძოებლად, თითოეულს საქმეთა მიხედვით (იხ. 1პეტრ. 1:17).

მესამე მამოძრავებელი ფაქტორი მომდინარეობს დიდებული ჭეშმარიტებიდან იმის შესახებ, რომ ქრისტიანები არიან დახსნილნი. ეს ნიშნავს იმას, რომ მათთვის გადახდილია უდიდესი საფასური: ქრისტეს უძვირფასესი სისხლი (იხ. 1პეტრ. 1:19). პეტრე ხაზს უსვამს, რომ იესოს სიკვდილი არ ყოფილა შემთხვევითი ისტორიული მოვლენა, არამედ ჯერ კიდევ სამყაროს შექმნამდე იყო წინასწარ განწესებული (იხ. 1პეტრ. 1:20).

რა გიბიძგებთ იყოთ ქრისტიანი? გაუზიარეთ თქვენი აზრები საშაბათო სკოლის ჯგუფს. 

ხუთშაბათი                                                                                                                  6 აპრილი
გიყვარდეთ ერთმანეთი
შემდეგ პეტრე წარმართავს ქრისტიანებს უმაღლესი გამოხატულებისკენ იმისა, თუ რას ნიშნავს იცხოვრო სიწმიდისა და რწმენის ცხოვრებით. 

წაიკითხეთ 1პეტრ. 1:22-25. რას აქცევს პეტრე განსაკუთრებულ ყურადღებას მსჯელობისას, თუ რას ნიშნავს იყო ქრისტიანი?

პეტრე გამომდინარეობს იქიდან, რომ ქრისტიანები უკვე განწმედილნი არიან ("განიწმიდეთ თქვენი სულები…") და ცხოვრობენ ჭეშმარიტების მორჩილებაში (იხ. 1პეტრ. 1:22). ზმნა "განწმედა" მჭიდროდაა დაკავშირებული სიტყვებთან "წმიდა" და "სიწმიდე", რაზეც პეტრემ ცოტა ადრე დაწერა (იხ. 1პეტრ. 1:15). ქრისტიანები განიწმინდნენ, გამოეყვნენ ღმერთისთვის, როცა მიუძღვნეს საკუთარი თავი იესოს და მიიღეს ნათლობა (შეად. 1პეტრ. 3:21,22), ამას კი აკეთებენ ჭეშმარიტების მორჩილებით.

მათ ცხოვრებაში ამ ცვლილებას ბუნებრივი შედეგები აქვს, ასე რომ ახლა ისინი მჭიდროდ არიან დაკავშირებულნი სხვა ადამიანებთან, რომელთაც ასეთივე წარმოდგენები აქვთ. ეს ურთიერთობები იმდენად მჭიდროა, რომ პეტრე მათ ადარებს ოჯახში ურთიერთობებს. ქრისტიანები უნდა მოქმედებდნენ დაძმური სიყვარულიდან გამომდინარე. ბერძნული სიტყვა, რომელსაც პეტრე გამოიყენებს, როცა საუბრობს "ძმათმოყვარეობაზე" (იხ. 1პეტრ. 1:22) არის ფილადელფია, "ძმური სიყვარული". ეს ის სიყვარულია, რომელსაც განიცდიან ერთი ოჯახის წევრები ერთმანეთის მიმართ. 

ბერძნულ ენაში არსებობს სიყვარულის რამდენიმე აღმნიშვნელი სიტყვა: ფილია (მეგობრობა), ეროს (ვნებიანი სიყვარული ცოლ-ქმარს შორის), აღაპე (სუფთა სიყვარული, რომელსაც სხვისთვის სიკეთე სურს). როცა პეტრე წერს: "შეიყვარეთ ერთმანეთი მტკიცედ" (1პეტრ. 1:22), იგი გამოიყენებს სიტყვას აგაპე. ამიტომ ამბობს: "სუფთა გულით შეიყვარეთ ერთმანეთი მტკიცედ" (1პეტრ. 1:22) ანუ გული, რომელიც ხელახლა იშვა უხრწნელი ღვთის სიტყვისაგან (იხ. 1პეტრ. 1:23; იხ., ასევე, 1პეტრ. 1:3). ასეთი სახის სიყვარული მომდინარეობს მხოლოდ ღმერთისგან; ეგოისტურ და აუღორძინებელ გულს არ ძალუძს ასეთი სიყვარული. ამიტომ უთმობს პეტრე ასეთ დიდ ყურადღებას განწმედასა და ჭეშმარიტების მორჩილებას (იხ. 1პეტრ. 1:22). ჭეშმარიტება ეს არ არის უბრალოდ ის, რისიც გვწამს; უნდა იცხოვრო მისით.

როგორ შეგვიძლია გავხდეთ უფრო მოსიყვარულენი? რა გადაწყვეტილება უნდა მივიღოთ, რათა შევძლოთ გამოვხატოთ სიყვარული "სუფთა გულით"?

პარასკევი                                                                                                                    7 აპრილი
შემდგომი გამოკვლევისათვის
წაიკითხეთ ე. უაითის "რჩეული უწყებანი", ტ. 1, თავი "სრული მორჩილება ქრისტეში"; გვ. 373-376, "ქრისტე - გზა სიცოცხლისა", გვ. 365-368.

პეტრე მოციქულის პირველი წერილის პირველივე თავი მეტისმეტად შინაარსიანია და ღრმა აზრის მქონე. პეტრე თავის წერილს იწყებს ღვთის: მამის, ძის და სულიწმიდის ხასიათის განხილვით. მამამ წინასწარ გაითვალისწინა მხსნელი თავისი ძის - იესო ქრისტეს სახით და მასში რჩეულნი ვართ განწმედისა და მორჩილებისთვის. ჩვენ კი შევიყვარეთ იესო და მასში ვხარობთ, იმიტომ რომ მისი სიკვდილისა და აღდგომის მეშვეობით ზეცაში გვაქვს "უხრწნელი მემკვიდრეობა". განსაცდელის დროსაც კი შეგვიძლია ვხარობდეთ გადარჩენით, რომელიც ქრისტეში გვაქვს შემოთავაზებული. "[პეტრეს] წერილები ხელს უწყობდა სიმამაცის აღორძინებასა და რწმენის განმტკიცებას ადამიანებში, რომლებიც იტანჯებიან და განსაცდელში არიან, ხოლო რწმენის განახლებას მათში, ვინც ღმერთის დავიწყების საშიშროების წინაშე იდგა სხვადასხვა განსაცდელის გამო" (ე. უაითი. მოციქულთა საქმეები, გვ. 517). სულიწმიდა მოქმედებდა მოციქულებზე, რათა მათ თავიანთ წინასწარმეტყველებაში აღეწერათ დრო, რომელშიც ცხოვრობდნენ პეტრე და მისი მკითხველები. აქედან გამომდინარე, ქრისტიანებმა უნდა იცხოვრონ წმიდა ცხოვრებით ჭეშმარიტების მორჩილებაში ისეთ საზოგადოებაში, რომლის განმასხვავებელი თვისება იქნება "სუფთა გულიდან" გამომავალი სიყვარული. 

კითხვები მსჯელობისათვის:

1.
იმსჯელეთ ჯგუფში ოთხშაბათი დღის ბოლოში დასმულ შეკითხვაზე: "რა გიბიძგებთ იყოთ ქრისტიანი?" რით ჰგავს და რით განსხვავდება თქვენი პასუხები?

2.
პირველ თავში (იხ. 1პეტრ. 1:3,21) პეტრე ორჯერ ახსენებს ქრისტეს აღდგომას. რატომ არის ეს მოვლენა ასეთი მნიშვნელოვანი ჩვენი რწმენისთვის?

3.
პეტრე საუბრობდა "უხრწნელი მემკვიდრეობის" (იხ., აგრეთვე, დან. 7:18) შესახებ. რას ნიშნავს ეს? დაფიქრდით წუთისოფელში და ამ ცხოვრებაში არსებულ ყველა იმ საგანზე, რომელიც ნელ-ნელა ან თვალის დახამხამებაში ქრება. რას გვეუბნება ეს იმის შესახებ, თუ რაოდენ საოცარია ჩვენთვის დაპირებული მემკვიდრეობა?

4.
როგორ შეიძლება ჩვენი რწმენა გაიზარდოს განსაცდელის დროს? რა შეგვიძლია ვისწავლოთ ჩვენი ტანჯვის შედეგად?

გაკვეთილი 3                                                                                                       8 - 14 აპრილი
სამეფო სამღვდელოება
გამოსაკვლევად შემოთავაზებული ბიბლიური მუხლები: 1პეტრ. 2:1-3; ებრ. 4:12; 1პეტრ. 2:4-8; ეს. 28:16; გამ. 19:3-6; 1პეტრ. 2:5,9,10.

სამახსოვრო მუხლი: "თქვენ კი რჩეული მოდგმა ხართ, სამეფო სამღვდელოება, წმიდა ერი, წილხვედრილი ხალხი, რათა გამოაცხადოთ მისი სათნოებანი, ვინც სიბნელიდან თავისი საკვირველი ნათლისკენ გამოგიხმოთ" (1პეტრ. 2:9).

ებრაული კულტურით, რელიგიითა და ისტორიით გარემოცული პეტრე ქრისტიანებს მიმართავს, როგორც "წმიდა ერს, წილხვედრილ ხალხს". ამ ქმედებით იგი ახალაღთქმისეული ეკლესიის მიმართ გამოიყენებს აღთქმის ენას, რომელიც ძველ აღთქმაში გამოიყენება ძველი ისრაელის მიმართ. 

არ არის გასაკვირი: წარმართები, რომლებმაც იწამეს იესო, დაემყნენ ღვთის აღთქმის ერს. ამიერიდან ისინიც აღთქმის თანამოზიარენი არიან. "ხოლო თუ ზოგი რტო გადატყდა და შენ, ველურო ზეთისხილო, დაემყენ მათ ადგილას და გახდი ზეთის ხილის ფესვისა და წვენის თანაზიარი, ნუ იამპარტავნებ რტოთა წინაშე. ხოლო თუ იამპარტავნებ, იცოდე, შენ კი არ გიკავია ფესვი, არამედ ფესვს უკავიხარ შენ" (რომ. 11:17,18).

ამ კვირის განმავლობაში შემოთავაზებულ ბიბლიურ მუხლებში, პეტრე თავისი მკითხველის ყურადღებას ამახვილებს წმიდა პასუხისმგებლობასა და უმაღლეს მოწოდებაზე, რაც მათ გააჩნიათ, როგორც ღვთის აღთქმის ერს - მათ, ვინც დაემყნო ზეთისხილზე, თუკი გამოვიყენებთ პავლეს ტერმინებს. და ამ მოვალეობებს შორის არის ის, რაც ეკისრებოდა ძველ ისრაელს: ექადაგა დიდებული ჭეშმარიტება უფალში დახსნასთან დაკავშირებით. 

კვირადღე                                                                                                                     9 აპრილი
იცხოვრო როგორც ქრისტიანმა
პეტრე მოციქულის პირველი წერილის მე-2 თავი იწყება სიტყვით "ამრიგად", რაც მიუთითებს ადრე დაწყებული საუბრის გაგრძელებაზე. როგორც დავრწმუნდით, ამ წერილის პირველ თავში ნათქვამია, თუ რა მოიმოქმედა ქრისტემ ჩვენთვის და ჩვენი პასუხის შესახებ მის ქმედებაზე. პეტრე მოგვიანებით განავითარებს თავის აზრს. 

წაიკითხეთ 1პეტრ. 2:1-3. რას ამბობს პეტრე იმის შესახებ, თუ როგორ უნდა ვიცხოვროთ?

პეტრე იყენებს ორ ცალკეულ სიმბოლოს, რათა გვიჩვენოს, რომ ქრისტიანებს გააჩნიათ ორმაგი მოვალეობა. ერთი მათგანი უარყოფითია, რომელიც გვიჩვენებს ყველა იმ ჩვევასა და თვისებას, რომლისგანაც უნდა გავთავისუფლდეთ; მეორე - დადებითი, რომელიც აღნიშნავს იმას, რისკენაც უნდა ვისწრაფოდეთ.

პირველ შემთხვევაში, პეტრე მორწმუნეებს მოუწოდებს გათავისუფლდნენ ბოროტებისაგან, მზაკვრობისგან, პირფერობისგან, შურისა და ყოველგვარი ბოროტსიტყვაობისგან (იხ. 1პეტრ. 2:1). როგორც კი ამას გააკეთებს ქრისტიანი, იგი შეიცვლება და განსხვავებული იქნება მის გარშემომყოფებისაგან. როგორც კი მიატოვებს ბოროტებას, აღარ ექნება სურვილი სხვებისთვის ზიანის მიყენებისა, არამედ, პირიქით, მათთვის სიკეთე ენდომება. როგორც კი მიატოვებს მზაკვრობას, აღარ მოატყუებს სხვებს, არამედ იქნება პირდაპირი და პატიოსანი. ქრისტიანებს არ შეშურდებათ მათი, ვინც მათზე მდიდარია. ისინი კმაყოფილნი არიან თავიანთი ხვედრით და კეთილდღეობით. ასევე არ იტყვიან იმას, რაც სხვის სახელს შეურაცხყოფს. 

მეორე სიმბოლო, რომელსაც პეტრე გამოიყენებს, არის ახალშობილი ყრმა, რომელიც ნატრობს რძეს (იხ. 1პეტრ. 2:2) და ეს დადებითი ხასიათისაა. ქრისტიანული ცხოვრებით რომ იცხოვრო, საკმარისი არ არის უარი თქვა ცუდი საქმეების ჩადენაზე. ასეთ ცხოვრებას აზრი არ ექნებოდა. ეს ნიშნავს სულიერი საკვების ძიებას ისეთივე ენერგიით, როგორითაც მშიერი ჩვილი ითხოვს რძეს. პეტრე მკითხველს მიუთითებს სულიერი საკვების წყაროზე - ღვთის სიტყვაზე (იხ., ასევე, ებრ. 4:12; მათ. 22:29; 2ტიმ. 3:15-17). ბიბლიის წყალობით შეგვიძლია გავიზარდოთ სულიერადაც და მორალურადაც, იმიტომ რომ მასში მოგვეპოვება იესო ქრისტეს ყველაზე სრული გამოცხადება. იესოში კი გაგვაჩნია წმიდა ღმერთის ხასიათისა და ბუნების გამოცხადება, უფლისა, რომელიც გვიყვარს და რომელსაც ვემსახურებით.

როგორ ერწყმის ეს ორი იდეა ერთმანეთს? როგორ დაგვეხმარება წმიდა წერილში სულიერი საკვების ძიება, გადავეჩვიოთ იმ ცუდ ჩვევებსა და თვისებებს, რომლებსაც პეტრე ჩამოთვლის?

ორშაბათი                                                                                                                  10 აპრილი
ცოცხალი ქვა
წაიკითხეთ 1პეტრ. 2:4-8 (იხ., ასევე, ეს. 28:16; ფს. 118:22; ეს. 8:14,15). რომელ მნიშვნელოვან ჭეშმარიტებას მიმართავს აქ პეტრე? მოციქულის თანახმად, როგორ უნდა ვუპასუხოთ იესოს ქმედებებს?

პეტრე მოუწოდებს თავის მკითხველებს ეძიონ სულიერი საკვები, მაგრამ მას შემდეგ მაშინვე გადააქვს მათი ყურადღება იესო ქრისტეზე, ცოცხალ ქვაზე. მეტად სავარაუდოა, პეტრე აქ აკეთებს შედარებას იერუსალიმის ტაძართან. 1პეტრ. 2:4-8-ში მას ძველი აღთქმიდან მოჰყავს სამი ნაწყვეტი, რომელიც ხაზს უსვამს ქვაკუთხედის მნიშვნელობას, ის კი უფლის ეკლესიაში იესოს როლის სიმბოლოა. პეტრე არ არის ერთადერთი, რომელიც ამ მუხლებს იესოსთან აკავშირებს. თავად იესო ციტირებს 117:22 ფსალმუნს თავისი ერთ-ერთი იგავის დასასრულს (იხ. მათ. 21:42). პეტრე იმავეს ამბობს საქმეების 4:11-ში წარმოთქმულ სიტყვაში, რომლითაც ებრაელ ლიდერებს მიმართავდა. პავლე რომ. 9:33-ში ციტირებს ეს. 28:16-ს.

პეტრე ამბობს, რომ მიუხედავად იესოს ჯვარცმისა და უარყოფისა, ღმერთმა მას განუწესა ქვაკუთხედის როლი ღვთის სულიერ სახლში. ისეთი ტერმინების გამოყენებისას, როგორიცაა: ქვაკუთხედი და სამშენებლო ქვები, პეტრე ქმნის ეკლესიის წარმოდგენას. ეკლესია ემყარება იესოს, მაგრამ შედგება მათგან, ვინც მიჰყვება მას.

ყურადღება მიაქციეთ იმას, რომ როგორც კი ქრისტიანები ხდებით, მაშინვე ქრისტიანული საკრებულოს ან ადგილობრივი ეკლესიის ნაწილს წარმოადგენთ. მსგავსად აგურისა, რომელიც ჩაშენებულია დიდ შენობაში, ქრისტიანები არ არიან მოწოდებულნი გაჰყვნენ იესოს ცალკეულად. ქრისტიანი, რომელიც არ გაერთიანდება სხვა ქრისტიანებთან თაყვანისცემასა და შრომაში ღვთის საქმის გასაუმჯობესებლად, არ შეესაბამება თავის სახელს. ქრისტიანები ინათლებიან ქრისტეში და როცა ასე იქცევიან, მაშინ ინათლებიან მის ეკლესიაში.

პეტრე ასევე საუბრობს ეკლესიის როლის შესახებ. იგი იმაში მდგომარეობს, რომ ჩამოყალიბდეს "წმიდა სამღვდელოება" (1პეტრ. 2:5), რომელიც შესწირავს "სულიერ მსხვერპლს". ძველ აღთქმაში მღვდლები იყვნენ შუამავლები ღმერთსა და ერს შორის. პეტრე და ახალაღთქმისეული სხვა ავტორები ხშირად გამოიყენებენ ტაძრისა და სამღვდელოების ტერმინებს, რათა ეკლესია წარადგინონ ღვთის ცოცხალ ტაძრად, რომელშიც მღვდლის როლს ასრულებს მისი ერი. პეტრე მიუთითებს თაყვანისცემის ძველაღთქმისეულ სისტემაზე, რათა გაგვიხსნას ჭეშმარიტება, თუ როგორ უნდა იცხოვროს და მოიქცეს დღეს ქრისტიანი.

კიდევ ერთხელ წაიკითხეთ 1პეტრ. 2:5. რას ნიშნავს "სულიერი მსხვერპლის მოტანა"? როგორ ახორციელებენ ამას ქრისტიანები და ღმერთის წინაშე თავიანთ თაყვანისცემაში როგორ წარადგენენ საზოგადოების ინტერესებს?

სამშაბათი                                                                                                                  11 აპრილი
აღთქმის ღვთის ერი
პეტრე წერს ძველი აღთქმის პოზიციიდან. მისი საკვანძო იდეა აღთქმაშია, რომელსაც უდიდესი მნიშვნელობა აქვს ებრაული და ქრისტიანული თეოლოგიისათვის.

რა არის აღთქმა?

ტერმინი "აღთქმა" (ებრ. ბერიტ) აღწერს მოლაპარაკებას ან ფორმალურ თანხმობას ორ მხარეს შორის. იგი შეიძლება დადებულიყო ორ კერძო პირს შორის (მაგალითად, ლაბანსა და იაკობს შორის დაბ. 31:44-ში) ან ორ მეფეს შორის (მაგალითად, სოლომონსა და ხირამს შორის 3მეფ. 5:12-ში, სადაც "ბერიტ" ითარგმნა როგორც "კავშირი"). იგი ასევე შეიძლება დადებულიყო მეფესა და ერს შორის, როგორც ეს მოხდა დავით მეფესა და ებრაელ უხუცესებს შორის (იხ. 2მეფ. 5:3).

სხვა მრავალ საკითხთან ერთად იკვეთება აღთქმის განსაკუთრებული ურთიერთობები, რომლებიც აკავშირებს ღმერთს და მის რჩეულ ერს, აბრაამის შთამომავალთ.

წაიკითხეთ დაბ. 17:1-4; გამ. 2:24; 24:3-8. რას გვეუბნება ეს მუხლები აღთქმაზე, რომელიც ღმერთმა დაუდო ისრაელს?

ბიბლიის პირველი წიგნი, დაბადება, მოგვითხრობს, თუ როგორ დაუდო ღმერთმა აღთქმა აბრაამს (იხ. დაბ. 15:9-21; 17:1-26). ღმერთმა "გაიხსენა" ეს აღთქმა და იხსნა თავისი ერი ეგვიპტელთა რისხვისაგან (იხ. გამ. 2:24). ღმერთმა განაახლა თავისი აღთქმა მოსეს დროს, როცა ებრაელებს მისცა ათი მცნება და სხვა კანონები (იხ. გამ. 19:1-24:8; გამ. 24:3-8).

მაგრამ აღთქმა არ დაიდო პირობის გარეშე. "უფალი დაპირდა მათ, რომ თუკი კეთილსინდისიერად აღასრულებდნენ მის მოთხოვნებს, მაშინ იგი აკურთხებდა მათ ყველანაირ მონაგებში და მათ ყველა საქმეში" (ე. უაითი. დამოწმებანი ეკლესიისთვის, ტ. 2, გვ. 574).

მართლაც, წინასწარმეტყველები არაერთგზის აფრთხილებდნენ ებრაელებს იმის შესახებ, თუ რა საფრთხე შეიძლება გამოეწვია ღვთის რჯულისადმი დაუმორჩილებლობას და იყენებდნენ აღთქმის ტერმინოლოგიას. არსებობს მოსაზრება, რომ დანიელისა და გამოცხადების წიგნების გარდა სხვა დანარჩენ წიგნში ჩაწერილი ყველა წინასწარმეტყველება პირობითია. ეს გვიჩვენებს, თუ რამხელა მნიშვნელობა აქვს მორჩილებას აღთქმის შემთხვევაში. აღთქმის მიერ გათვალისწინებული კურთხევების აღსრულება დამოკიდებული იყო იმაზე, დაემორჩილებოდნენ ღვთის რჯულს თუ არა და წინასწარმეტყველება დაღუპვის შესახებ ეკუთვნოდა მხოლოდ მათ, ვინც არ იყო მორჩილი. 

რას ნიშნავს თქვენთვის აღთქმის ურთერთობები ღმერთთან? რა მოვალეობებს გაკისრებთ ეს აღთქმა?

ოთხშაბათი                                                                                                                12 აპრილი
სამეფო სამღვდელოება
გამოსვლის წიგნში უფალმა უთხრა მოსეს: "ასე უთხარი იაკობის სახლს და აუწყე ისრაელის ძეთ: თქვენ დაინახეთ, რა დავმართე ეგვიპტელებს, როცა აგწიეთ არწივების ფრთებზე და მოგიყვანეთ ჩემთან. და ახლა, თუ მოუსმენთ ჩემს ხმას და დაიცავთ ჩემს აღთქმას, ამოგარჩევთ ჩემს საკუთრებად ყველა ხალხიდან, რადგან ჩემია მთელი ქვეყანა. და თქვენ იქნებით ჩემთვის მღვდელთა სამეფოდ და წმიდა ერად" (გამ. 19:3-6).

აი, კეთილი უწყება, რომელიც გამჟღავნდა ათასობით წლის წინათ გოლგოთამდე: ღმერთი იხსნის თავის ერს, ათავისუფლებს ცოდვებისაგან და უწმიდური ბორკილებისგან და, როგორც განსაკუთრებულ ერს, უბრძანებს მათ უყვარდეთ იგი და ემორჩილებოდნენ მას მთელი წუთისოფლის თვალწინ.

წაიკითხეთ 1პეტრ. 2:5,9,10 და გამ. 19:6. რა აქვს პეტრეს მხედველობაში, როცა ქრისტიანებს უწოდებს "სამეფო სამღვდელოებას" და "წმიდა ერს" (1პეტრ. 2:9)? რას გვეუბნება ეს ჩვენ, როგორც ქრისტიანებს და მეშვიდე დღის ადვენტისტებს ჩვენი მოვალეობის შესახებ? 

"სულიერი სახლი", "რჩეული მოდგმა", "სამეფო სამღვდელოება" და "ღვთის ხალხი" - ყველა ეს ბიბლიური გამონათქვამი აღწერს განსაკუთრებულ ურთიერთდამოკიდებულებას ღმერთსა და აბრაამის შთამომავალთ შორის. ახლა კი, ახალი აღთქმის კონტექსტში, იესოს მსახურებისა და ჯვრის კონტექსტში, პეტრე აღთქმის იმავე ენას იყენებს ეკლესიის წევრების მიმართ. ებრაელებისთვის მიცემული აღთქმა ახლა ვრცელდება არა მხოლოდ ებრაელებზე, რომლებსაც სწამთ იესო, არამედ მორწმუნე წარმართებზეც. დიახ, იესოს წყალობით წარმართებსაც ეწოდათ აბრაამის შვილები. "და თუ ქრისტესნი ხართ, მაშ, აბრაამის თესლი ხართ და აღთქმის მემკვიდრენი" (გალ. 3:29). ქრისტეს მეშვეობით ყოველ ადამიანს, მიუხედავად თავისი წარმომავლობისა, შეუძლია გახდეს "სამეფო სამღვდელოების" ნაწილი. 

მიესადაგება თუ არა  ფრაზები "წმიდა ერი" და "სამეფო სამღვდელოება" თითოეული ჩვენგანისა და ჩვენი საკრებულოს ცხოვრებას? როგორ შეგვიძლია შევესაბამებოდეთ ამ დიდებულ მოწოდებას?

ხუთშაბათი                                                                                                                13 აპრილი
განდიდებისას
პარალელები ძველაღთქმისეულ ეკლესიასთან არ მთავრდება ღმერთის მხრიდან ჩვენს ხსნაზე, მოწოდებასა და ამორჩევაზე. საკითხი შემდეგში მდგომარეობს: "რისთვის ვართ მოწოდებულნი და რჩეულნი?" პეტრე აქვე იძლევა პასუხს.

იგი მიგვითითებს, რომ ამ განსაკუთრებულ ურთიერთობებს აქვთ განსაზღვრული მიზანი. ქრისტიანები მოწოდებულნი არიან "რათა გამოაცხადონ მისი სათნოებანი, ვინც სიბნელიდან თავისი საკვირველი ნათლისკენ გამოგიხმოთ" (1პეტრ. 2:9). ეს არის ის, რაც უნდა გაეკეთებინა ძველ ისრაელს. ღმერთმა მოუწოდა მათ წუთისოფლისთვის ყოფილიყვნენ მოწმენი. ღვთის მიზანი იმაში მდგომარეობდა, რომ მთელი წუთისოფელი ეკურთხებინა ისრაელის, აღთქმის ერის, მეშვეობით.

წაიკითხეთ შემდეგი მუხლები. რა საერთო აზრი დევს ამ მუხლებში? რჯლ. 4:6; 26:18,19; ეს. 60:1-3; ზაქ. 8:23.

ძველ ისრაელს, აღთქმის ერს, ჰქონდა მისია - გაევრცელებინა სახარება წუთისოფელში და ეჩვენებინა ღვთისგან შემოთავაზებული ხსნა. ქრისტიანებსაც იგივე მისია აკისრიათ. ისინი მოწოდებულნი არიან გაუზიარონ სხვებს საკუთარი გამოცდილება და ღვთის შეცნობა, ასევე რა გააკეთა უფალმა წუთისოფლისთვის ქრისტეს მეშვეობით.

წაიკითხეთ 1პეტრ. 2:10. რატომ არის ასეთი მნიშვნელოვანი ეს მუხლი ქრისტიანთა მისიისა და მიზნისათვის?

წუთისოფელი ჩაეფლო ცოდვასა და სიკვდილში და განწირა საკუთარი თავი დაღუპვისათვის. მაგრამ იესომ  უბოძა საკუთარი სიცოცხლე მათ, ვინც გარდაუვალი განადგურებისთვის იყო განწირული და იხსნა ყველანი. ქრისტიანებს ძალზე მაღალი სტატუსი აქვთ - ღვთის ერის სტატუსი. მაგრამ ამას მივყავართ მოვალეობასთან, რომ დავპატიჟოთ სხვები ღმერთთან და მათ შეძლონ განარჩიონ ეს უმაღლესი სტატუსი. 1პეტრ. 2:10-ის თანახმად, ქრისტიანები ახლა წარმოადგენენ ერს. ოდესღაც ისინი არ ყოფილან ერი, ახლა კი უპირატესობა მიენიჭათ გამხდარიყვნენ წმიდა ერი (იხ. ოს. 1,2). როგორც წესი, ბიბლიაში სიტყვა "წმიდა" ნიშნავს "გამორჩეული თაყვანისცემისთვის". ამიტომ ქრისტიანებმა, როგორც წმიდა ერმა, წუთისოფლური ცხოვრებისაგან განსხვავებული ცხოვრებით უნდა იცხოვრონ. ისინი ასევე უნდა ჰგავდნენ ცივ ღამეში გაჩაღებულ ცეცხლს, რომელიც მიიზიდავს სხვებს თავისი სითბოთი. ქრისტიანებს დაევალათ გაუზიარონ სხვებს დიდებული ხსნა, რომლის თანამონაწილენიც თავად არიან.

პარასკევი                                                                                                                  14 აპრილი
შემდგომი გამოკვლევისათვის
"ეკლესია მეტად ძვირფასია უფლისათვის, მაგრამ არა მისი გარეგნული უპირატესობანი, არამედ ჭეშმარიტი, გულწრფელი ღვთისმოსაობა, რითაც იგი წუთისოფლისაგან განსხვავდება. მაცხოვარი ეკლესიას იმის მიხედვით აფასებს, თუ როგორ იზრდებიან  მისი წევრები ქრისტეს შემეცნებაში; როგორ იზრდება და მრავლდება მათი სულიერი, ცოცხალი გამოცდილებები.

ჭეშმარიტად გულწრფელობისა და სიწმიდის ნაყოფის მიღება სურს მაცხოვარს თავისი ვენახიდან. სიყვარულისა და სიკეთის პრინციპებს ეძებს მასში. ხელოვნების ვერავითარი ნიმუში ვერ შეედრება ჭეშმარიტი ქრისტიანის სულის სილამაზესა და კეთილ თვისებებს. მადლის ატმოსფერო, რომელიც მორწმუნის სულს გარს აკრავს; სულიწმიდა, რომელიც მის გონებასა და გულს თავს დასტრიალებს, - მიწის მარილად აქცევს მას, მაცოცხლებელ ნელსურნელებად, რაც ადამიანის კურთხევის შესაძლებლობას აძლევს უფალს" (ელენ უაითი. ქრისტეს იგავები, გვ. 298).

კითხვები მსჯელობისათვის:

1.
რას ნიშნავს იყო გამოხმობილი სიბნელიდან საკვირველი ნათლისკენ? როგორ აუხსნიდით ამ იდეას მას, ვისაც არ სწამს იესოსი? რა არის სიბნელე? რა არის სინათლე? პეტრეს ლოგიკით, რა განსხვავებაა მათ შორის?

2.
"შეხედეთ, გასწავლეთ თქვენ წესები და სამართალნი, როგორც მიბრძანა მე უფალმა, ჩემმა ღმერთმა, აღსასრულებლად იმ ქვეყანაში სადაც თქვენ მიდიხართ დასამკვიდრებლად. დაიცავით და აღასრულეთ, რადგან ესაა თქვენი სიბრძნე და თქვენი გონიერება, სხვადასხვა ხალხების თვალწინ, რომელნიც ყურს მოკრავენ ამ წესებს და იტყვიან: "მხოლოდ ეს ხალხია ბრძენი და გონიერი, დიდი ერია ეს".  რადგან რომელი დიდი ერია, რომელთანაც ისე ახლოს იყვნენ (მისი) ღმერთები, როგორც ახლოსაა ჩვენთან უფალი, ჩვენი ღმერთია ჩვენთან, როცა კი ვუხმობთ მას? და რომელი დიდი ერია, რომელსაც ჰქონდეს ისეთი სამართლიანი წესები და სამართალნი, როგორც მთელი ეს რჯულია, რომელსაც მე გაძლევთ თქვენ დღეს?" (რჯლ. 4:5-8). როგორ გვეკუთვნის ეს სიტყვები ჩვენ, მეშვიდე დღის ადვენტისტებს, და რისკენ მოგვიწოდებს უფალი, რომელმაც ასე უხვად დაგვასაჩუქრა?

3.
წაიკითხეთ 1პეტრ. 2:3. რა აქვს მხედველობაში პეტრეს, როცა ამბობს: "რადგან იგემეთ, რომ ტკბილია უფალი"? თქვენ კი იგემეთ მისი სიტკბოება?

4.
ბევრმა არაფერი იცის მეშვიდე დღის ადვენტისტების შესახებ ან იმის შესახებ, რისიც გვწამს. რა არის თქვენს ეკლესიაში ისეთი, რაც აღგძრავთ ეკლესიის წევრებსა და თქვენ, მიმართოთ ასეთ ადამიანებს?

გაკვეთილი 4                                                                                                     15 - 21 აპრილი
სოციალური ურთიერთობები
გამოსაკვლევად შემოთავაზებული ბიბლიური მუხლები: 1პეტრ. 2:13-23; 1პეტრ. 3:1-7; 1კორ. 7:12-16; გალ. 3:27,28; საქმე. 5:27-32; ლევ. 19:18.

სამახსოვრო მუხლი: "უპირველეს ყოვლისა კი, იქონიეთ გულითადი სიყვარული ერთმანეთისადმი, რადგან ცოდვათა სიმრავლეს სიყვარული ფარავს" (1პეტრ. 4:8).

პეტრე მოციქულის წერილი შეიცავს პასუხებს თავისი დროისთვის მეტად რთულ სოციალურ შეკითხვებზე. მაგალითად, როგორ უნდა იცხოვრონ ქრისტიანებმა უკეთური ხელისუფლების მხრიდან დევნის პირობებში? პეტრეს თანამედროვეთა შემთხვევაში, ასეთ ხელისუფლებას წარმოადგენდა წარმართი რომაული იმპერია. რა ამცნო პეტრემ თავის მკითხველს და რას ნიშნავს მისი სიტყვები დღეს ჩვენთვის?

რა უნდა ექნა ქრისტიან მონას, როცა ბატონი სასტიკად და არასამართლიანად ექცეოდა? თუმცა მუშასა და დამსაქმებელს შორის არსებული თანამედროვე ურთიერთობები განსხვავდება პირველ საუკუნეში არსებული მსგავსი ურთიერთობებისგან, მაგრამ მსახურსა და ბატონს შორის ურთიერთობებში, რომელთა შესახებაც პეტრე საუბრობს, ეჭვგარეშეა, საკუთარ თავს ამოიცნობენ ისინი, ვისაც დღეს უსამართლო უფროსი ჰყავს. აღსანიშნავია, რომ პეტრე მიუთითებს იესოზე და იმაზე, თუ რას აკეთებდა ქრისტე მის მიმართ ცუდი დამოკიდებულების დროს და ამით გვიჩვენებს, თუ როგორ უნდა მოიქცნენ ქრისტიანები მსგავს შემთხვევებში (იხ. 1პეტრ. 2:21-24).

როგორი ურთიერთობა უნდა ჰქონდეთ ცოლსა და ქმარს ერთმანეთში, განსაკუთრებით მაშინ, როცა მათი რელიგიური შეხედულებები განსხვავდება?

და ბოლოს, რა დამოკიდებულება უნდა ჰქონდეს ქრისტიანს საზოგადოებრივი წყობის მიმართ მაშინ, როცა საზოგადოებრივი წყობა, ისევე, როგორც პოლიტიკური, დამახინჯებულია და ეწინააღმდეგება ქრისტიანულ რწმენას?

კვირადღე                                                                                                                  16 აპრილი
ეკლესია და სახელმწიფო
მიუხედავად იმისა, რომ ბიბლია დიდი ხნის წინ დაიწერა, იგი ეხება ისეთ საკითხებს, რომლებიც დღესაც აქტუალურია, მაგალითად, ქრისტიანებსა და ხელისუფლებას შორის ურთიერთობის საკითხი. 

ხანდახან ჩვენი საქციელი მეტისმეტად თვალში საცემია. გამოცხ. 13-ში საუბარია დროზე, როცა პოლიტიკური ძალების მორჩილება ღვთის დაუმორჩილებლობის ნიშანი იქნება. ასეთ შემთხვევაში, ჩვენი არჩევანი ნათელია (იხ. ხუთშაბათი დღის გაკვეთილი).

წაიკითხეთ 1პეტრ. 2:13-17. შეძლებისდაგვარად, რა ურთიერთობა უნდა გვქონდეს ხელისუფლებასთან?

რომაული იმპერიის ბოროტმოქმედება კარგად იყო ცნობილი ყველასთვის, ვინც მის საზღვრებში ცხოვრობდა. იგი გაიზარდა ამბიციური მმართველების საომარი ქმედებების შედეგად. ნებისმიერი სახის წინააღმდეგობა სასტიკად იხშობოდა. მუდმივი წამება და ჯვარზე გაკვრა - ეს მხოლოდ ორი სახის სასჯელია წამებათა მთელი რიგიდან. რომაული ხელისუფლება გაჟღენთილი იყო ნეპოტიზმითა (ნეპოტიზმი – მეგობრებისა და ნათესავებისათვის განსაკუთრებული პრივილეგიების მინიჭება მათი დამსახურებისდა მიუხედავად) და კორუფციით. მმართველი ელიტა ცივსისხლიანად და სისასტიკად იყენებდა თავის ძალას. მიუხედავად ამისა, პეტრე თავის მკითხველს მოუწოდებს: დაემორჩილოს ნებისმიერ ადამიანურ ხელისუფლებას - იმპერატორსა და მის ხელქვეითებს (იხ. 1პეტრ. 2:13,14). 

პეტრე ამტკიცებს, რომ იმპერატორიც და მისი ხელქვეითებიც სჯიან ბოროტმოქმედებს და განადიდებენ კეთილის მოქმედთ (იხ. 1პეტრ. 2:14). ასეთი ქმედებით ისინი მნიშვნელოვან როლს ასრულებენ საზოგადოების ჩამოყალიბებაში.

სინამდვილეში, მიუხედავად ამდენი ნაკლისა, რომის იმპერია უზრუნველყოფდა სტაბილურობას. იგი საშუალებას არ იძლეოდა, რომ მომხდარიყო სამოქალაქო ომები. და, მიუხედავად იმისა, რომ მისი მართლმსაჯულება მეტისმეტად სასტიკი იყო, იგი მაინც ჩამოყალიბდა კანონის უზენაესობით. იმპერია აგებდა გზებს და შემოიტანა ფულის სისტემა, რათა დაეკმაყოფილებინა თავისი საომარი საჭიროებები. ამის მეშვეობით რომმა უზრუნველყო გარემო, რისი წყალობითაც მოსახლეობა იზრდებოდა და, გარკვეულწილად, ყვაოდა კიდეც. თუკი ამ ყველაფერს შევხედავთ ამ კუთხით, მაშინ პეტრეს დარიგებას ხელისუფლებასთან დაკავშირებით დიდი მნიშვნელობა აქვს. არც ერთი სახელმწიფო არ არის სრულყოფილი და ის სახელმწიფოც, რომელშიც პეტრე  ცხოვრობდა და ის ეკლესია, რომელსაც იგი უვლიდა, არ წარმოადგენდა გამონაკლისს. მოციქული ასწავლიდა, რომ ქრისტიანები უნდა ეცადონ, იყვნენ სამაგალითო მოქალაქეები და დაემორჩილონ თავიანთი ქვეყნის კანონებს იქ, სადაც შესაძლებელია და მაშინაც კი, თუკი მისი მმართველები სულ არ არიან სრულყოფილები. 

რატომ არის ქრისტიანებისთვის მნიშვნელოვანი იყვნენ კარგი მოქალაქეები არაიდეალურ პოლიტიკურ შემთხვევებშიც კი? რა შეგიძლიათ გააკეთოთ, რომ თქვენი საზოგადოება ოდნავ მაინც შეცვალოთ უკეთესობისკენ?

ორშაბათი                                                                                                                  17 აპრილი 

ბატონები და მსახურები
წაიკითხეთ 1პეტრ. 2:18-23. როგორ გვესმის დღეს ეს აზრობრივად რთული მუხლები? რა პრინციპი შეგვიძლია დავინახოთ მასში?

1პეტრ. 2:18-23-ის ყურადღებით წაკითხვის შემდეგ ვხედავთ, რომ ეს მუხლები არ ამართლებს მონობას, მაგრამ გვასწავლის სწორ მიდგომას სირთულეებთან, რომელთა შეცვლაც არ ძალგვიძს. 

1პეტრ. 2:18-ში სიტყვა "ოიკეტეს", რომელიც ითარგმნა როგორც "მსახური", გამოიყენება მხოლოდ და მხოლოდ სახლში მყოფ მონებთან დაკავშირებით. უფრო მეტად გავრცელებული სიტყვა "დულოს"  გამოიყენება ეფეს. 6:5-ში, სადაც მსახურებს მსგავსი რჩევა ეძლევათ.

რომის იმპერიაში მონები ითვლებოდნენ კერძო საკუთრებად და იმყოფებოდნენ ძალაუფლებაში თავიანთი ბატონისა, რომელიც, თავის მხრივ, ან მოწყალე იყო მათ მიმართ ან - სასტიკი. მონობის წყაროს წარმოადგენდა: ტყვეობა, მონის შვილობა და კრედიტორის ძალაუფლება, მონად ექცია თავისი მევალე. ზოგიერთ მსახურს დიდი ძალაუფლება ჰქონდა. ისინი მართავდნენ თავიანთი ბატონების დიდძალ ქონებას. ზოგიერთი წარადგენდა ბატონის საქმიან ინტერესებს. სხვანი კი განათლებას აძლევდნენ თავიანთი მებატონეების შვილებს. 

მონის გამოსყიდვა შესაძლებელი იყო, რის შემდეგაც იგი წარმოადგენდა თავისუფალ ადამიანს. ასეთ მონებს უწოდებდნენ "გამოსყიდულებს". პავლე გამოიყენებს ამ გამონათქვამს იმისთვის, რომ გვიჩვენოს, თუ რა გააკეთა იესომ ჩვენთვის (იხ. ეფეს. 1:7; რომ. 3:24; კოლ. 1:14; 1პეტრ. 1:18,19).

მნიშვნელოვანია გვახსოვდეს, რომ პირველ ქრისტიანებს შორის იყო ძალიან ბევრი მონა. ისინი წარმოადგენდნენ ტყვეებს სისტემისა, რომელსაც ვერ შეცვლიდნენ. მათ, ვისაც არ გაუმართლა ჰყოლოდა ჰუმანური ბატონი, განსაკუთრებით რთულ მდგომარეობაში იყვნენ; მაგრამ მათზეც, ვისი ბატონებიც კეთილნი იყვნენ, შეიძლება გადმოღვრილიყო რისხვა. პეტრეს მიერ ქრისტიანი-მონებისადმი მიცემული რჩევა-დარიგებანი ეთანხმება ახალი აღთქმის სხვა მტკიცებულებებსაც. ისინი მორჩილნი და მომთმენნი უნდა იყონ ისევე, როგორც ქრისტე იყო მორჩილი და მომთმენი (იხ. 1პეტრ. 2:18-20). სულ არ არის საქებარი ის, რომ დაისაჯო დამსახურებულად. ქრისტეს ჭეშმარიტი სული ადამიანში მჟღავნდება, როცა ის უდანაშაულოდ იტანჯება. იესოს მსგავსად, ასეთ შემთხვევებში ქრისტიანები არ უნდა ილანძღებოდნენ და იმუქრებოდნენ, არამედ უნდა მიენდონ ღმერთს, რომელიც ყველას განიკითხავს სიმართლით (იხ. 1პეტრ. 2:23).

რა პრაქტიკული გაკვეთილები დევს პეტრეს სიტყვებში? ნიშნავს თუ არა ეს იმას, რომ არ უნდა დავიცვათ საკუთარი უფლებები? გაუზიარეთ ჯგუფს თქვენი აზრი.

სამშაბათი                                                                                                                  18 აპრილი
ცოლები და ქმრები
წაიკითხეთ 1პეტრ. 3:1-7. რომელ განსაკუთრებულ შემთხვევას განიხილავს პეტრე ამ ნაწყვეტში? რა კავშირი აქვს ამ სიტყვებს ქორწინების ინსტიტუტთან თანამედროვე საზოგადოებაში?

ამ ნაწყვეტში მნიშვნელოვანი ინფორმაციაა, რომელიც ყურადღებიან მკითხველს დაეხმარება გააცნობიეროს, თუ რომელ საკითხს განიხილავს პეტრე. 1პეტრ. 3:1-ში ავტორი საუბრობს იმ ქმრებზე, "ვინც არ ერწმუნებიან სიტყვას". სხვა სიტყვებით, პეტრე მსჯელობს იმ ქრისტიანი ქალის შესახებ, რომელიც გათხოვილია არაქრისტიან მამაკაცზე. 

ქრისტიანი ქალისთვის შეიძლება რთული აღმოჩნდეს იცხოვროს ქორწინებაში მამაკაცთან, რომელიც არ იზიარებს მის რწმენას. რა უნდა გააკეთოს მან ამ შემთხვევაში? უნდა მიატოვოს თუ არა ქალმა თავისი ქმარი? პეტრე, როგორც პავლე, არ სთავაზობს მათ ქმრების მიტოვებას (იხ. 1კორ. 7:12-16). ამის ნაცვლად, პეტრე ამბობს, რომ ცოლი, ვისი მეუღლეც არ არის მორწმუნე, უნდა ცხოვრობდეს სამაგალითო ცხოვრებით.

როლები, რომლებიც მინიჭებული ჰქონდათ ქალებს პირველი ასწლეულების განმავლობაში რომის იმპერიაში, გარკვეულწილად, განისაზღვრებოდა მათი სოციალური სტატუსით. მაგალითად, რომაელი ცოლები სამართლებრივად უფრო დაცულნი იყვნენ, ვიდრე იმ ქალთა უმრავლესობა, რომელთაც პეტრე მიმართავდა. სხვა სოციალური ფენის ქალებს უფლება არ ჰქონდათ მონაწილეობა მიეღოთ პოლიტიკაში ან დაეკავებინათ სამოქალაქო თუ რელიგიური თანამდებობები. პეტრე ქრისტიან ქალებს მოუწოდებს მიიღონ ის სტანდარტები, რომლებიც, მათ შემთხვევაში, აღფრთოვანების ღირსია. იგი მათ მოუწოდებს უბიწობისა და მოწიწებისკენ (იხ. 1პეტრ. 3:2). პეტრე ვარაუდობს, რომ ქრისტიანი ქალი უფრო მეტად უნდა ზრუნავდეს თავის შინაგან სილამაზეზე, ვიდრე მოდურ ვარცხნილობებზე, სამკაულებსა და ძვირფას ტანსაცმელზე (იხ. 1პეტრ. 3:3-5). ქრისტიანი ქალი ისე მოიქცევა, რომ თავის ქმარს ქრისტიანობა წარუდგინოს ყველაზე ხელსაყრელი პირობებით.

ქმრებმა არავითარ შემთხვევაში არ უნდა აღიქვან პეტრეს სიტყვები ისე, თითქოს უფლება აქვთ ცუდად მოეპყრონ თავიანთ ცოლებს. იგი ყურადღებას ამახვილებს იმაზე, რომ ქმრები უნდა უფრთხილდებოდნენ ცოლებს (იხ. 1პეტრ. 3:7).

თუმცა პეტრე განიხილავს კონკრეტულ შემთხვევას ანუ ქრისტიანი ქალისა და ურწმუნო კაცის ქორწინებას, მაგრამ ამ მუხლებში შეგვიძლია დავინახოთ ქრისტიანული ოჯახის იდეალი: ქრისტიანი მეუღლეები ზრუნავენ ერთმანეთზე, ცხოვრობენ მართალი ცხოვრებით და ღმერთს განადიდებენ ყოველდღიურ საქმეებში.

ოთხშაბათი                                                                                                                19 აპრილი
სოციალური ურთიერთობები
წაიკითხეთ რომ. 13:1-7; ეფეს. 5:22-33; 1კორ. 7:12-16 და გალ. 3:27,28. შეადარეთ პავლეს სიტყვები პეტრეს სიტყვებს, რომელიც ჩაწერილია 1პეტრ. 2:11-3:7-ში. 

პავლე რამდენიმე ადგილას მიმართავს იმ საკითხებს, რომელიც წამოიჭრა 1პეტრ. 2:11-3:7-ში. რასაც პავლე ამბობს სრულიად ეთანხმება პეტრეს პირველ წერილში ნათქვამს. მაგალითად, პეტრეს მსგავსად, პავლეც მოუწოდებს თავის მკითხველს დაემორჩილოს "უმაღლეს ხელმწიფებას" (რომ. 13:1). ხელისუფლები ღვთის მიერ არიან დადგენილნი და "საშიშნი არიან არა კეთილი საქმეებისათვის, არამედ ბოროტთათვის" (რომ. 13:3). ამგვარად, ქრისტიანი უნდა დაემორჩილოს დარიგებას: "ამრიგად მიეცით ყველას, რაც ეკუთვნის: ვისაც ხარკი - ხარკი, ვისაც ბაჟი - ბაჟი, ვისაც შიში - შიში, ვისაც პატივი - პატივი" (რომ. 13:7). 

პავლე ასევე აღნიშნავს, რომ ქალები, რომლებიც ქორწინებაში არიან ურწმუნო მამაკაცებთან, უნდა ცხოვრობდნენ ღვთისმოშიში ცხოვრებით, ამით კი ხელს შეუწყობენ თავიანთ ქმრებს შეუერთდნენ ეკლესიას (იხ. 1კორ. 7:12-16). პავლე ასევე საუბრობს ქრისტიანულ ქორწინებაში არსებულ თანაზიარობაზე. ქმრებს უნდა უყვარდეთ თავიანთი ცოლები ისევე, როგორც ქრისტემ შეიყვარა ეკლესია (იხ. ეფეს. 5:25). შემდეგ იგი ამბობს, რომ მსახურები უნდა დაემორჩილონ თავიანთ ბატონებს ისევე, როგორც ქრისტეს (იხ. ეფეს. 6:5). 

ამგვარად, პავლე მზად იყო ეშრომა გარკვეული შეზღუდვების გათვალისწინებით, ამას კი აკისრებდა კულტურა და კანონი. მას ესმოდა, თუ რისი შეცვლა შეიძლებოდა თავის კულტურაში და რისი - არა. მიუხედავად ამისა, მან ქრისტიანობაში დაინახა შინაგანი ძალა, რომელსაც, საბოლოო შედეგად, უნდა გარდაექმნა საზოგადოებაში ადამიანთა ურთიერთობა. პეტრესა და პავლეს, იესოს მსგავსად, არ უცდიათ მოეხდინათ რაიმე სახის პოლიტიკური გადატრიალება, რათა შეეცვალათ სოციალური წყობილება. საზოგადოების შეცვლა შეიძლება მომხდარიყო ღვთისმოშიში ხალხის ზეგავლენით, ეს ადამიანები კი მოქმედებენ როგორც საფუარი.

წაიკითხეთ გალ. 3:27-29. რა სერიოზული სოციალური შედეგები შეიძლება მოჰყვეს ქრისტიანთა ქმედებებს, თუკი ერთმანეთს მოექცევიან იმის გათვალისწინებით, რაც ქრისტემ გააკეთა მათთვის?

ხუთშაბათი                                                                                                                20 აპრილი
ქრისტიანობა და საზოგადოებრივი წესრიგი
პეტრემ და პავლემ იცოდნენ, რომ ადამიანთა დაწესებულებები და ხელისუფლებანი არ არის სრულყოფილი, ხოლო ზოგჯერ ცოდვილიც კი არის, და მიუხედავად სამოქალაქო და რელიგიურ ხელმძღვანელობასთან ურთიერთობის უარყოფითი გამოცდილებებისა, ისინი პირველ ქრისტიანებს მაინც მოუწოდებდნენ დამორჩილებოდნენ ადამიანთა ხელისუფლებას (იხ. 1პეტრ. 2:13-17; რომ. 13:1-10). მათი სიტყვების მიხედვით, ქრისტიანებმა უნდა გადაიხადონ გადასახადები და უნდა შეასრულონ თავიანთი მოვალეობები. იქ, სადაც სინდისი ამის უფლებას აძლევდათ, ქრისტიანები უნდა ყოფილიყვნენ სამაგალითო მოქალაქეები.

წაიკითხეთ საქმე. 5:27-32. როგორ ეფარდება ერთმანეთს პეტრეს მოთხოვნა დაემორჩილონ ხელისუფლებას (იხ. 1პეტრ. 2:13-17) და თავად პეტრესა და სხვა მოციქულთა ქმედება მოცემულ კონკრეტულ შემთხვევაში?

ქრისტიანული ეკლესიის პირველმა წარმატებებმა გამოიწვია პეტრესა და იოანეს დაკავება (იხ. საქმე. 4:1-4). ისინი დაკითხეს მთავრებმა, უხუცესებმა და მწიგნობრებმა, რის შემდეგაც გაათავისუფლეს  და სასტიკად აუკრძალეს ქადაგება (იხ. საქმე. 4:5-23). მალე ხელმეორედ დააკავეს და ჰკითხეს, თუ რატომ არ დაემორჩილნენ ხელისუფლების განკარგულებას (იხ. საქმე. 5:28). პეტრემ უპასუხა: "ღმერთს უფრო დიდად უნდა ვემორჩილებოდეთ, ვიდრე ადამიანებს" (საქმე. 5:29).

რა მნიშვნელოვანი ჭეშმარიტება შეგვიძლია დავინახოთ ამ სიტყვებში?

პეტრე არ იყო პირფერი, რომელიც ერთს ამბობდა და მეორეს აკეთებდა. როცა დადგა საკითხი, თუ ვის უნდა დამორჩილებოდა, პასუხი ნათელი იყო. მანამ, სანამ ქრისტიანი არ დადგება ასეთი არჩევანის წინაშე, იგი უნდა ემორჩილებოდეს ხელისუფლებას, თუნდაც მათ საზოგადოების გარდაქმნა სურდეთ. მაგრამ როცა ქრისტიანის წინაშე დგას მორალის საკითხები, მაშინ მათ კანონიერი გზებით უნდა დანერგონ საზოგადოებაში იესოს სწავლება და ფასეულობები. არჩევანი დამოკიდებულია მრავალ ფაქტორზე, მაგრამ ისწრაფოდე იყო კანონის მორჩილი მოქალაქე სულაც არ ნიშნავს იმას, რომ ქრისტიანი უარს აცხადებს სცადოს საზოგადოების გაუმჯობესება.

წაიკითხეთ ლევ. 19:18 და მათ. 22:39. მოთხოვნა: გიყვარდეს მოყვასი შენი, ვითარცა თავი შენი, რა მხრივ შეიცავს მოწოდებას, უკეთესობისკენ შევცვალოთ მოყვასის ცხოვრებისეული პირობები და გარემოება?

პარასკევი                                                                                                                  21 აპრილი
შემდგომი გამოკვლევისათვის
წაიკითხეთ ე. უაითის "დიადი ბრძოლა", თავები: "მოახლოებული ბრძოლა", გვ. 582-592, "ჩვენი გადარჩენის ერთადერთი გარანტია", გვ. 593-602 და "მწუხრის ჟამი" გვ. 613-634.

ელენ უაითი ყოველთვის გამოდიოდა იმ იდეის მომხრედ, რომ მეშვიდე დღის ადვენტისტები ყოფილიყვნენ სამაგალითო მოქალაქეები და დაეცვათ თავიანთი ქვეყნის კანონი. იგი ადამიანებს ურჩევდა კიდეც, რომ დემონსტრაციულად არ დაერღვიათ ადგილობრივი კანონი კვირა დღესთან დაკავშირებით. თუმცა მათ უნდა დაეცვათ მეშვიდე დღე შაბათი, როგორც უბრძანა უფალმა, მაგრამ მათგან მოელოდნენ, რომ განგებ და ბოროტი განზრახვებით არ დაარღვევდნენ უქმე კვირა დღეს. თუმცა ელენ უაითმა გასაგებად აუხსნა ყველას, თუ რა შემთხვევაში არ უნდა დაემორჩილონ კანონს. თუკი მონა გაექცა თავის ბატონს, კანონი ითხოვდა მის უკან დაბრუნებას. იგი გამოდიოდა ამ კანონის წინააღმდეგ და ადვენტისტებს მოუწოდებდა არ დამორჩილებოდნენ მას: "როცა ადამიანური კანონი ეწინააღმდეგება წმიდა წერილს და ღვთის კანონს, მაშინ ჯობია დავემორჩილოთ უკანასკნელს, რა შედეგიც არ უნდა მოჰყვეს ამას. არ უნდა დავემორჩილოთ ჩვენი ქვეყნის კანონს, რომელიც ითხოვს მონის ბატონთან დაბრუნებას, და ჩვენ მოგვიწევს ამ კანონის დარღვევის შედეგების გადატანა. ადამიანი არ წარმოადგენს არავის საკუთრებას, რადგან ღმერთს ეკუთვნის იგი უფლებით, ხოლო ადამიანს არ შეუძლია მიისაკუთროს ღვთის ხელის ნამოქმედარი" (მოწმობანი ეკლესიისათვის, ტ. 1, გვ. 201,202).

კითხვები მსჯელობისათვის: 

1.
იმსჯელეთ ჯგუფში ორშაბათი დღის შეკითხვაზე: ნუთუ მართლა არასდროს არ უნდა დაიცვან ქრისტიანებმა თავიანთი უფლებები? ასევე ეცადეთ გაარკვიოთ, თუ რაში მდგომარეობს ჩვენი უფლებები.

2.
მოიყვანეთ ქრისტიანების საზოგადოებაზე კარგი ზემოქმედების მაგალითები. რა შეგვიძლია ვისწავლოთ ამ მაგალითებიდან გამომდინარე?

3.
მოიყვანეთ მაგალითები იმისა, თუ როგორ ეთანხმებოდნენ მდუმარედ და ამართლებდნენ კიდეც ქრისტიანები საზოგადოებრივ მანკიერებებს, ნაცვლად იმისა, რომ ემხილათ ისინი. რა შეგვიძლია ვისწავლოთ ამ მაგალითებიდან გამომდინარე?

4.
1პეტრ. 2:17-ში ნათქვამია: "მეფეს პატივი ეცით". პეტრეს დროს მეფე იყო იმპერატორი ნერონი - ერთ-ერთი ყველაზე ვერაგი და გარყვნილი მმართველი. რას ნიშნავს ეს ფაქტი დღეს ჩვენთვის? როგორ გვეხმარება ამ მუხლის დასაწყისში არსებული რჩევა "ყველას პატივი მიაგეთ" უკეთ გავაცნობიეროთ პეტრეს სიტყვები?

5.
წაიკითხეთ ჯგუფში 1პეტრ. 2:21-25. როგორ ასახავს ეს მუხლები მახარობლურ უწყებას? რა იმედს გვთავაზობენ ისინი? რისკენ მოგვიწოდებენ? ვიქცევით თუ არა ამ დარიგებების შესაბამისად?

გაკვეთილი 5                                                                                                     22 - 28 აპრილი
ცხოვრება ღვთისთვის
გამოსაკვლევად შემოთავაზებული ბიბლიური მუხლები: 1პეტრ. 3:8-12; გალ. 2:20; 1პეტრ. 4:1,2. რომ. 6:1-11; 1პეტრ. 4:3-11; 2მეფ. 11:4.

სამახსოვრო მუხლი: "რადგან ღვთის თვალები მიპყრობილია მართალთა მიმართ, ყურები კი - მათი ვედრების მიმართ, ხოლო ღვთის სახე ბოროტმოქმედთა წინააღმდეგაა" (1პეტრ. 3:12).

ბიბლიის ავტორებმა კარგად იცოდნენ ადამიანური ცოდვილი ბუნების პრობლემა. მათ ასევე იცოდნენ საკუთარი ცოდვილი ბუნების შესახებაც (იხ. 1ტიმ. 1:15). ესმოდათ ამ პრობლემის მთელი სერიოზულობა და მის გადასაჭრელად საჭირო იყო იესო ქრისტეს ჯვარზე სიკვდილი. ეს გვიჩვენებს ცოდვის მთელ დამღუპველობასა და მასშტაბურობას. 

მაგრამ ბიბლიურმა ავტორებმა ასევე იცოდნენ, რომ ქრისტეს შესწევს უნარი შეცვალოს ჩვენი ცხოვრება და ჩვენგან შექმნას ახალი ადამიანი.

ამ კვირის განმავლობაში გავაგრძელებთ შესწავლას თემისა - ახალი სიცოცხლე, რომელსაც მორწმუნე იღებს ქრისტეში მას შემდეგ, რაც საკუთარ თავს მიუძღვნის უფალს და მიიღებს ნათლობას. სინამდვილეში, ეს ცვლილება იმდენად დიდებულია, რომ შეუძლებელია შეუმჩნეველი დარჩეს. პეტრე ამბობს, რომ ეს ცვლილება ადვილად მოგვეცემა; ხშირად სხეული იტანჯება კიდეც, რათა მოიპოვოს დაპირებული გამარჯვება (იხ. 1პეტრ. 4:1).

პეტრე ავითარებს თემას, რომელიც წითელ ზოლად გასდევს მთელ ბიბლიას, სიყვარულის გამომჟღავნება იესოს მორწმუნე ადამიანის ცხოვრებაში. "ცოდვათა სიმრავლეს სიყვარული ფარავს" (1პეტრ. 4:8) - წერს იგი. როცა გვიყვარს სხვები და ვპატიობთ მათ, ამით ვამოწმებთ იმას, თუ რა გააკეთა იესომ ჩვენთვის და დღემდე აგრძელებს ამის კეთებას.

კვირადღე                                                                                                                  23 აპრილი
იყავით ერთი აზრისანი
წაიკითხეთ 1პეტრ. 3:8-12. მოციქულის სიტყვების თანახმად, როგორ უნდა იცხოვრონ ქრისტიანებმა? რას იმეორებს იგი 1პეტრ. 2:20,21-ში დაწერილიდან?

პეტრე იწყებს იმით, რომ მორწმუნეებს მოუწოდებს იყონ ერთი აზრისანი (ჰომოფრონეს). მას არ აქვს მხედველობაში ერთფეროვნება, როცა ყველა ფიქრობს, იქცევა და სწამს სრულიად ერთნაირად. ამ იდეის საუკეთესო თვალსაჩინო მაგალითი შეგვიძლია ვიპოვოთ 1კორ. 12:1-26-ში, სადაც პავლე განმარტავს, რომ, მსგავსად იმისა, როგორც სხეული შედგება სხვადასხვა ასოსგან, ისეთი, როგორიცაა, ხელი და თვალი, ეკლესიაც შედგება განსხვავებული სულიერი ნიჭების მქონე ადამიანებისაგან. ორივე შემთხვევაში ერთიანობის მიღწევა შეიძლება საერთო მიზნებისა და ერთობლივი ქმედებების საფუძველზე.

ეჭვგარეშეა, მსგავსი ერთიანობის ქონა არ არის ყოველთვის ადვილი, რის შესახებაც თვალსაჩინოდ მოწმობს ქრისტიანული  ეკლესიის სამწუხარო ისტორია. მიუხედავად ამისა, ამ დარიგების შემდეგ პეტრე უხსნის თავის მკითხველებს, თუ რა სახით შეუძლიათ ეს ქრისტიანული იდეალები განახორციელონ თავიანთ ცხოვრებაში.

მაგალითად, ქრისტიანები უნდა მოქმედებდნენ თანაგრძნობით (იხ. 1პეტრ. 3:8). თანაგრძნობა ნიშნავს, რომ როცა იტანჯება ერთი ქრისტიანი, სხვებიც გაიზიარებენ მის მწუხარებას; როცა ბედნიერია ერთი ქრისტიანი, სხვებიც იზიარებენ მის ბედნიერებას (შეად. 1კორ. 12:26). თანაგრძნობა საშუალებას გვაძლევს ყველაფერი დავინახოთ სხვისი თვალებით, ეს კი გაერთიანებისკენ გადადგმული უმნიშვნელოვანესი ნაბიჯია. შემდეგ პეტრე ამბობს, რომ უნდა ვიყოთ ძმათმოყვარენი (იხ. 1პეტრ. 3:8). თავად იესომ თქვა, რომ მისი ჭეშმარიტი მოწაფეების შეცნობა შესაძლებელი იქნება იმით, რომ მათ ეყვარებათ ერთმანეთი (იხ. იოან. 13:35). გარდა ამისა, პეტრეს სიტყვების თანახმად, ქრისტიანები უნდა იყვნენ შემწყნარებელნი (იხ. 1პეტრ. 3:8). ისინი თავშეკავებით უნდა მოეკიდონ ერთმანეთის ნაკლსა და შეცდომებს.

"ჯვარს აცვით საკუთარი თავი, სხვები დააყენეთ საკუთარ თავზე მაღლა. ასეთი გზით მიაღწევთ ერთობას ქრისტესთან. და მთელი ზეციური სამყაროს წინაშე და ეკლესიისა და წუთისოფლის წინაშე უშეცდომოდ დაამოწმებთ იმის შესახებ, რომ თქვენ ღმერთის ძეები და ასულები ხართ. ღმერთი განდიდდება თქვენი ცხოვრების პირადი მაგალითით" (ე. უაითი, მოწმობანი ეკლესიისათვის, ტ. 9, გვ. 188).

განა ყოველთვის ისე ვიქცევით, როგორც აქ პეტრე გვირჩევს, განსაკუთრებით ამ რჩევასთან დაკავშირებით: "ნუ მიაგებთ ბოროტს ბოროტის წილ" (1პეტრ. 3:9)? უნდა გავიმარჯვოთ თუ არა საკუთარ სიამაყეზე, რათა ამ სიტყვების მორჩილნი ვიყოთ? როგორ შეგვიძლია ამის გაკეთება? (იხ. გალ. 2:20). 

ორშაბათი                                                                                                                  24 აპრილი
ხორცით ტანჯვა
იესო მოკვდა ჩვენი ცოდვების გამო და ჩვენი გადარჩენის იმედი დაფუძნებულია მხოლოდ მასზე, მის სიმართლეზე, რომელიც გვიფარავს და მართლებად გვაქცევს ღმერთის თვალში. იესოს წყალობით "ღმერთი გვიღებს ისე, თითქოს არასოდეს შეგვიცოდავს" (ე. უაითი. ქრისტესკენ მიმავალი გზა, გვ. 62).

მაგრამ ღვთის მადლი არ შემოიფარგლება მხოლოდ იმით, რომ გვაუწყებს ჩვენი ცოდვების პატიებას. ღმერთი ასევე გვაძლევს ძალას, რომ გავიმარჯვოთ ჩვენს ცოდვებზე.

წაიკითხეთ 1პეტრ. 3:18,21; 1პეტრ. 4:1,2; ასევე რომ. 6:1-11. რა კავშირია ტანჯვასა და ცოდვაზე გამარჯვებებს შორის?

1პეტრ. 3:18-ში გამოიყენება ბერძნული მოკლე სიტყვა, რომელიც გვიჩვენებს იესოს მსხვერპლშეწირვის ამომწურავ ხასიათს. ეს სიტყვა არის "ჰაპაკს" - "ერთხელ და სამუდამოდ". პეტრე გამოიყენებს ამ სიტყვას, რათა ხაზი გაუსვას იესოს ტანჯვისა და ჩვენი გულისთვის მისი სიკვდილის უნივერსალურ ხასიათს.

4:12-სა და 3:18-22-ს შორის კავშირი უზრუნველყოფილია სიტყვით "რაკი" 4:1-ში. პეტრემ ადრე აღნიშნა, რომ ქრისტე იტანჯა ჩვენი ცოდვების გამო იმისთვის, რომ მივეყვანეთ ღმერთთან (1პეტრ. 3:18) და რომ "ხატება ნათლისღებისა, რომელიც ამჟამად თქვენ გიხსნით (იგი ხორციელი ჭუჭყის ჩამორეცხვა კი არ არის, არამედ კეთილი სინდისის ღვთისთვის შეპირება) იესო ქრისტეს აღდგომით" (1პეტრ. 3:21).

პეტრეს სიტყვების "ვინც ხორციელად იტანჯა, შეწყვიტა ცოდვის ჩადენა" (1პეტრ. 4:1) საუკეთესოდ გაგება შესაძლებელია ნათლობის კონტექსტში. ნათლობის მეშვეობით ქრისტიანი თანაზიარია იესოს ტანჯვის, სიკვდილისა და აღდგომის; ქრისტიანმა გააკეთა არჩევანი "რათა ხორცში დარჩენილი დრო განვლოთ არა ადამიანური გულისთქმებით, არამედ ღვთის ნებით" (1პეტრ. 4:2). ამას შესაძლებელია მიაღწიოთ უფლის წინაშე თქვენი ყოველდღიური დამორჩილებით და როცა "ჯვარს აცვეს თავიანთი ხორცი ვნებებთან და გულისთქმასთან ერთად" (გალ. 5:24).

რომ. 6:1-11-ში პავლე ამბობს, რომ ნათლობის დროს ქრისტიანები გაერთიანდნენ იესოს სიკვდილსა და აღდგომაში. ნათლობის დროს ცოდვას მოვუკვდით. ახლა ისე უნდა გავაკეთოთ, რომ ცოდვისთვის სიკვდილი კარგად ჩანდეს ჩვენს ცხოვრებაში. პავლეს სიტყვები "თქვენც ასევე შერაცხეთ თქვენი თავი ცოდვისათვის მკვდრებად და ღვთისათვის ცოცხლებად ქრისტე იესოში" (რომ. 6:11) გვიხსნის ქრისტიანული წარმატებული ცხოვრების საიდუმლოს.

ბოლოს როდის "იტანჯეთ ხორცით", რათა დაგემარცხებინათ ცოდვა? რას გეუბნებათ თქვენი პასუხი თქვენსავე ქრისტიანული ცხოვრების შესახებ?

სამშაბათი                                                                                                                  25 აპრილი
ზეცით შობილნი
ქრისტეში გვაქვს ახალი სიცოცხლე, ახალი საწყისი. ხელახლა ვიბადებით. მათთვის, ვინც ქრისტე ზრდასრულ ასაკში მიიღო, ეს ნიშნავს იმას, რომ დღეიდან აღარ იცხოვრებენ ისე, როგორც ადრე. ყველას გვსმენია საოცარი ისტორიები იმ ადამიანების შესახებ, რომლებიც ცხოვრობდნენ წუთისოფელში, მაგრამ იესოსა და მისი გადამრჩენი მადლის წყალობით განიცადეს რადიკალური ცვლილებები. მას შემდეგ, რაც პეტრემ აღნიშნა, რომ უნდა მოვუკვდეთ საკუთარ "მე"-ს და ვიცხოვროთ ახალი ცხოვრებით, რომელიც მოგვეპოვება იესოში, როგორც მის სიკვდილსა და აღდგომაში მონათლულთ, ახლა იგი საუბრობს იმ ცვლილებების შესახებ, რომლებიც უნდა მოხდეს.

წაიკითხეთ 1პეტრ. 4:3-6. რა ცვლილებები მოხდება ადამიანის ცხოვრებაში და რა რეაქცია ექნებათ სხვა ადამიანებს ამ ცვლილებებზე?

როცა პეტრე საუბრობს ალკოჰოლის ბოროტად გამოყენებაზე, იგი გამოიყენებს გამონათქვამებს: "სიმთვრალე", "სმა", "ღრეობა", "უზომო თავაშვებულობა". თანამედროვე ენით რომ ვისაუბროთ, ადამიანის მოქცევის შემდეგ საღამოს გასართობი წვეულებები დასრულდა. პეტრეს სიტყვების თანახმად, ქრისტიანის ცხოვრებაში მომხდარი ცვლილებები იმდენად თვალსაჩინოა, რომ მათ, ვინც მას წარსულში იცნობდნენ, "გაუკვირდებათ", თუ როგორ მიატოვა გარყვნილი ცხოვრება (იხ. პეტრ. 4:4). ამგვარად, საშუალება გვეძლევა დავამოწმოთ ურწმუნოების წინაშე ისე, რომ არ ხდება საჭირო სიტყვიერი ქადაგება. ღვთისმოშიში ქრისტიანის ცხოვრება შეიძლება უფრო დიდი მოწმობა იყოს, ვიდრე მსოფლიოში წარმოთქმული ყველა ქადაგება. 

რას ამბობს პეტრე ამ მუხლებში სამსჯავროს შესახებ?

აქ ისევე, როგორც ბიბლიის სხვა ადგილებში (იხ. იოან. 5:29; 2კორ. 5:10; ებრ. 9:27), პეტრე გასაგებად ამბობს, რომ ერთხელაც დადგება სამსჯავროს დღე იმ საქმეთათვის, რომლებიც "ადამიანური გულისთქმებით" (1პეტრ. 4:2) არის ჩადენილი. როცა პეტრე ამბობს, რომ სახარება "ეხარათ მკვდართაც" (1პეტრ. 4:6), მხედველობაში აქვს ის, რომ იმ დროისთვის დაღუპულ ადამიანებს თავიანთი სიცოცხლის დროს ჰქონდათ საშუალება შეეცნოთ ღვთის დამხსნელი მადლი. ამგვარად, ღმერთს მათი გასამართლებაც სამართლიანად შეუძლია.

რამდენად შეიცვალა თქვენი ცხოვრება მას შემდეგ, რაც იწამეთ ქრისტე? კონკრეტულად რა შეიცვალა?

ოთხშაბათი                                                                                                                26 აპრილი
სხეულის ცოდვები
პეტრე ჩამოთვლის რა იმ არასწორ ქმედებებს, რომლებსაც ადამიანები წარსულში სჩადიოდნენ და რომლებსაც, რაც იესო ირწმუნეს, აღარ სჩადიან,  იგი აგრეთვე მოიხსენებს იმას, რაც იგულისხმება "სექსუალურ ცოდვებში".

კიდევ ერთხელ წაიკითხეთ 1პეტრ. 4:3. რა ნაკლს ჩამოთვლის აქ მოციქული?

ორ სიტყვას აქვს აშკარა სექსუალური ქვეტექსტი: "გარყვნილება" (ბერძ. ასელგია - "ტკბილვნებიანობა") და "გულისთქმა" (ბერძ. ეპიტუპია - "ნდომა" ან "სექსუალური ლტოლვა").

მიუხედავად ამისა, ქრისტიანებს ხშირად არასწორი წარმოდგენა აქვთ სექსუალურ საკითხთან დაკავშირებით. ბიბლია არ არის სექსის წინააღმდეგი. პირიქით, ღმერთმა შექმნა სექსი და კაცობრიობას უბოძა სექსუალობა, როგორც დიდებული კურთხევა. სექსუალობა არსებობდა ედემში, სამყაროს დასაწყისში: "და ამიტომ მიატოვებს კაცი თავის მამას და თავის დედას და მიეკრობა თავის დედაკაცს. და იქნებიან ისინი ერთ ხორცად. და იყვნენ ორივენი შიშვლები, ადამი და მისი დედაკაცი, და არ რცხვენოდათ" (დაბ. 2:24,25). იგი გაერთიანების ერთ-ერთ საკვანძო ფაქტორს წარმოადგენდა ცოლისა და ქმრის, რომლებმაც საკუთარი თავი ცხოვრებისეულად მიუძღვნეს ერთმანეთს. ბავშვების აღზრდისთვის ეს ერთიანობა უზრუნველყოფდა საუკეთესო გარემოს. და ეს სიახლოვე და ინტიმურობა იმის ანარეკლია, თუ რა ახლო ურთიერთობის დამყარებისკენ ისწრაფვის ღმერთი თავის ერთან (იხ. იერ. 3; ეზეკ. 16; ოს. 1-3).

მართალია, მამაკაცისა და ქალის ქორწინებაში სექსუალობა წარმოადგენს უდიდეს კურთხევას, მაგრამ ნებისმიერ სხვა ურთიერთობაში იგი შეიძლება გახდეს მსოფლიოში ერთ-ერთი ყველაზე გამანადგურებელი ძალა. ამ ცოდვების გამანადგურებელი შედეგის პროგნოზირება დღევანდელ დღეს შეუძლებელია. მრავალი ადამიანის ცხოვრება განადგურდა ამ არაჩვეულებრივი ძღვენის ბოროტად გამოყენების შედეგად.

რა აქვთ საერთო შემდეგ მუხლებს: 2მეფ. 11:4; 1კორ. 5:1; დაბ. 19:5; 1კორ. 10:8?

აუცილებელი არ არის ბიბლიის წაკითხვა, რათა ვიცოდეთ იმ ტკივილისა და ტანჯვების შესახებ, რასაც ეს ცოდვები იწვევს. 

მიუხედავად ამისა, ფრთხილად უნდა ვიყოთ. რა თქმა უნდა, მსგავსი ცოდვები ძლიერ უარყოფით ზეგავლენას ახდენს ადამიანებზე და საზოგადოება ცდილობს დაგმოს ისინი. მაგრამ ცოდვა არის ცოდვა და ქრისტეს სიკვდილი ფარავს ყველა ცოდვას, მათ შორის სექსუალურსაც. როგორც ქრისტიანები, ფრთხილად უნდა ვიყოთ, განსაკუთრებით ასეთ დელიკატურ სფეროში, რათა დარწმუნებულები ვიყოთ, რომ ვითვალისწინებთ რჩევას: "ჯერ შენი თვალიდან ამოიღე დირე და მერე დაინახავ, თუ როგორ უნდა ამოუღო შენს ძმას თვალიდან წველი" (ლუკ. 6:42).

ხუთშაბათი                                                                                                                27 აპრილი
სიყვარული ყველაფერს ფარავს
ჯერ კიდევ პეტრეს დროში ქრისტიანები ცხოვრობდნენ იესოს მალე დაბრუნებისა და წუთისოფლის აღსასრულის მოლოდინით. ეს თავად მოციქულის სიტყვებიდან ვიცით: "მაგრამ ყველაფრის აღსასრული მოახლოებულია. ამიტომ იყავით გონიერნი და ფხიზელნი ლოცვაში" (1პეტრ. 4:7). სხვა სიტყვებით, პეტრე თავის მკითხველებს მოუწოდებს მზად იყონ აღსასრულისთვის. გარკვეულწილად, "აღსასრული" ყველასთვის სიკვდილის შემდეგ დგება. სიკვდილის ძილი შეიძლება გაგრძელდეს ათასობით წელი ან რამდენიმე დღე, მაგრამ მას აღვიქვამთ როგორც წამს. როგორც კი თვალს გავახელთ, მაშინვე დადგება ჩვენთვის ქრისტეს მეორედ მოსვლა და წუთისოფლის აღსასრული.

პეტრეს სიტყვების თანახმად, როგორ უნდა იცხოვრონ ქრისტიანებმა, თუკი "ყველაფრის აღსასრული მოახლოებულია" (1პეტრ. 4:7-11)?

ქრისტიანები არა მხოლოდ კეთილგონიერნი უნდა იყვნენ და იფხიზლონ ლოცვაში, არამედ ჰქონდეთ "გულითადი სიყვარული ერთმანეთისადმი, რადგან ცოდვათა სიმრავლეს სიყვარული ფარავს" (1პეტრ. 4:8).

რას ნიშნავს ეს? როგორ ფარავს სიყვარული ცოდვას? ამ შეკითხვაზე პასუხი იმ მუხლშია, რომელსაც პეტრე ეყრდნობა: "სიძულვილი განხეთქილებას აღვივებს, სიყვარული კი ყველა ცოდვას ფარავს" (იგავ. 10:12). როცა გვიყვარს, მეტი მზადყოფნით და გაცილებით მარტივად ვპატიობთ მათ, ვინც ტკივილს გვაყენებს და შეურაცხგვყოფს. ქრისტეს სიყვარულს იქამდე მივყავართ, რომ უფალი გვპატიობს. ჩვენმა სიყვარულმაც უნდა აღძრას ჩვენში სხვისი პატიების სურვილი. როცა სიყვარული ჭარბად არის, გაცილებით მარტივია დაივიწყო უმნიშვნელო ან თუნდაც სერიოზული შეცდომები.

ნათელია, რომ პეტრე აქ გამოხატავს იმავე აზრს, რომელსაც არა ერთხელ აღნიშნავდნენ იესო და პავლე: მთელი კანონი მიდის მოვალეობამდე, რომ გვიყვარდეს უფალი მთელი გულით და გვიყვარდეს მოყვასი, როგორც საკუთარი თავი (იხ. მათ. 22:34-39; რომ. 13:8-10).

პეტრე ასევე ქრისტიანებს მოუწოდებს, რომ იყვნენ სტუმართმოყვარენი. მეორედ მოსვლა მოახლოებულია, მაგრამ ქრისტიანები ამის გამო არ უნდა უგულებელყოფდნენ სოციალურ ურთიერთობებს. და ბოლოს, როცა ქრისტიანები საუბრობენ, მათი სიტყვები უნდა ჟღერდეს როგორც ღვთის სიტყვები. სერიოზულობა დროისა, რომელშიც ვცხოვრობთ, მოგვიწოდებს ადამიანებს სერიოზულად ვესაუბროთ სულიერ ჭეშმარიტებებზე.

"ცოდვათა სიმრავლეს სიყვარული ფარავს". ვინ შესცოდა თქვენ წინააღმდეგ? როგორ შეგიძლიათ გამოხატოთ სიყვარული, რომელიც საჭიროა, რათა "დაფაროთ" ის ცოდვა? რატომ ხართ ამ შემთხვევაში მოგებულნი, თუკი ასე იქცევით? 

პარასკევი                                                                                                                  28 აპრილი
შემდგომი გამოკვლევისათვის
"სიყვარული, რომელიც სულგრძელი და კეთილია, არ ეცდება წინდაუხედავი საქციელი გადააქციოს მიუტევებელ ცოდვად და გამდიდრდეს სხვების შეცდომებზე. წმიდა წერილი გვასწავლის, რომ შემცდარ ადამიანს უნდა მივუდგეთ მოთმინებით და სიფრთხილით. სწორი მიდგომის შემთხვევაში შესაძლებელია გასასტიკებული გული ქრისტესკენ მოექცეს. იესოს სიყვარული მრავალ ცოდვას ფარავს. მისი მადლი არასდროს ისწრაფვის გამოავლინოს ვინმეს შეცდომა, თუკი ეს არ არის გამოწვეული დადებითი აუცილებლობით" (ე. უაითი. რჩევები მშობლებს, მასწავლებლებსა და მოსწავლეებს, გვ. 267). 

დაფიქრდით იესოზე და მრუშ დედაკაცზე (იხ. იოან. 8:1-11). ძირითადად, ამ ეპიზოდს განვიხილავთ, როგორც ისტორიას მადლისა, რაც ქრისტემ გამოხატა ამ დაცემული დედაკაცის მიმართ და ეს სწორიცაა. მაგრამ აქ უფრო მეტად ღრმა აზრი დევს. რატომ დაწერა იესომ რელიგიური ლიდერების "საიდუმლო ცოდვები" ქვიშაზე, თუკი მიწა დიდხანს ვერ შეინახავდა წარწერებს (იხ. ე. უაითი. ქრისტე - წუთისოფლის იმედი, გვ. 461)? რატომ არ ამხილა ისინი სახალხოდ იმ ცოდვებში, რომლებიც, შესაძლებელია, ამ ქალის ცოდვაზე გაცილებით უფრო მძიმე იყო? ამის ნაცვლად, მან უჩვენა მათ, რომ მისთვის ცნობილია მათი პირფერობა და ბოროტი განზრახვანი, მაგრამ მაინც არ სურს ხმამაღლა განაცხადოს მათი ნაკლი. შესაძლებელია, ზუსტად ასე ცდილობდა იესო მიეღწია ამ ადამიანთა გულებამდე და ამით უჩვენებდა, რომ ჯერ კიდევ შეუძლიათ გადარჩნენ. რა საოცარი მაგალითია ჩვენთვის!

კითხვები მსჯელობისათვის:

1.
იმსჯელეთ იმ ერთიანობის შესახებ, რომელიც უპირისპირდება ერთფეროვნებას. არის თუ არა ისეთი სფეროები, რომელშიც ყველანი ერთაზროვანნი და წარმატებულნი ვიყოთ, როგორც ეკლესია? რა სფეროებია ეს და როგორ შეგვიძლია მივაღწიოთ ამ აუცილებელ ერთსულოვნებას? და, პირიქით, რა სფეროებშია აზრთა სხვადასხვაობა არა მხოლოდ მავნე, არამედ სასარგებლოც?

2.
მიგიღიათ თუ არა სარგებელი "ხორცის ტანჯვისგან", რათა მეტჯერ აღარ შეგეცოდათ? ნიშნავს თუ არა ის ფაქტი, რომ რაკი ღმერთი მოქმედებს ჩემს ცხოვრებაში, რათა შემცვალოს, მაშინ აუცილებლობას აღარ წარმოადგენს "ხორცის ტანჯვა", რათა გავიმარჯვო? დაასაბუთეთ თქვენი პასუხი.

3.
შეხედეთ ალკოჰოლის გამოყენებისგან მიყენებულ ზიანს. რისი გაკეთება შეგვიძლია, როგორც ეკლესიას, რათა სხვებს დავეხმაროთ დაინახონ ამ ნარკოტიკის მთელი დამღუპველობა? რა შეგვიძლია გავაკეთოთ, რათა დავიცვათ ახალგაზრდობა მასთან თამაშისგან?

გაკვეთილი 6                                                                                            29 აპრილი - 5 მაისი
როცა ქრისტესთვის იტანჯები
გამოსაკვლევად შემოთავაზებული ბიბლიური მუხლები: 1პეტრ.1:6; 3:13-22; 2ტიმ. 3:12; 1პეტრ. 4:12-14; გამოცხ. 12:17; 1პეტრ. 4:17-19.

სამახსოვრო მუხლი: "ამისთვის ხართ მოწოდებულნი: ქრისტეც ხომ იტანჯა თქვენთვის და მაგალითიც დაგიტოვათ, რათა მის კვალს მიჰყვეთ" (1პეტრ. 2:21).

ქრისტიანთა დევნის ისტორია პირველი სამი საუკუნის განმავლობაში კარგად არის ცნობილი. თავად ბიბლია, განსაკუთრებით, მოციქულთა საქმეების წიგნი, გვიჩვენებს, თუ რა ელოდა წინ ადრეულ ეკლესიას. დევნა და მისი თანმდევი ტანჯვა კარგად იყო ცნობილი ქრისტიანებისთვის, ვისაც მიმართავდა პეტრე.

იგი პირველ თავში წერს: "ამაზე ილხინეთ, თუმცა ამჟამად მრავალგვარ განსაცდელში მცირე ხანს უნდა გაწვალდეთ, რათა გამოჩნდეს თქვენი გამოცდილი რწმენა, ხრწნად ოქროზე ძვირფასი, რომელიც ცეცხლში იცდება, ქების, პატივისა და დიდებისათვის იესო ქრისტეს გამოცხადებისას" (1პეტრ. 1:6,7). ამ წერილის ბოლო მუხლებში ეს აზრი მეორდება: "ხოლო ღმერთი ყოველგვარი მადლისა, რომელმაც მოგვიწოდა თავისი სამუდამო დიდებისაკენ ქრისტეში, თქვენი მცირეოდენი ტანჯვის შემდეგ სრულგყოფთ, გაგაძლიერებთ, განგანმტკიცებთ და დაგამყარებთ" (1პეტრ. 5:10).

ამ მცირე წერილში, სულ ცოტა, სამჯერ მაინც არის ნახსენები პეტრეს მკითხველთა ტანჯვის შესახებ ქრისტეს გულისთვის (იხ. 1პეტრ. 2:18-25; 3:13-21; 4:12-19). ითვლება, რომ პეტრეს პირველი წერილის მთავარი თემა არის ტანჯვა, რაც გამოწვეული იყო დევნით. ამიტომ მივმართოთ ამ თემას.

კვირადღე                                                                                                                  30 აპრილი
პირველ ქრისტიანთა დევნა
წაიკითხეთ 1პეტრ. 1:6; 5:10. რის შესახებ საუბრობს პეტრე? რას ურჩევს იგი მკითხველს, თუ როგორ მოიქცეს თავს დამტყდარი მოვლენების გამო?

პირველი სამი ასწლეულის განმავლობაში ადამიანი საშინელი ტანჯვით უნდა მომკვდარიყო მხოლოდ იმიტომ, რომ ქრისტიანი იყო. წერილი, რომელიც ეკუთვნოდა რომაელ იმპერატორს ტრაიანეს, გვიჩვენებს, თუ რამდენად დაუცველნი იყვნენ ადრეული ქრისტიანები. წერილის ავტორია პლინიუს უმცროსი, რომელიც წერილის დაწერის მომენტში (ახ. წ. 111-113 წწ.) 1პეტრ. 1:1-ში ნახსენები ორი მხარის - პონტოსა და ბითვინიის გამგებელი იყო. 

პლინიუს უმცროსი ეკითხებოდა ტრაიანეს, თუ როგორ მოქცეოდა ქრისტიანებს. მან განუმარტა, რომ სიკვდილით სჯის იმათ, ვინც მედგრად იცავს ქრისტიანობას. სხვები ამბობდნენ, რომ წარსულში იყვნენ ქრისტიანები, მაგრამ ამჟამად აღარ არიან. პლინიუს უმცროსმა ნება დართო მათ დაემტკიცებინათ თავიანთი უდანაშაულობა. ამისთვის მათ მსხვერპლი უნდა შეეწირათ ტრაიანესა და სხვა ღვთაებების ქანდაკებებისთვის და დაეწყევლათ იესო. 

ცოცხალი იმპერატორის თაყვანისცემა რომში არ იყო გავრცელებული, მაგრამ რომის იმპერიის აღმოსავლეთ ნაწილში, ზუსტად მათ, ვისაც ეკუთვნოდა პეტრე მოციქულის პირველი წერილი, იმპერატორები თავს უფლებას აძლევდნენ თავიანთ საპატივსაცემოდ აეგოთ ტაძარი. ზოგიერთ ასეთ ტაძარში მსხვერპლშეწირვისთვის ჰყავდათ თავიანთი მღვდლები და ჰქონდათ საკუთარი სამსხვერპლოები. როცა იმპერატორი პლინიუს უმცროსი ქრისტიანებს აიძულებდა ეჩვენებინათ იმპერიისადმი თავიანთი ერთგულება, რაც გამოიხატებოდა მსხვერპლშეწირვითა და იმპერატორის ქანდაკების თაყვანისცემით, ამით იგი მიმართავდა მცირე აზიაში უკვე დიდი ხნის წინ მოძველებულ პრაქტიკას.

პირველ საუკუნეში ქრისტიანებს სიკვდილი ემუქრებოდათ თუნდაც მხოლოდ იმიტომ, რომ ქრისტიანები იყვნენ. განსაკუთრებით ძლიერ დევნას განიცდიდნენ იმპერატორების ნერონისა (ჩვ.წ. 54-68 წწ.) და დომიციანეს (ჩვ.წ. 81-96 წწ.) დროს. 

პეტრეს პირველ წერილში ნახსენები დევნა, სავარაუდოდ, ადგილობრივი ხასიათისა იყო. თავის წერილში მას არ მოჰყავს კონკრეტული მაგალითები, მაგრამ, შესაძლებელია, საუბარი ეხება ძაგებას (იხ. 1პეტრ. 2:12), ლანძღვასა და გმობას (იხ. 1პეტრ. 3:9; 4:14). ამ სერიოზული განსაცდელების მიუხედავად, ნაკლებ სავარაუდოა რომ მათ გამოეწვიათ მასობრივი დაპატიმრებები ან სიკვდილით დასჯა, ყოველ შემთხვევაში, იმ დროს. მიუხედავად ამისა, ქრისტიანულ ცხოვრებას შეიძლება გამოეწვია კონფლიქტი მორწმუნეებსა და გავლენიანი ფენის წარმომადგენლებს შორის და ასეთ შემთხვევაში მორწმუნენი შეიძლება სერიოზულად დაშავებულიყვნენ საკუთარი მრწამსის გამო. პეტრე თავის წერილში შეეხო მნიშვნელოვან და აქტუალურ თემას.

ორშაბათი                                                                                                                         1 მაისი
ქრისტეს ტანჯვა და მაგალითი
წაიკითხეთ 1პეტრ. 3:13-22. როგორ უნდა უპასუხონ ქრისტიანებმა იმ ადამიანებს, ვინც ტანჯვას აყენებს მათ მათი რწმენის გამო? რა კავშირია იესოს ტანჯვებსა და იმ ტანჯვებს შორის, რომლებსაც მორწმუნენი განიცდიან საკუთარი რწმენის გამო?

როცა პეტრე ამბობს: "მაგრამ ნეტარნი ხართ თქვენ, რომ იტანჯოთ კიდეც სიმართლისათვის" (1პეტრ. 3:14), იგი იმეორებს იესოს სიტყვებს: "ნეტარ არიან სიმართლისათვის დევნილნი" (მათ. 5:10). შემდეგ იგი ამბობს, რომ ქრისტიანებს არ უნდა ეშინოდეთ თავიანთი დამამცირებლებისა, არამედ თავიანთ გულებში უნდა წმიდაჰყონ (პატივი მიაგონ) ქრისტე, როგორც უფალი (იხ. 1პეტრ. 3:15). გულში იესოს ასეთი აღიარება  დაგეხმარებათ გადალახოთ შიში, რომელსაც მოწინააღმდეგეები გინერგავენ.

შემდეგ პეტრე ამბობს, რომ ქრისტიანები ყოველთვის მზად უნდა იყვნენ ჩააბარონ თავიანთი იმედის ანგარიში სიმშვიდითა და მოწიწებით (იხ. 1პეტრ. 3:15,16).

პეტრე ამტკიცებს: ქრისტიანები დარწმუნებულნი უნდა იყვნენ, რომ არავის აძლევენ საბაბს განსაკითხავად. მათ უნდა ჰქონდეთ "კეთილი სინდისი" (1პეტრ. 3:16). ეს მნიშვნელოვანია, რადგან ის, ვინც ბრალს დებს ქრისტიანს, შერცხვება მისი უმწიკვლო ცხოვრების გამო.

ნათელია, რომ ბოროტი საქმეების გამო ტანჯვა სულაც არ არის საქებარი (იხ. 1პეტრ. 3:17). ზუსტად კეთილი საქმის გამო, სწორი ქმედების გამო ტანჯვას გააჩნია არსებითი ზეგავლენა. "რადგან, თუ ღმერთს ნებავს, უმჯობესია, კარგ საქმეთა გამო იტანჯოთ, ვიდრე ბოროტთა გამო" (1პეტრ. 3:17).

შემდეგ პეტრეს მაგალითად მოჰყავს იესო. თავად იესო იტანჯა საკუთარი სიმართლის გამო; მისი ცხოვრების სიწმიდე და სიალალე მუდმივი გაკიცხვის საგანს წარმოადგენდა მათთვის, ვისაც სძულდა იგი. თუკი ვინმე ეტანჯა თავისი კეთილი და არა ბოროტი საქმეებისთვის, ეს იყო იესო. 

მაგრამ მისი ტანჯვა გადარჩენისთვის ერთადერთი საშუალება იყო. იგი მოკვდა ცოდვილთა ნაცვლად ("მართალი უსამართლოთათვის", 1პეტრ. 3:18), რათა მათ, ვისაც სწამს მისი, მიიღონ საუკუნო სიცოცხლის აღთქმა. 

გადაგიტანიათ თუ არა ტანჯვა იმის გამო, რომ სწორად იქცეოდით და არა თქვენი დანაშაულის გამო? რა გამოცდილება იყო ეს და დაგანახათ თუ არა მან, თუ რას ნიშნავს იყო ქრისტიანი და აისახო ქრისტეს ხასიათი?

სამშაბათი                                                                                                                        2 მაისი        

ცეცხლოვანი განსაცდელი
წაიკითხეთ 1პეტრ. 4:12-14. რატომ ეუბნება პეტრე თავის მკითხველს, რომ ტანჯვამ არ უნდა გააკვირვოს ისინი? იხ., აგრეთვე, 2ტიმ. 3:12; იოან. 15:18.

პეტრე გასაგებად ამბობს, რომ იყო დევნილი ქრისტიანობისთვის ნიშნავს, რომ იზიარებ ქრისტეს ტანჯვას. ეს არ უნდა გვაკვირვებდეს. პავლე წერდა: "და ყველა, ვისაც სურს ქრისტე იესოში იცხოვროს ღვთისმოსაობით, დევნილი იქნება" (2ტიმ. 3:12). თავად ქრისტე აფრთხილებდა თავის მიმდევრებს, თუ რა დაბრკოლებები შეხვდებათ გზაზე: "მაშინ გადაგცემენ სატანჯველად და დაგხოცავენ, და მოგიძულებთ ყველა ერი ჩემი სახელის გამო. მაშინ ცდუნდებიან ბევრნი, ერთმანეთს გასცემენ და შეიძულებენ ერთმანეთს" (მათ. 24:9,10). 

ელენ უაითი წერდა: "ასე დაემართება ყველას, ვისაც სურს ღვთისმოსავი ცხოვრებით იცხოვროს ქრისტე იესოში. ყველას, ვისაც ქრისტეს სული აქვს, მოელის დევნა. დროთა განმავლობაში დევნის ხასიათი იცვლება, მაგრამ მისი პრინციპი და სული იგივეა. ეს კვლავ ის სულია, რომელიც ხოცავდა ღვთის რჩეულებს ჯერ კიდევ აბელის დროიდან მოყოლებული" (მოციქულთა საქმეები, გვ. 576).

წაიკითხეთ გამოცხ. 12:17. რა არის აქ ნათქვამი ქრისტიანთა დევნის შესახებ ბოლო ჟამს?

ეჭვგარეშეა, ერთგული ქრისტიანებისთვის დევნა შეიძლება იქცეს მუდმივ რეალობად, რაზეც აქ პეტრე საუბრობს და თავის მკითხველს აფრთხილებს იმ "ცეცხლოვანი განსაცდელის" შესახებ, რომელსაც ისინი ხვდებიან ცხოვრებაში.

ცეცხლი - ზუსტად შერჩეული მეტაფორაა. ცეცხლი შეიძლება იყოს გამანადგურებელი, მაგრამ მას ასევე შეუძლია მინარევებისა და სიბინძურისაგან განწმედა. ყველაფერი დამოკიდებულია იმაზე, თუ რა ხვდება ცეცხლის ზეგავლენის ქვეშ. თუკი შენობა ნადგურდება ცეცხლით, ვერცხლი და ოქრო განიწმიდება მისით. თუმცა არ შეიძლება დევნის განზრახ გამოწვევა, მაგრამ ღმერთს შეუძლია ეს ადამიანის საკეთილდღეოდ შემოატრიალოს. აქედან გამომდინარე, პეტრე თავის მკითხველებს და ჩვენ მოგვმართავს: "დიახ, დევნა ცუდია, მაგრამ ნუ მიეცემით სასოწარკვეთილებას, თითქოს ეს თქვენთვის მოულოდნელი ყოფილიყოს. განმტკიცდით რწმენაში!"

რა შეგვიძლია გავაკეთოთ მათთვის, ვინც რწმენისთვის იტანჯება, რათა მხარში ამოვუდგეთ და გავამხნევოთ?

ოთხშაბათი                                                                                                                      3 მაისი
სამსჯავრო და ღვთის ერი
შეადარეთ 1პეტრ. 4:17-19 და ეს. 10:11,12 და მალ. 3:1-6. რას გვამცნობენ ეს მუხლები?

ყველა ამ ნაწყვეტში ასახულია სამსჯავროს პროცესი, რომელიც ღვთის ერიდან იწყება. პეტრე თავის მკითხველთა ტანჯვას აკავშირებს კიდეც ღვთის სამსჯავროსთან. მისი აზრით, ტანჯვა, რომელსაც მისი ქრისტიანი მკითხველები განიცდიან, არის სხვა არაფერი, რაც ღვთის სამსჯავრო, რომელიც იწყება ღვთის სახლში. "ამიტომ ტანჯულებმაც ღვთის ნებისამებრ, თავიანთი სულები მიანდონ ჭეშმარიტ გამჩენს სიკეთის ქმნაში" (1პეტრ. 4:19).

წაიკითხეთ ლუკ. 18:1-8. როგორ გვეხმარება ეს ნაწყვეტი გავაცნობიეროთ ღვთის სამსჯავრო?

როგორც წესი, ბიბლიურ დროში სამსჯავრო წარმოადგენდა მეტად სასურველ მოვლენას. ლუკ. 18:1-8-ში აღწერილი ქვრივი გვიჩვენებს საზოგადოების დამოკიდებულებას სამსჯავროს მიმართ. ქვრივმა ქალმა იცის, რომ მოიგებს საქმეს, თუკი იპოვის ისეთ მოსამართლეს, რომელიც მის საქმეს მოკიდებს ხელს. იმისთვის, რომ ქალს მოუსმინონ, მას არც ფული აქვს და არც საზოგადოებრივი წოდება, მაგრამ იგი მაინც არწმუნებს მოსამართლეს, რომ უნდა მოუსმინოს. იესო ამბობს: "განა ღმერთი არ დაიცავს თავის რჩეულთ, რომელნიც დღედაღამ მას შეღაღადებენ, და არ იქნება სულგრძელი მათდამი?" (ლუკ. 18:7). ცოდვამ ბოროტება შემოიტანა წუთისოფელში და ღვთის ერი საუკუნეების განმავლობაში ელოდებოდა უფალს, რომელიც ყველაფერს გამოასწორებდა.

"ვის არ შეეშინდება, უფალო, და არ ადიდებს შენს სახელს? რადგან მხოლოდ შენა ხარ წმიდა. ყველა ერი მოვა და თაყვანს გცემს შენ, ვინაიდან გამოჩნდნენ შენი სამართალნი" (გამოცხ. 15:4).

დაფიქრდით იმ უამრავი ბოროტმოქმედების შესახებ, რაც წუთისოფელში ხდება და ეს ყველაფერი დაუსჯელი რჩება. რატომ არის ასეთ შემთხვევებში სამართლიანობისა და ღვთის სწორი სამსჯავროს გაგება ასეთი მნიშვნელოვანი ჩვენთვის, როგორც ქრისტიანებისათვის? რა იმედი დევს მომავალი სამსჯავროს აღთქმაში?

ხუთშაბათი                                                                                                                       4 მაისი
განსაცდელის დროს არსებული რწმენა
გავარკვიეთ, რომ პეტრე წერდა მორწმუნეებს, რომლებიც იტანჯებოდნენ თავიანთი რწმენის გამო. როგორც ქრისტიანობის ისტორიამ გვიჩვენა, ეს მდგომარეობა მომავალში გაუარესდა. ეჭვს გარეშეა, რომ მომდევნო წლებში მრავალი ქრისტიანი პოულობდა ნუგეშსა და მხარდაჭერას პეტრეს სიტყვებში. ეს სიტყვები დღესაც ამხნევებს მორწმუნეებს.

რატომ ვიტანჯებით? ეს მარადიული შეკითხვაა. იობის წიგნში, ბიბლიის უძველეს ხელნაწერში, ერთ-ერთი საკვანძო თემაა ტანჯვა. რეალობაში, თუკი ვინმე, გარდა იესოსი, იტანჯა არა როგორც "მკვლელი ან ქურდი, ბოროტმოქმედი ან სხვის საქმეში ჩამრევი" (1პეტრ. 4:15), მაშინ ეს მხოლოდ იობია. ამას ხომ თავად ღმერთიც აღიარებს: "თუ შეგინიშნავს ჩემი მსახური იობი? რადგან არავინ არის მისი მსგავსი ამ ქვეყანაზე: ალალი, წრფელი, ღვთისმოშიში კაცია, ბოროტებას განრიდებული" (იობ. 1:8). და მაინც, შეხედეთ იმ ტანჯვას, რაც იობმა გადაიტანა არა იმიტომ, რომ ბოროტებას სჩადიოდა, არამედ იმიტომ, რომ სიკეთეს თესავდა!

როგორ გვეხმარება შემდეგი მუხლები გავაცნობიეროთ ტანჯვის მიზეზის საკითხი? 1პეტრ. 5:8; გამოცხ. 12:9; გამოცხ. 2:10.

მოკლედ რომ ვთქვათ, იმიტომ ვიტანჯებით, რომ ქრისტესა და სატანას შორის არსებული დიადი ბრძოლის ეპიცენტრში ვიმყოფებით. ეს არ არის უბრალოდ მეტაფორა, რომელიც მიგვითითებს ჩვენი ბუნების სიკეთისა და ბოროტების საწყისის ურთიერთდაპირისპირებას. რეალური ეშმაკი და რეალური იესო იბრძვიან ადამიანის გულისთვის.

წაიკითხეთ 1პეტრ. 4:19. როგორ შეიძლება დაგვეხმაროს ჩვენს ბრძოლაში ის, რის შესახებაც აქ წერს პეტრე? 

როცა ვიტანჯებით არა საკუთარი დანაშაულით, ბუნებრივია, კვლავ და კვლავ, ჩნდება შეკითხვა, რომელიც იობს გააჩნდა: "რატომ?" და, ძირითადად, პასუხი არ ჩანს. ყველაფერი, რისი გაკეთებაც შეგვიძლია განსაცდელის დროს, არის ის, რომ მივუძღვნათ ჩვენი თავი ღმერთს და ვენდოთ ჩვენს "ჭეშმარიტ გამჩენს" და გავაგრძელოთ სიკეთის კეთება (1პეტრ. 4:19).

რატომ არის ასეთი მნიშვნელოვანი განსაცდელში მყოფი ქრისტიანისთვის ღვთისა და მისი ხასიათის, მისი მადლისა და სიყვარულის შეცნობის პირადი გამოცდილება? როგორ შეგვიძლია გავიღრმავოთ ჩვენი ცოდნა ღმერთის შესახებ?

პარასკევი                                                                                                                         5 მაისი
შემდგომი გამოკვლევისათვის
კვირადღის გაკვეთილში ვისაუბრეთ დევნაზე, რასაც აწყდებიან ქრისტიანები. იმპერატორ ტრაიანესთვის მიწერილ წერილში ვხედავთ, თუ რა განსაცდელის გადატანა უწევდათ ქრისტიანებს ადრეულ წარსულში:

"ვისზეც მითხრეს, რომ ქრისტიანია, ასე ვექცეოდი: ჯერ თავად მათ ვეკითხებოდი, არიან თუ არა ისინი ქრისტიანები; ვინც აღიარებდა, ვეკითხებოდი მეორედ და მესამედ და სასჯელით ვემუქრებოდი; ვინც აზრს არ იცვლიდა სიკვდილს ვუსჯიდი. ეჭვი არც კი მეპარებოდა, რომ რაც არ უნდა ეღიარებინათ, მაინც უნდა დასჯილიყვნენ მოუდრეკელი გამოუსწორებლობისა და ჯიუტობისთვის. 

ისინი, ვინც უარყოფდა, რომ ქრისტიანია ან ოდესღაც იყო, გადავწყვიტე გამეშვა, როცა ჩემთან ერთად მოუხმეს ღმერთებს და შენი ქანდაკების წინაშე შესწირეს მსხვერპლი გუნდრუკითა და ღვინით  და, გარდა ამისა, დაგმეს ქრისტე. ეს ქანდაკება  ვბრძანე წამოეღოთ ღმერთების ქანდაკებებთან ერთად ზუსტად ამ მიზნით. ამბობენ, ნამდვილ ქრისტიანს ვერ აიძულებ ვერც ერთ ამ ქმედებას.

სხვებმა, რომლებიც დამსმენმა დაგვისახელა, მითხრეს, რომ ქრისტიანები არიან, მაგრამ შემდეგ კი უარყვეს; ზოგიერთები იყვნენ ქრისტიანები, მაგრამ ჩამოშორდნენ სამი ან მრავალი წლის წინ, ზოგი ოცი წლის წინათაც კი. ყველა მათგანმა პატივი მიაგო შენს ქანდაკებასაც და ღმერთების ქანდაკებებსაც და დაგმეს ქრისტე" (პლინიუს უმცროსის წერილები, X.96).

კითხვები მსჯელობისათვის:

1.
ამ წერილის მიხედვით, რომელ ძირითად პრობლემას აწყდებოდნენ ქრისტიანები? რა პარალელის დანახვა შეგვიძლია ბოლო დროის მოვლენებთან დაკავშირებით, რომელიც აღწერილია მესამე ანგელოზის უწყებაში (იხ. გამოცხ. 14:9-12)? რას გვეუბნება ეს დიადი ბრძოლის მნიშვნელოვანი მომენტების შესახებ?

2.
"ისინი, ვინც პატივს მიაგებს ღმერთის კანონს, დაადანაშაულეს იმაში, რომ მათ აღძრეს ღვთის სამსჯავრო მსოფლიოზე, ახლა კი მათ შეხედავენ როგორც მიზეზს იმ შემზარავი ბუნებრივი კატაკლიზმებისა და ადამიანთა შორის შუღლისა და სისხლისღვრის, რომლებიც ავსებენ დედამიწას უბედურებით. ძალა, რომელიც თან ახლავს უკანასკნელ გაფრთხილებას, გაამძვინვარა უკეთურები; მათი რისხვა აინთება ყველას მიმართ, ვინც მიიღო ეს უწყება, სატანა კი უფრო მეტად აღაგზნებს სიძულვილისა და დევნის სულს" (ე. უაითი. დიადი ბრძოლა, გვ. 614,615). არ ვიცით, თუ როდის მოხდება ეს, ამიტომ ყოველთვის მზად უნდა ვიყოთ მედგრად შევხვდეთ ჩვენი რწმენის მიმართ დაპირისპირებას. დაასახელეთ ძირითადი ფაქტორები, რომლებიც უზრუნველყოფენ ჩვენს მზადყოფნას. 

გაკვეთილი 7                                                                                                            6 - 12 მაისი
ხელმძღვანელობა, როგორც მსახურება
გამოსაკვლევად შემოთავაზებული ბიბლიური მუხლები: 1პეტრ. 5:1-10; საქმე. 6:1-6; იერ. 10:21; მათ. 20:24-28; იგავ. 3:34; გამოცხ. 12:7-9.

სამახსოვრო მუხლი: "თქვენი ყველა საზრუნავი მას მიანდეთ, რადგან ის ზრუნავს თქვენზე" (1პეტრ. 5:7).

მზარდი ეკლესიის შესწავლა თითქმის ყოველთვის ხაზს უსვამს ეფექტური ხელმძღვანელობის მნიშვნელობას. ასეთი ხელმძღვანელობა ეწყობა ღვთის სიტყვის პრინციპებზე და საკრებულოს ყოველ წევრს საშუალებას აძლევს გამოიყენოს თავისი სულიერი ნიჭები მახარობლური  საქმიანობის აღსასრულებლად.

მაგრამ ეკლესიის ხელმძღვანელობა არ წარმოადგენს მარტივ ამოცანას. ეკლესიას, უპირატესად, ხელმძღვანელობენ მოხალისეები, რომლებიც პოულობენ დროს, მიუხედავად თავიანთი დაკავებულობისა. ეკლესიის წევრებმა შეიძლება შეწყვიტონ ეკლესიაში სიარული, როდესაც ხდება ისეთი რამ, რასაც ისინი არ ეთანხმებიან.  გარდა ამისა, კარგი ქრისტიანი ლიდერი უნდა იყოს ღრმად სულიერი ადამიანი. და არ უნდა დაგვავიწყდეს, რომ პეტრე წერს ეკლესიებს, რომლებიც განიცდიან დევნას. ეკლესიის ლიდერი განსაკუთრებით დაუცველია ასეთ სიტუაციებში. მაშინ ვინ გამოდგება ამ დავალების შესასრულებლად?

1პეტრ. 5:1-10-ში პეტრე განიხილავს ქრისტიანული ხელმძღვანელობის საკითხს ადგილობრივი ეკლესიის დონეზე. ამ მუხლებში იგი აღწერს მნიშვნელოვან თვისებებს, რომლებიც უნდა გააჩნდეთ არა მხოლოდ ადგილობრივ ლიდერებს, არამედ ეკლესიის წევრებსაც. მისი სიტყვები დღეს ჩვენთვისაც აქტუალურია.

კვირადღე                                                                                                                         7 მაისი
ხუცესები ადრეულ ეკლესიაში
წაიკითხეთ საქმე. 6:1-6; 14:23; 15:6; 1პეტრ. 5:2. რას გვამცნობს ეს მუხლები ადრეული ეკლესიის პრობლემებთან დაკავშირებით და მისი ლიდერების როლის შესახებ?

როცა ადამიანთა დიდი ჯგუფი ერწყმის მორწმუნეთა ჯგუფს და უერთდება ეკლესიას, ეს ღვთისგან მონიჭებული დიდი კურთხევაა. მიუხედავად ამისა, როგორც ვხედავთ პირველი ქრისტიანების გამოცდილებიდან, სწრაფმა ზრდამ შეიძლება გამოიწვიოს დამატებითი პრობლემები.

მაგალითად, მოციქულთა საქმეების წიგნის პირველი 5 თავი გვიჩვენებს სულიწმიდის ხელმძღვანელობას და მრავალი ადამიანის მოქცევას ქრისტიანობაში. საქმე. 6:1-6-ში ვხედავთ შედეგს: გაზრდილი ჯგუფის ხელმძღვანელობა გართულდა და საჭირო გახდა საორგანიზაციო ცვლილებები ეკლესიის ეფექტური მმართველობისთვის.

საორგანიზაციო სტრუქტურის სისუსტე ხელმძღვანელობისთვის ნათელი გახდა დისკრიმინაციასთან დაკავშირებით მიღებული საჩივრებიდან გამომდინარე. ბერძნულად მოლაპარაკე ჯგუფი ჩიოდა, რომ მათი ქვრივები უგულებელყოფილნი იყვნენ საკვების ყოველდღიური დარიგების დროს. ზომების მიღების საპასუხოდ დაინიშნა ადამიანთა ჯგუფი, დიაკვნები, რათა დახმარებოდნენ თორმეტ მოციქულს ეკლესიის რესურსის განაწილებაში.

მართებულია, რომ ადრეულ ეკლესიას სულიწმიდა განსაკუთრებულად ხელმძღვანელობდა. მაგრამ მაშინაც კი ეკლესიაში საჭირო იყო ორგანიზებულობა. პირველ რიგში, საჭირო გახდა აერჩიათ ხუცესები, რომლებიც დაინიშნენ ყოველ საკრებულოში. პავლე და ბარნაბა ხუცესებს ნიშნავდნენ ახლადჩამოყალიბებულ ქრისტიანულ საკრებულოებში, თავად კი მიემართებოდნენ იქით, სადაც ადამიანებს ჯერ არ სმენოდათ იესოს შესახებ (იხ. საქმე. 14:23).

ადრეული ქრისტიანობის ხანაში ხუცესები მრავალ განსხვავებულ ფუნქციას ასრულებდნენ. როგორც თავიანთი საკრებულოს ლიდერები, ისინი შეასწავლიდნენ ახლადმოქცეულებს. ისინი ქადაგებდნენ და ზრუნავდნენ საკრებულოს კეთილდღეობაზე (იხ. საქმე. 15:6; 1ტიმ. 5:17); 1პეტრ. 5:2).

როგორ შეგიძლიათ უკეთესად ითანამშრომლოთ თქვენი საკრებულოს ხელმძღვანელებთან მაშინაც კი, როცა ყოველთვის ვერ ეთანხმებით მათ?

ორშაბათი                                                                                                                         8 მაისი
მწყემსები
წაიკითხეთ 1პეტრ. 5:1-4. როგორ უნდა მოეპყრან ლიდერები საკუთარ როლს ეკლესიაში? როგორ შეიძლება მოგვესადაგებოდეს ეს პრინციპები თითოეულ ჩვენგანს, მიუხედავად ჩვენი როლისა?

პეტრე ხუცესთა მიმართ თავის დარიგებას იწყებს შენიშვნით, რომ თავად იგი არის თანახუცესი. შემდეგ საკუთარ თავზე კიდევ ორ რამეს ამბობს: იგი მოწმეა ქრისტეს ტანჯვისა და თანაზიარი დიდებისა, რომელიც გამოცხადდება. ამის თქმით, პეტრე ხაზს უსვამს პირველ თვისებას, რომელიც აუცილებელია ხუცესისთვის: მას უნდა ესმოდეს ჩვენი გულისთვის ქრისტეს ტანჯვის მნიშვნელობა და ის დიდებული იმედი, რომელსაც იგი გვთავაზობს.

პეტრე ხუცესს ადარებს მწყემსს, რომელიც მწყემსავს ღვთის ფარას. ეკლესიის შედარება ცხვრის ფარასთან გულისხმობს იმას, რომ ზოგჯერ ეკლესიის წევრები, ცხვრების მსგავსად, თავისთვის დაეხეტებიან. ამიტომ მათ სჭირდებათ მწყემსი, რომელიც წარმართავდა მათ საკრებულოსკენ და დაეხმარებოდა ეკლესიის წევრებთან ურთიერთობების დამყარებაში. ხუცესი თავმდაბალი მაგალითი უნდა იყოს იმისა, თუ როგორ უნდა იქცეოდეს ქრისტიანი.

მწყემსებისთვის რა სახის გაფრთხილება დევს შემდეგ მუხლებში? იერ. 10:21; ეზეკ. 34:8-10; ზაქ. 11:17.

ქრისტიანი ხელმძღვანელის ამოცანა მდგომარეობს იმაში, რომ ეკლესიაში ადამიანებს ისეთივე მოთმინებით მოეპყრან, როგორც მწყემსები ექცევიან თავიანთ ცხვრებს. უხუცესებმა სათუთად უნდა შეკრიბონ ისინი, რათა ერთად სცენ თაყვანი ღმერთს და დაუმოწმონ იესოს შესახებ იმ ადამიანებს, ვისაც უფლის ხსნა სჭირდება.

პეტრე ასევე აღნიშნავს, რომ უხუცესები ფარაზე უნდა ზრუნავდნენ სიყვარულით და არა ძალდატანებით. ყოველთვის როდია ადვილი იპოვო ადამიანი, რომელიც საკუთარ თავზე აიღებს ეკლესიის ხელმძღვანელობის პასუხისმგებლობას. ეს განსაკუთრებით კარგად ჩანს საარჩევნო კომიტეტის მუშაობის დროს. ეკლესია კარგად რომ ფუნქციონირებდეს, აუცილებელია დაინიშნონ საჭირო ადამიანები შესაბამის თანამდებობაზე. არსებობს განსაზღვრული მიზეზები, რის გამოც ბევრს არ აქვს სურვილი იკისროს ხელმძღვანელის როლი. ამ როლებიდან ზოგიერთი დიდ დროს მოითხოვს და ადამიანებს, რომლებიც გამოდგებიან ასეთი როლებისთვის, შესაძლოა, უკვე მრავალი ვალდებულება აკისრიათ. სხვები შეიძლება ფიქრობენ, რომ ჯერ მზად არ არიან ამ პასუხისმგებლობისთვის. მაგრამ პეტრე ამბობს, რაკი ამის შესახებ გვთხოვენ, გაბედულად უნდა ვიკისროთ ლიდერობა, თუკი გვაქვს ასეთი შესაძლებლობა.

სამშაბათი                                                                                                                        9 მაისი
ხელმძღვანელობა მსახურების ფორმით
წაიკითხეთ 1პეტრ. 5:3 და მათ. 20:24-28. ქრისტიანული ხელმძღვანელობის რა მნიშვნელოვანი პრინციპები შეგვიძლია დავინახოთ ამ მუხლებში?

1პეტრ. 5:3-ის ბერძნულ მუხლში საკვანძო სიტყვა არის "კატაკურიეუონტეს". იგივე სიტყვა გვხვდება მათ. 20:25-ში და ნიშნავს "ბატონობას" ვინმეზე. ამგვარად, 1პეტრ. 5:3-ში მწყემსებისთვის დარიგება შეიძლება ვთარგმნოთ შემდეგი სახით: "ნუ იბატონებთ მათზე, ვინც გენდობათ". ეს რჩევა ეხმაურება მათ. 20:25-ში წარმოთქმულ იესოს სიტყვებს.

მათ. 20:20-23 საშუალებას გვაძლევს დავინახოთ მათ. 20:24-28-ში წარმოთქმული იესოს სიტყვების კონტექსტი. იაკობისა და იოანეს დედა იესოსთან მივიდა თხოვნით, რომ ქრისტეს მიერ დამყარებულ სამეფოში მისი ვაჟები ისხდნენ მისგან მარჯვნივ და მარცხნივ. 

"იესო ლმობიერად მოეკიდა მათ თხოვნას. მან არ ამხილა მათი პატივმოყვარე სურვილები და საკუთარ ძმებზევე მაღლა დადგომის მცდელობა. იესომ იცოდა, თუ რას ფიქრობდნენ ისინი და რამდენად ერთგულნი იყვნენ მისი. ეს არ არის მათი მხრიდან უბრალო ადამიანური სიყვარულის გამოვლინება; თუმცა იგი არ არის სრულყოფილი, როგორც არ არის სრულყოფილი ყოველივე მიწიერი და ადამიანური, მაგრამ მიუხედავად ამისა, იგი თვით მაცხოვრის გამომსყიდველი სიყვარულიდან მომდინარეობს. ქრისტეს სურდა არა მხილება, არამედ მათი სიყვარულის უფრო გაღრმავება და განწმედა" (ე. უაითი. ქრისტე - წუთისოფლის იმედი, გვ. 548). 

იესო განუმარტავს, რომ ასეთ საპატიო ადგილს ანიჭებს მხოლოდ მამა და არა იგი. შემდეგ იგი აზუსტებს, რომ ძირითადი განსხვავება მის სამეფოსა და წარმართული ერების სამეფოებს შორის არის ხელმძღვანელის ტიპი. ის, ვისაც სურვილი აქვს იესოს სამეფოში იყოს ყველაზე დიდი, უნდა იქცეს მსახურად, იმიტომ რომ ქრისტეს სამეფოში ხელმძღვანელები იქნებიან იესოს მსგავსნი. "ისევე, როგორც კაცის ძე არ მოსულა იმისათვის, რომ ემსახურონ, არამედ იმისათვის, რომ თავად მოემსახუროს და თავი შესწიროს მრავალთა გამოსასყიდად" (მათ. 20:28).

ამგვარად, პეტრე ეკლესიის ლიდერებს მოუწოდებს იმავე იდეალისკენ: მათში უნდა გამოვლინდეს იგივე თავმდაბლობა და თვითუარყოფა, რაც იესოში.

წაიკითხეთ ფილიპ. 2:4-8. პავლეს ეს სიტყვები როგორ ეხმიანება იმას, რაც პეტრემ დაწერა? როგორ შეგვიძლია აღვასრულოთ ის, რისკენაც ეს მუხლები მოგვიწოდებს?

ოთხშაბათი                                                                                                                    10 მაისი
იყავით თავმდაბალნი
პეტრეს პერიოდში საზოგადოება დაყოფილი იყო მრავალ ფენად. მმართველი ელიტა შიშს ნერგავდა თუნდაც მხოლოდ საკუთარი თანდასწრებით. მათ გარშემო იყვნენ შედარებით დაბალი რანგის ადამიანები. ყველაზე არასახარბიელო მდგომარეობა ეკავათ მონებს. მაღალი თანამდებობის წარმომადგენელს თავმდაბლობით უნდა მოპყრობოდი. ბერძნულ ენაში სიტყვა "თავმდაბლობა" ნიშნავს "მორიდებულს", "უმნიშვნელოს", "სუსტს" და "ღარიბს". ეს თვისებები დამახასიათებელია ისეთი ადამიანებისთვის, რომლებსაც საზოგადოებაში არ აქვთ წოდება და ძალაუფლება. იუდაიზმსა და ქრისტიანობის მიღმა ეპითეტი "თავმდაბალი" ასოცირდებოდა დაბალი წოდების ადამიანებთან და თავმდაბალი ქცევა სულ არ წარმოადგენდა თავისუფალი ადამიანის მოვალეობას.

წაიკითხეთ 1პეტრ. 5:5-7. თუკი გავითვალისწინებთ კონტექსტსა და დროს, რომელშიც წერილის მიმღებნი ცხოვრობდნენ, მაშინ რა განსაკუთრებული რამ დაწერა აქ პეტრემ?

ბიბლიაში თავმდაბლობა სულ სხვა კუთხით არის ნაჩვენები, ვიდრე პეტრეს დროსა და კულტურაში განიხილებოდა. იგი ციტირებს იგავ. 3:34-ს სეპტუაგინტიდან (ძველი აღთქმის ბერძნული თარგმანი) მუხლს, რომელიც ასევე გამოიყენება იაკ. 4:6-ში. ძველ აღთქმაში ვხედავთ, რომ ღმერთის მოვალეობებში შედიოდა ამაყთა და ძლიერთა მოთვინიერება (იხ. ეს. 13:11; 23:9; იაკ. 40:11).

სწორია ღმერთთან თავმდაბალი დამოკიდებულება. "მაშ, დამდაბლდით ღვთის ძლიერი ხელის ქვეშ, რათა აგამაღლოთ მან თავის დროზე" (1პეტრ. 5:6). თავმდაბლობა და არა სიამაყე, უნდა ახასიათებდეს ქრისტიანის ურთიერთობას არა მხოლოდ ღმერთთან, არამედ ერთმანეთთან მიმართებაშიც (იხ. 1პეტრ. 5:5).

ქრისტიანებმა, მათ შორის მათაც, ვინც მნიშვნელოვან თანამდებობაზეა, იციან, რომ ისინი არიან ცოდვილები და დახსნილნი არიან ღვთის მადლით. ეს ყველაზე მნიშვნელოვანია და ამ გაგებით, ყველანი თანასწორნი ვართ და მორჩილება უნდა გამოვიჩინოთ ჯვრის წინაშე. ეს თავმდაბლობა უნდა გამოვხატოთ სხვა ადამიანებთან ურთიერთობის დროს, კერძოდ კი მათთან, ვინც მოგვანდეს. რა თქმა უნდა, შეიძლება მორჩილი იყო ღმერთის წინაშე, ცისა და მიწის შემოქმედის წინაშე. გარდა ამისა, შედარებით ადვილია თავმდაბალი იყო მათ წინაშე, ვინც წოდებით ჩვენზე მაღლა დგას და ძალაუფლება აქვს ჩვენზე. მაგრამ ნამდვილ გამოცდას გავდივართ მაშინ, როცა თავმდაბლობა უნდა გამოვხატოთ ჩვენზე "დაბლა" მდგომთა წინაშე, მათ წინაშე, ვისაც ჩვენზე არანაირი ძალაუფლება არ გააჩნია. ეს არის ის თავმდაბლობა, რომელზეც საუბრობს აქ პეტრე. 

რატომ არის მთელი არსი გოლგოთის ჯვარში და მასში რას შეუძლია დაგვეხმაროს ვიყოთ მორჩილნი?

ხუთშაბათი                                                                                                                    11 მაისი
როგორც მბრდღვინავი ლომი
როგორც უკვე აღვნიშნეთ, პეტრე თავის წერილს წერდა იმ დროში, როცა ეკლესიას დევნიდნენ. მისი მკითხველისთვის დიადი ბრძოლის თემა არ იყო უბრალოდ ღვთისმეტყველური აბსტრაქტული იდეა; ჩვენგან განსხვავებით, მათ საკუთარ თავზე გადაიტანეს ამ ბრძოლის მთელი სიმძიმე. 

წაიკითხეთ 1პეტრ. 5:8-10 და გამოცხ. 12:7-9. რას გვამცნობს ეს მუხლები ბოროტების წარმოშობისა და სატანის საქმიანობის შესახებ ამ წუთისოფელში?

გამოცხადების წიგნი გვიჩვენებს, რომ ქრისტიანები ჩართულნი არიან სიკეთისა და ბოროტების ძალებს შორის არსებულ ბრძოლაში. გამოცხადებაში კეთილ ძალებს ხელმძღვანელობს იესო, რომელიც არის "ღვთის სიტყვა", "მეფეთა მეფე და უფალთა უფალი" (გამოცხ. 19:13,16). ბოროტ ძალებს ხელმძღვანელობს ეშმაკი, რომელსაც აგრეთვე ჰქვია სატანა და წარმოგვიდგება დრაკონის სახით (იხ. გამოცხ. 12:7-9; 20:7,8). თუმცა პოპულარული მასობრივი ინფორმაციის საშუალებები და ზოგიერთი ქრისტიანიც კი უარყოფენ სატანის რეალობას, სინამდვილეში ეშმაკი არის ძლევამოსილი არსება და ჩვენთვის მხოლოდ ბოროტება სურს. თუმცა კეთილ უწყებას წარმოადგენს ის, რომ საბოლოოდ ეშმაკი სამუდამოდ განადგურდება (იხ. გამოცხ. 20:9,10).

პეტრე არ აკნინებს ეშმაკისგან მომდინარე საშიშროებებს. "მოწინააღმდეგე ეშმაკი დაძრწის, როგორც მბრდღვინავი ლომი, და ეძებს, ვინ ჩაყლაპოს" (1პეტრ. 5:8). მოციქული ასევე გვამცნობს, რომ მის მკითხველს ეშმაკის ძალა შეუძლია დაინახოს თავის ამჟამინდელ ტანჯვებში. მაგრამ ეს ტანჯვები დასრულდება საუკუნო დიდებით (იხ. 1პეტრ. 5:10).

კიდევ ერთხელ წაიკითხეთ 1პეტრ. 5:10. რას გვეუბნება პეტრე?

თუმცა არ ვიცით ზუსტად რა განსაცდელს განიცდიდნენ ისინი, მაგრამ შეგვიძლია დავინახოთ იმედი, რომელსაც გამოხატავს პეტრე. დიახ, ეშმაკი რეალურია. დიადი ბრძოლა რეალურია და ჩვენი ტანჯვებიც რეალურია. მაგრამ "ყოველგვარი მადლის ღმერთმა" დაამარცხა ეშმაკი. ამიტომ, რა სახის განსაცდელიც არ უნდა გვხდეს წილად, სიკვდილამდე ერთგულნი თუ დავრჩით (იხ. ებრ. 11:13-16), გამარჯვება უზრუნველყოფილია იესოს წყალობით.

როგორ შეგვიძლია ვისწავლოთ, დავიცვათ ჩვენი რწმენა და მტკიცედ ვიდგეთ ბოლომდე, მიუხედავად იმისა, თუ რა ხდება ჩვენს თავს?

პარასკევი                                                                                                                             12 მაისი
შემდგომი გამოკვლევისათვის
იესოს თავმდაბალი ხელმძღვანელობის თვალსაჩინო მაგალითი შეგვიძლია დავინახოთ მის ქმედებებში საიდუმლო სერობის დროს. მაშინ იესო სრულად აცნობიერებდა, რომ ღვთის ძეა და მალე დაუბრუნდება მამას (იხ. იოან. 13:1). მან ფერხნი დაბანა თავის მოწაფეებს და უთხრა: "ამიტომ, თუკი მე, უფალმა და მოძღვარმა, დაგბანეთ ფერხნი, თქვენც ერთმანეთს უნდა დაბანოთ ფერხნი. რადგან მაგალითი მოგეცით, რათა, როგორც მე მოგექეცით, თქვენც ისე მოიქცეთ" (იოან. 13:14,15). ყოველთვის, როცა იესოს მიმდევრები ბანენ ერთმანეთს ფეხებს, ისინი არა მხოლოდ აღადგენენ ამ სცენას, არამედ ერთმანეთს ჭეშმარიტებასაც ახსენებენ: იესოს სამეფოში პირველი რომ იყო, უნდა გახდე სხვების მსახური. ეჭვგარეშეა, სიცოცხლის ბოლომდე ახსოვდათ მოწაფეებს მასწავლებლის თავმდაბლობის ეს ქმედება და უფრო კარგად გააცნობიერეს, თუ ვინ იყო იესო სინამდვილეში. რა თქმა უნდა, ეს პეტრესაც ახსოვდა, ამიტომ მოუწოდებდა ეკლესიის მწყემსებს, რომ სხვებზე კი არ იბატონონ, არამედ გახდნენ თავმდაბლები. 

"დათანხმდა რა გამხდარიყო ადამიანი, იესომ გამოავლინა თავმდაბლობა, რამაც გააოგნა ზეცის მკვიდრნი. თავად თანხმობა გახდეს ადამიანი არ იქნებოდა დამამცირებელი, რომ არა ქრისტეს ამაღლებული დიდებული მარადიული არსებობა. უნდა დავაზუსტოთ, რომ ქრისტემ გაიხადა თავისი სამეფო ტანისამოსი, მოიხსნა სამეფო გვირგვინი, მიატოვა თავისი მაღალი წოდება და თავისი ღვთაებრიობა გარდასახა ადამიანურ არსებაში, რათა ადამიანთან მოენახა საერთო ენა და კაცობრიობისთვის მიენიჭებინა ზნეობრივი ძალა, რათა ყოფილიყვნენ ღვთის ძეები და ასულები.

თავმდაბლობა და მორჩილება, რაც ახასიათებს ქრისტეს, გამომჟღავნდება ცხოვრებასა და ხასიათში მისი მიმდევრებისა, რომლებიც მიეჩვივნენ მოიქცნენ ისე, როგორც უფალი იქცეოდა" (ე. უაითი, ღვთის ძეები და ასულები, გვ. 81).

კითხვები მსჯელობისათვის:

1.
იესომ თავისი მსახურება დაიწყო ეშმაკისადმი წინააღმდეგობის გაწევით. ორმოცდღიანი მარხვის შედეგად დასუსტებულმა შეძლო და გაუძლო ეშმაკის ცდუნებებს და ციტირებდა წმიდა წერილს (იხ. მათ. 4:1-11; მარკ. 1:12,13; ლუკ. 4:1-13). როგორ შეგვიძლია წინ აღვუდგეთ ეშმაკს ჩვენს ცხოვრებაში? 

2.
მოიყვანეთ ჭეშმარიტი თავმდაბლობის მაგალითები, რომლებიც გინახავთ. რას გასწავლით ეს?

3.
იმსჯელეთ ჯგუფში კარგი ქრისტიანი ლიდერის თვისებებზე გარდა იმისა, რომლებზეც პეტრე საუბრობს მუხლებში და რომლებიც განვიხილეთ ამ კვირის განმავლობაში. როგორ შეესაბამება ეს თვისებები წუთისოფლის ლიდერთა თვისებებს? რით შეიძლება განსხვავდებოდნენ ისინი?

4.
როგორ უპასუხებდით განცხადებას, რომ ეშმაკი არ არსებობს და ეს მხოლოდ ბოროტების სიმბოლოა, რომელიც ადამიანის ბუნებაში არსებობს?

გაკვეთილი 8                                                                                                         13 - 19 მაისი
იესო პეტრეს წერილებში
გამოსაკვლევად შემოთავაზებული ბიბლიური მუხლები: 1პეტრ. 1:18,19; კოლ. 1:13,14; ეს. 53:1-12; იოან. 11:25; ფს. 18:50; 2პეტრ. 1:1.

სამახსოვრო მუხლი: "რომელმაც ჩვენი ცოდვები თვითონვე აზიდა ძელზე თავისი სხეულით, რათა ცოდვისათვის მკვდრებმა სიმართლისათვის ვიცოცხლოთ; ვისი ჭრილობებითაც თქვენ განიკურნეთ" (1პეტრ. 2:24).

პეტრე მოციქულის პირველი წერილის შესწავლისას გასაგები ხდება, რომ მიუხედავად კონტექსტისა და სპეციფიკური საკითხებისა, რომელთაც იგი ეხება, ავტორის ყურადღება მთლიანად არის გამახვილებული იესოზე. იესოს პიროვნება არის მთელი წერილის ოქროს საყრდენი.

პირველივე ხაზიდან მოყოლებული, სადაც პეტრე საკუთარ თავს უწოდებს იესო ქრისტეს "მოციქულს" ("წარგზავნილს") ბოლომდე, სადაც წერს "მშვიდობა თქვენდა ყველას, ვინც ქრისტეში ხართ" (1პეტრ. 5:14), წერილის მთავარ თემად იესო რჩება. პეტრე საუბრობს იესოს მსხვერპლზე, რომელიც ჩვენი გულისთვის გაიღო. იგი საუბრობს იმ საშინელი ტანჯვის შესახებ, რომელიც იესომ დაითმინა, ამით კი მაგალითი დაგვიტოვა. მოციქული საუბრობს იესოს აღდგომასა და ჩვენთვის მის მნიშვნელობაზე. გარდა ამისა, იგი იესოზე საუბრობს არა როგორც უბრალოდ მესიაზე (ბერძ. "ხრისტოს” - "ცხებული"), არამედ როგორც ღვთაებრივ მესიაზე. სხვა სიტყვებით, პეტრე მოციქულის პირველ წერილში ვხედავთ იესოს ღვთაებრივი ბუნების დამადასტურებელ მრავალ მაგალითს. იგი არის ღმერთი, რომელმაც მიიღო ადამიანური სხეული, ცხოვრობდა და მოკვდა, რათა გვქონოდა საუკუნო სიცოცხლის იმედი და აღთქმა. 

ამ კვირის განმავლობაში უფრო ყურადღებით განვიხილავთ იმას, თუ რას გვიმჟღავნებს პეტრეს პირველი წერილი იესოს შესახებ.

კვირადღე                                                                                                                       14 მაისი
იესო ჩვენი კრავია
ბიბლიის ერთ-ერთი, თუ არა ერთადერთი, მთავარი თემაა ღვთის მოქმედება დაცემული კაცობრიობის სახსნელად. დაბადების წიგნში ადამის და ევას დაცემის აღწერიდან მოყოლებული გამოცხადების წიგნში ბაბილონის დაცემით დამთავრებული, ბიბლია, ასე თუ ისე, გვიმჟღავნებს ღვთის საქმიანობას, რაც ნაკარნახევია "დაკარგულის დახსნის" (ლუკ. 19:10) სურვილით. პეტრეს წერილიც არ წარმოადგენს გამონაკლისს.

წაიკითხეთ 1პეტრ. 1:18,19 და კოლ. 1:13,14. რას ნიშნავს იყო გამოსყიდული და რა კავშირი აქვს სისხლს გამოსყიდვასთან?

1პეტრ. 1:18,19 იესოს სიკვდილის მნიშვნელობას აღწერს ასე: "რაკი ვიცით, რომ არა ხრწნადი ვერცხლით ან ოქროთი იქენით გამოსყიდულნი მამებისგან გადმოცემული ამაო გზიდან, არამედ ქრისტეს ძვირფასი სისხლით, როგორც უბიწო და უმანკო კრავისა". ამ მუხლებში ორი საკვანძო სიმბოლოა: გამოსყიდვა და ცხოველთა მსხვერპლშეწირვა.

ბიბლიაში გამოსყიდვა ხდებოდა რამდენიმე ხერხით. მაგალითად, პირველმოგებული ჩოჩორის (რომლის მსხვერპლად შეწირვაც არ შეიძლებოდა) და პირველშობილი ძის (იხ. გამ. 34:19,20) გამოსყიდვა ხდებოდა კრავის შენაცვლებითი მსხვერპლის მეშვეობით. ფულის გადახდით შეიძლებოდა გამოესყიდათ ნივთები, რომლებიც გაიყიდა გაჭირვების გამო (იხ. ლევ. 25:47-49). თავიდან პეტრე ამცნობს თავის მკითხველებს, რომ "მამებისგან გადმოცემული ამაო გზიდან" (1პეტრ. 1:18) გამოსყიდვის ფასს წარმოადგენდა სხვა არაფერი, თუ არა "ქრისტეს ძვირფასი სისხლი, როგორც უბიწო და უმანკო კრავისა" (1პეტრ. 1:19). კრავის სიმბოლო, რა თქმა უნდა, მიუთითებს ცხოველთა მსხვერპლშეწირვაზე.

ამრიგად, პეტრე ქრისტეს სიკვდილს ამსგავსებს ძველ აღთქმაში არსებულ სამსხვერპლოდ გამზადებული ცხოველის სიკვდილს. ცოდვილს საწმიდარში მოჰყავდა უნაკლო კრავი და ხელს ადებდა მას თავზე (იხ. ლევ. 4:32,33). შემდეგ ცხოველს კლავდნენ და მისი სისხლის მცირე რაოდენობას სამსხვერპლოს უსვამდნენ; დანარჩენ სისხლს კი ამ სამსხვერპლოს ძირში ღვრიდნენ (იხ. ლევ. 4:34). ცხოველის სიკვდილი "ხსნას" ანიჭებდა მას, ვისაც მსხვერპლი მოჰქონდა (იხ. ლევ. 4:35). პეტრე ამბობს, რომ ჩვენს ნაცვლად მოკვდა იესო, მისმა სიკვდილმა გვიხსნა ცოდვილი ცხოვრებისგან და მომავალში გარდაუვალი სიკვდილისგან. 

რას გვეუბნება ჩვენი ღმერთზე დამოკიდებულების შესახებ ის ფაქტი, რომ გადარჩენის იმედი გაგვაჩნია მხოლოდ შენაცვლებითი მსხვერპლის წყალობით?

ორშაბათი                                                                                                                                15 მაისი
ქრისტეს ვნებანი
ქრისტიანები ხშირად საუბრობენ "ქრისტეს ვნებანზე". სიტყვა "ვნება" მომდინარეობს ბერძნული ზმნისგან, რომელიც ნიშნავს "ტანჯვას" და გამონათქვამი "ქრისტეს ვნებანი", როგორც წესი, განეკუთვნება ტანჯავს, რაც იესომ გადაიტანა თავისი ცხოვრების ბოლო პერიოდში. ეს დაიწყო იერუსალიმში ტრიუმფალური შესვლით. პეტრე ასევე განიხილავს იესოს სიცოცხლის ბოლო დღეებში გადატანილ ქრისტეს ტანჯვის თემას. 

წაიკითხეთ 1პეტრ. 2:21-25 და ეს. 53:1-12. რას გვამცნობს ეს მუხლები, თუ რისი გადატანა მოუწია იესოს ჩვენი გულისთვის?

იესოს ტანჯვას განსაკუთრებული მნიშვნელობა აქვს. "რომელმაც ჩვენი ცოდვები თვითონვე აზიდა ძელზე [მითითება ჯვარზე] თავისი სხეულით [შეად. საქმე. 5:30], რათა ცოდვისათვის მკვდრებმა სიმართლისათვის ვიცოცხლოთ; ვისი ჭრილობებითაც თქვენ განიკურნეთ" (1პეტრ. 2:24). ცოდვას სიკვდილი მოაქვს (იხ. რომ. 5:12). როგორც ცოდვილები, ვიმსახურებთ სიკვდილს. თუმცა სრულყოფილი იესო, ვის ბაგესაც მზაკვრობა არ გაჰკარებია (იხ. 1პეტრ. 2:22), მოკვდა ჩვენ ნაცვლად. ამაში მდგომარეობდა ხსნის გეგმა.

კიდევ ერთხელ წაიკითხეთ ეს. 53:1-12. რას გვამცნობს ეს მუხლები იესოს ტანჯვის შესახებ? რას გვამცნობს ეს მუხლები ღვთის ხასიათის შესახებ?

"სატანა თავისი სასტიკი ცდუნებებით აწამებდა იესოს გულს. მაცხოვარი ვერ ჭვრეტდა საფლავის კარიბჭის მიღმა. იმედი არ უჩვენებდა მას, თუ როგორ გამოვიდოდა სამარხიდან გამარჯვებული, არც ეუბნებოდა, მიიღებდა თუ არა მამა მის მსხვერპლს. იცოდა რა, ცოდვა რამდენად შეურაცმყოფელია ღმერთისთვის, მას ეშინოდა, რომ მათი გაყოფა სამარადისო იქნება. ქრისტე გრძნობდა ისეთ ტანჯვას, როგორსაც იგრძნობს ცოდვილი იმ დროს, როდესაც წყალობა აღარ დაიცავს დამნაშავე ხალხს. სწორედ ცოდვის შეგრძნებამ,  ცოდვისა, რომელმაც გამოიწვია მამის რისხვა მასზე როგორც ადამიანის შემცვლელზე, სწორედ ამან გახადა სასმისი, რომელიც მან შესვა, ასეთი მწარე, და დაუმსხვრია გული ღვთის ძეს." (ე. უაითი. ქრისტე - წუთისოფლის იმედი, გვ. 753). 

როგორ უნდა ვუპასუხოთ ტანჯვებს, რომლებიც ქრისტემ ჩვენი გულისთვის გადაიტანა? როგორ შეგვიძლია მოვიქცეთ მისი მაგალითის მიხედვით 1პეტრ. 1:21-ის თანახმად?

სამშაბათი                                                                                                                      16 მაისი
იესოს აღდგომა
წაიკითხეთ 1პეტრ. 1:3,4,21; 3:21; იოან. 11:25; ფილიპ. 3:10,11; გამოცხ. 20:6. რომელ დიდებულ იმედზე მიგვითითებს ეს მუხლები და რას ნიშნავს იგი ჩვენთვის?

როგორც უკვე აღინიშნა, პეტრეს პირველი წერილი ეკუთვნოდა იმათ, ვინც თავისი რწმენის გამო იტანჯებოდა. ამიტომ იგი წერილის დასაწყისშივე თავისი მკითხველის ყურადღებას ამახვილებს მათი იმედის ხასიათზე. მისი სიტყვებით, ქრისტიანის იმედი არის ცოცხალი იმედი, რადგან ეყრდნობა იესოს აღდგომას (იხ. 1პეტრ. 1:3). იესოს აღდგომის წყალობით ქრისტიანებს შეუძლიათ ჰქონდეთ უხრწნელი და შეუბილწავი ზეციური მემკვიდრეობის იმედი (1პეტრ. 1:4). სხვა სიტყვებით, მიუხედავად იმისა, თუ რაოდენ ცუდ მდგომარეობაშია ახლანდელი გარემოება, უნდა ვიფიქროთ იმის შესახებ, თუ რა გველის წინ.

მართლაც, იესოს მკვდრეთით აღდგომა გარანტიაა იმისა, რომ ჩვენც ასევე აღვდგებით (იხ. 1კორ. 15:20,21). პავლე ამბობდა: "ხოლო თუ ქრისტე არ აღდგა, თქვენი რწმენა ფუჭია და კვლავ თქვენს ცოდვებში ხართ" (1კორ. 15:17). მაგრამ თავისი მკვდრეთით აღდგომით იესომ გვიჩვენა, რომ მას გააჩნია ძალაუფლება დაამარცხოს თავად სიკვდილი. ამგვარად, ქრისტიანული იმედი ემყარება ისტორიულ მოვლენას - ქრისტეს აღდგომას. მისი აღდგომა შესაძლებელს ხდის ჩვენს აღდგომას უკანასკნელ დღეებში.

სად ვიქნებოდით ამ იმედისა და აღთქმის გარეშე? ყველაფერი, რაც ქრისტემ გააკეთა ჩვენი გულისათვის, თავის კულმინაციას აღწევს აღდგომის დაპირებაში. ამის გარეშე არ გაგვაჩნია იმედის საფუძველი! ქრისტიანებს შორის გავრცელებული აზრის საპირისპიროდ ჩვენთვის ცნობილია, რომ მკვდრებს სძინავთ საფლავში და უგონო მდგომარეობაში არიან.

"ქრისტიანისთვის სიკვდილი - ეს ძილია, სიბნელისა და მდუმარების წამი. "თქვენი სიცოცხლე დაფარულია ქრისტესთან ღმერთში". "როცა გამოჩნდება ქრისტე, თქვენი სიცოცხლე, მაშინ თქვენც გამოჩნდებით მასთან ერთად დიდებით" (კოლ. 3:4)… მის მეორედ მოსვლისას კი ყველა მართალი მოისმენს მის ხმას და გამოვა დიდებული, უკვდავი სიცოცხლისათვის" (ე. უაითი. ქრისტე - წუთისოფლის იმედი, გვ. 787).

დაფიქრდით სიკვდილის შესახებ. იგი მოულოდნელი, სასტიკი და რეალურია. მაშინ რატომ არის აღდგომის აღთქმა ჩვენი რწმენისთვის ასეთი მნიშვნელოვანი?

ოთხშაბათი                                                                                                                    17 მაისი
იესო, როგორც მესია
როგორც უკვე აღვნიშნეთ, იესოს ამქვეყნიურ მსახურებაში უმნიშვნელოვანეს შემთხვევას წარმოადგენდა პეტრეს პასუხი: "შენ ქრისტე ხარ, ძე ცოცხალი ღვთისა" (მათ. 16:16). სიტყვა "ქრისტე" ნიშნავს "ცხებულს", "მესიას". ებრაულ ენაში მას შეესაბამება ტერმინი "მაშიაჰ". იგი მომდინარეობს ერთფუძიანი სიტყვისგან, რაც ნიშნავს "ცხებას" და ძველ აღთქმაში გამოიყენებოდა სხვადასხვა კონტექსტში (ერთ ადგილას იგი გამოიყენება წარმართ მეფესთან - კიროსთან მიმართებაშიც კი. იხ. ეს. 45:1). ამრიგად, როცა პეტრემ იესოს უწოდა ქრისტე, მან გამოიყენა სიტყვა, რომელიც გამოხატავდა იდეალს, რაც გადმოღებული იყო ებრაული წერილებიდან. 

წაიკითხეთ ძველი აღთქმის შემდეგი მუხლები, სადაც გვხვდება სიტყვა "მესია" ან "ცხებული". როგორ გვეხმარება კონტექსტი, გავიგოთ მისი მნიშვნელობა? რა აზრის ჩადება შეეძლო მასში პეტრეს, როცა იესოს უწოდებდა ქრისტეს?

ფს. 2:2

ფს. 17:51

დან. 9:25

1მეფ. 24:6

ეს. 45:1

თუმცა უფლისგან შთაგონებულმა პეტრემ იესო გამოაცხადა მესიად (იხ. მათ. 16:16,17), მაგრამ ნათელია, რომ თავადაც არ ესმოდა ბოლომდე, თუ რას ნიშნავს ეს. მას არ ესმოდა, თუ ვინ იყო მესია, რა უნდა მოემოქმედა და, ალბათ, ყველაზე მნიშვნელოვანი, როგორ უნდა გაეკეთებინა ეს. 

პეტრე ერთადერთი არ იყო, ვისაც ეს არ ესმოდა. ისრაელში მესიასთან დაკავშირებით არსებობდა განსხვავებული წარმოდგენები. ზემოთ მოყვანილ მუხლებში გამოყენებული სიტყვები "მესია" ან "ცხებული" არ გვიქმნის წარმოდგენას იმის შესახებ, თუ კონკრეტულად როგორ მესიას ელოდნენ ებრაელები და რა საქმეები უნდა მოემოქმედა მას.

იოან. 7:40-42 გვიჩვენებს ებრაელთა გარკვეულ მოლოდინს, რომელიც დაკავშირებული იყო მესიასთან: იგი იქნება დავითის შთამომავალი და დაიბადება ბეთლემში (იხ. ეს. 11:1-16; მიქ. 5:2). ამაში ისინი მართლები იყვნენ. თუმცა ადამიანთა უმრავლესობა ფიქრობდა, რომ დავითის შტოდან მესია იმავეს მოიმოქმედებს, რასაც დავითი აკეთებდა: დაამარცხებს ებრაელი ერის მტრებს. და არავინ ელოდა ისეთ მესიას, რომელსაც რომაელები ჯვარს აცვამდნენ.

რა თქმა უნდა, თავისი წერილების დაწერის მომენტში პეტრეს გაცილებით უკეთ ესმოდა იესოსი, როგორც მესიისა (თავის ორ წერილში იგი იესოს თხუთმეტჯერ უწოდებს ქრისტეს) და გაცილებით უკეთ აცნობიერებდა იმას, თუ რა გააკეთა მან კაცობრიობისთვის.

ხუთშაბათი                                                                                                                    18 მაისი
იესო, ღვთაებრივი მესია
პეტრემ იცოდა, რომ იესო ერთდროულად არის მესიაც და უფალიც. სხვა სიტყვებით, თავისი წერილების დაწერის მომენტში პეტრემ იცოდა, რომ მესია იყო უფალი. თუმცა ბერძნულ ენაში ტერმინი "უფალი" შეიძლება ეკუთვნოდეს მიწიერ ბატონს, მაგრამ ეს ტერმინი ასევე შეიძლება მიუთითებდეს ღვთაებრიობაზე. 1პეტრ. 1:3-სა და 2პეტრ. 1:8,14,16-ში პეტრე იესოს, მესიის, ქრისტეს შესახებ საუბრობს, როგორც უფალ ღმერთზე.

როგორც სხვა ახალაღთქმისეული ავტორები, პეტრე იესოსა და ღმერთს შორის ურთიერთობას ახასიათებს შემდეგი კატეგორიების დახმარებით: მამა და ძე. მაგალითად: "კურთხეულია ღმერთი და მამა ჩვენი უფლის იესო ქრისტესი" (1პეტრ. 1:3 შეად. 2პეტრ. 1:17). იესო აღწერილია როგორც საყვარელი ძე (იხ. 2პეტრ. 1:7) და იესოს ძალაუფლება როგორც უფლისა და მისი ზეციური მდგომარეობა ემყარება მამა ღმერთთან ამ განსაკუთრებულ ურთიერთობებს. 

წაიკითხეთ 2პეტრ. 1:1; იოან. 1:1 და იოან. 20:28. რას გვამცნობენ ეს მუხლები იესოს ღვთაებრიობის შესახებ?

2პეტრ. 1:1-ში ნათქვამია: "ჩვენი ღვთისა და მაცხოვრის, იესო ქრისტეს სიმართლით". ბერძნულ ენაში დგას ერთი განსაზღვრული არტიკლი, რომელიც ეკუთვნის ორივე სიტყვას: "ღმერთი" და "მხსნელი". გრამატიკულად ეს აღნიშნავს იმას, რომ "ღმერთი" და "მხსნელი" ეკუთვნის იესოს. ამიტომ 2პეტრ. 1:1 ახალ აღთქმაში იესოს ღვთაებრიობის დამადასტურებელი ერთ-ერთი ყველაზე დამაჯერებელი მუხლია. 

ადრეული ქრისტიანები ცდილობდნენ გაეგოთ იესოს ბუნება, ამიტომ ახალ აღთქმაში შეკრიბეს ყველა მოწმობა მის შესახებ. პეტრეს წერილებში მამა, ძე და სულიწმიდა არიან თვითმყოფი პიროვნებები (იხ., მაგალითად, 1პეტრ. 1:3; 2პეტრ. 1:17; 1პეტრ. 1:12; 2პეტრ. 1:21) ისევე, როგორც ახალი აღთქმის სხვა წერილებშიც. იესო გამოხატულია ღვთაებრივ პიროვნებად ისევე, როგორც სულიწმიდა. გარკვეული დროის შემდეგ მრავალი მსჯელობის შედეგად ეკლესიამ შეიმუშავა სწავლება სამების შესახებ, რათა ახსნას, რამდენადაც კი ეს შესაძლებელია, ღვთაებრივი ბუნების საიდუმლო. მეშვიდე დღის ადვენტისტებს სამების შესახებ დოქტრინა შეტანილი აქვთ თავისი მრწამსის 28 ფუძემდებელ დებულებაში. ამგვარად, ვხედავთ, რომ პეტრეს წერილებში იესო ნაჩვენებია არა მხოლოდ როგორც მესია, არამედ როგორც თავად ღმერთი.

როცა ვფიქრობთ იესოს ცხოვრებასა და სიკვდილზე და ვაცნობიერებთ, რომ იგი იყო ღმერთი, რას გვეუბნება ეს იმ ღმერთის შესახებ, რომელსაც ვემსახურებით? რატომ შეგვიძლია გვიყვარდეს ასეთი ღმერთი და ვენდობოდეთ მას? გაუზიარეთ თქვენი პასუხები ჯგუფს. 

პარასკევი                                                                                                                      19 მაისი
შემდგომი გამოკვლევისათვის
"ლოგიკური იქნება ჩვენი გამოკვლევა დავიწყოთ ტიტულიდან "მესია", რადგან ქრისტიანული ეკლესია მოვალეა თავისი წოდებით ამ სიტყვის ბერძნული ეკვივალენტისა: ქრისტე, რაც ნიშნავს "ცხებულს". ებრაელებისთვის მესია იყო განმათავისუფლებელი, რომელსაც ისინი ელოდნენ და რომელსაც ღმერთის წარმომადგენლის როლს ანიჭებდნენ ახალი ხანის საზეიმო გახსნაში ღვთის ერისთვის. როგორც ებრაული, ასევე ბერძნული ცნებანი ნაწარმოებია ფუძეებისაგან, რომლებიც ნიშნავს "ცხებას". ნათელია, რომ ტიტულის "ქრისტე" გამოყენების დროს, ახალი აღთქმის მწერლები იესოს მიიჩნევდნენ გამოყოფილს განსაკუთრებული დავალების აღსასრულებლად.

ტიტული "ქრისტე" ახალ აღთქმაში გვხვდება ხუთასზე მეტჯერ. თუმცა ქრისტეს თანამედროვეთა შორის მესიასთან დაკავშირებით არსებობდა სხვადასხვა წარმოდგენები, მაგრამ, ზოგადად აღიარებული იყო, რომ იუდეველებმა პირველ საუკუნეში მესია მიიჩნიეს იმად, ვინც განსაკუთრებულ ურთიერთობებშია ღმერთთან. მას უნდა გამოეცხადებინა საუკუნის აღსასრული და ღვთის სამეფოს დამკვიდრების შესახებ. იგი იყო ის, ვისი საშუალებითაც ღმერთი ჩაერეოდა ისტორიაში, რათა გაეთავისუფლებინა თავისი ერი. იესო იღებდა ტიტულს "მესია", მაგრამ ხელს არ უწყობდა მის მასიურ გამოყენებას, რადგან იმ ეპოქაში ამ ტიტულს გააჩნდა პოლიტიკური დატვირთვა, რაც ართულებდა მის სწორად აღქმას. თუმცა იესო არც თუ ისე დიდი ენთუზიაზმით იყენებდა ამ ტიტულს ადამიანებთან ურთიერთობის დროს, მაგრამ არ აუკრძალავს არც პეტრესთვის (იხ. მათ. 16:16,17), არც სამარიელი ქალისთვის (იხ. იოან. 4:25,26) მისთვის ასე მიემართათ. მან იცოდა, რომ იგი არის მესია, როგორც ჩანს მარკოზის სახარებიდან, სადაც ქრისტე საუბრობს ძღვენზე მათთვის, ვინც მისი სახელით დაარწყულებს მის მოწაფეებს წყლით, რადგან ისინი არიან "ქრისტესნი" (მარკ. 9:41)" (მეშვიდე დღის ადვენტისტთა ბიბლიური კომენტარები, ტ. 12, გვ. 165).

კითხვები მსჯელობისათვის:

1.
წაიკითხეთ ეს. 53:1-12. ამ მუხლების თანახმად, რა გააკეთა იესომ ჩვენთვის? დაწერეთ, კონკრეტულად რა გააკეთა მან თქვენთვის. როგორ შეგვიძლია დავინახოთ ამ მუხლებში ის, რომ იესო ჩვენი შენაცვლებითი მსხვერპლია? რატომ ვსაჭიროებთ მას, როგორც ჩვენს შემცვლელს?

2.
ისტორიის განმავლობაში ბიბლიური დაპირება სიკვდილის შემდეგ არსებული სიცოცხლის შესახებ ხშირად გამოიყენებოდა იმისთვის, რათა დაეთრგუნათ ადამიანები. "დიახ, აქ და ახლა თქვენი სიცოცხლე რთულია, მაგრამ ყურადღება გაამახვილეთ იმაზე, თუ რას დაგვპირდა ღმერთი იესოს დაბრუნებისას". რადგან ამ ჭეშმარიტებას დიდხანს ბოროტად იყენებდნენ, ბევრი უარყოფს ქრისტიანულ წარმოდგენას სიკვდილის შემდეგ არსებული სიცოცხლის შესახებ და მასში ხედავს მარტივ ხრიკს, რომელიც ადამიანთა ერთ კატეგორიას საშუალებას აძლევს დათრგუნონ მეორენი. როგორ უპასუხებდით ამ საწინააღმდეგო აზრს?

3.
იმსჯელეთ ჯგუფში ქრისტეს ღვთაებრიობის შესახებ. რას გვეუბნება მისი ღვთაებრიობა ღვთის ხასიათის შესახებ?

გაკვეთილი 9                                                                                                         20 - 26 მაისი
იყავი ის, ვინც ხარ
გამოსაკვლევად შემოთავაზებული ბიბლიური მუხლები: 2პეტრ. 1:1-15; ეფეს. 2:8; რომ. 5:3-5; ებრ. 10:38; რომ. 6:11; 1კორ. 15:12-57.

სამახსოვრო მუხლი: "ამისთვის ეცადეთ, ყოველი ღონე იხმაროთ, რათა შესძინოთ თქვენს რწმენას სათნოება და სათნოებას - ცოდნა, ცოდნას - თავშეკავება, თავშეკავებას - მოთმინება, მოთმინებას - ღვთისმოსაობა, ღვთისმოსაობას - ძმათმოყვარეობა, ძმათმოყვარეობას - სიყვარული" (2პეტრ. 1:5-7).

ახალ აღთქმაში საოცარია ის, თუ რა რაოდენობის ჭეშმარიტება შეუძლია "დაიტიოს" ერთმა მცირე ნაწყვეტმა. მაგალითად, ავიღოთ ამ კვირის გაკვეთილი, რომელიც ეხება 2პეტრ. 1:1-14. ამ თოთხმეტ მუხლში პეტრე გვასწავლის რწმენით გამართლების შესახებ. შემდეგ იგი ამბობს იმის შესახებ, თუ რისი გაკეთება შეუძლია ღვთის ძალას იმ ადამიანთა ცხოვრებაში, ვინც საკუთარი თავი მიუძღვნა იესოს. იგი საოცარ ჭეშმარიტებას გვაუწყებს, რომ შეგვიძლია გავხდეთ "ღვთიური ბუნების ზიარნი და ამ სოფელში განვერიდოთ გულისთქმით გამოწვეულ გახრწნილებას" (2პეტრ. 1:4).

ჩვენ აქ ქრისტიანული კეთილი თვისებების უბრალო ჩამონათვალს როდი ვხედავთ. პეტრე მათ გარკვეული თანმიმდევრობით წარმოგვიდგენს. ერთი თვისებიდან გამომდინარეობს მეორე, სანამ ისინი არ აღწევენ ლოგიკურ დასასრულს ყველაზე მთავარ თვისებაში. 

მოციქული ასევე წერს იმის შესახებ, თუ რას ნიშნავს ვიყოთ ქრისტეში და ვიყოთ "განწმედილნი" (2პეტრ. 1:9) ჩვენი ძველი ცოდვებისაგან, შემდეგ კი შემოაქვს ხსნაში დარწმუნებულობის იდეა, ჩვენი უფლის საუკუნო სიცოცხლის დაპირება "საუკუნო სასუფეველში" (2პეტრ. 1:11).

და ბოლოს, მოკლედ მიმოიხილავს მნიშვნელოვან თემას - მკვდრების მდგომარეობას. რამდენი ღრმა და მდიდარი აზრია სულ რაღაც 14 მუხლში!

კვირადღე                                                                                                                       21 მაისი
ძვირფასი რწმენა
წაიკითხეთ 2პეტრ. 1:1-4. პეტრეს სიტყვების თანახმად, რა მივიღეთ იესო ქრისტეში? როგორ არის ნაჩვენები ამ მუხლებში მადლის რეალობა?

წერილის დასაწყისში პეტრე ამბობს, რომ იგი ეკუთვნის "მათ, ვინც მიიღეს იგივე ძვირფასი რწმენა, რაც ჩვენ" (2პეტრ. 1:1). იგი ამბობს, რომ მათ ერთად მიიღეს ძვირფასი რწმენა; არ დაუმსახურებიათ და არ გამოუმუშავებიათ, არამედ ღვთისგან საჩუქრად მიიღეს. პავლემ იგივე აზრი შემდეგნაირად გამოხატა: "ვინაიდან მადლით ხართ გადარჩენილები, რწმენის მეშვეობით, და ეს თქვენგნით კი არ არის, არამედ ღვთის ნიჭია" (ეფეს. 2:8). რწმენა ძვირფასია, რადგან "რწმენის გარეშე შეუძლებელია ღვთისთვის მოსაწონად ყოფნა" (ებრ.11:6). იგი ძვირფასია, რადგან ამ რწმენის მეშვეობით შეგვიძლია ვენდოთ მრავალ საოცარ აღთქმას. 

პეტრე აღნიშნავს, რომ იესოს "ღვთიური ძალის" წყალობით მოგვეცა ყველაფერი, რაც საჭიროა სიცოცხლისა და ღვთისმოსაობისათვის (იხ. 2პეტრ. 1:3). მხოლოდ ღვთის ძლევამოსილების წყალობით ვარსებობთ ყველანი და მხოლოდ მისი ძალის მეშვეობით შეგვიძლია მივაღწიოთ სიწმიდეს. ეს ღვთიური ძალა გვეძლევა "მისი ცოდნით, ვინც მოგვიწოდა თავის დიდებასა და სათნოებაში" (2პეტრ. 1:3; იხ., აგრეთვე, იოან. 17:3).

მოწოდებულნი ვართ გვიყვარდეს ღმერთი, მაგრამ განა შესაძლებელია გვიყვარდეს ღმერთი, რომელსაც არ ვიცნობთ? ღმერთის შემეცნებასთან მივდივართ იესოს მეშვეობით, დაწერილი სიტყვის მეშვეობით, შექმნილი სამყაროს მეშვეობით, ასევე რწმენისა და მორჩილების გამოცდილების შედეგად. ღმერთს შევიცნობთ და ვგრძნობთ მის თანდასწრებას, როცა გვესმის, თუ რას აკეთებს იგი ჩვენს ცხოვრებაში. და ეს ცოდნა გვცვლის. და მის შემეცნებასთან მივდივართ იმ მადლის წყალობით, რომელსაც იგი გვიბოძებს.

და ამის შემდეგ პეტრე გვამცნობს არაჩვეულებრივ ამბავს: ასევე მოგვეცა "დიდი და ძვირფასი აღთქმანი", რათა "მათ მიერ გახდეთ ღვთიური ბუნების ზიარნი" (2პეტრ. 1:4). თავდაპირველად ადამიანი შეიქმნა ღვთის ხატად, მაგრამ დროთა განმავლობაში ეს ხატება ძლიერ დამახინჯდა. ჩვენი ხელახლა შობის დროს იესოში ვღებულობთ ახალ სიცოცხლეს და იგი მუშაობს ჩვენში თავისი ღვთიური ხატების აღსადგენად. თუმცა უნდა გავერიდოთ "გულისთქმით გამოწვეულ გახრწნილებას", თუკი გვსურს, რომ მოხდეს ეს გარდაქმნა.

როგორი იქნებოდა თქვენი ცხოვრება, რომ არ ყოფილიყო რწმენა? როგორ გვეხმარება ეს პასუხი გავაცნობიეროთ, თუ რატომ არის რწმენის ნიჭი მართლაც ძვირფასი?

ორშაბათი                                                                                                                       22 მაისი
სიყვარული არის უმთავრესი ქრისტიანული თვისება
წაიკითხეთ 2პეტრ. 1:5-7; რომ. 5:3-5; იაკ. 1:3,4 და გალ. 5:22,23. რა საერთო თემაზეა ამ მუხლებში საუბარი?

ანტიკურ ფილოსოფოსთა შორის კეთილი თვისებების ჩამოთვლა ჩვეულებრივ მოვლენას წარმოადგენდა. ასეთ სიებს ხშირად უწოდებენ "კეთილ თვისებათა კატალოგს" და ახალ აღთქმაში გვაქვს რამდენიმე ასეთი სია (იხ. რომ. 5:3-5; იაკ. 1:3,4; გალ. 5:22,23). დიდი ალბათობით, პეტრეს მკითხველები იცნობდნენ ასეთ სიებს, თუმცა მათ შორის, რასაც ფილოსოფოსი ჩამოთვლიდა და რასაც პეტრე აღნიშნავდა, არსებობს საინტერესო განსხვავებები. ყურადღება მიაქციეთ: პეტრემ განზრახ განაწესა ეს თვისებები ისეთი თანმიმდევრობით, რომ ყოველი მომდევნო კეთილი თვისება გამომდინარეობს წინა თვისებიდან, სანამ ყველა მათგანი არ აღწევს ლოგიკურ დასასრულს სიყვარულში! 

ყოველ კეთილ თვისებას, რომელზეც პეტრე საუბრობს, აქვს არსებითი მნიშვნელობა:

რწმენა. ამ კონტექსტში რწმენა სხვა არაფერია, თუ არა იესოში გადარჩენის დარწმუნებულობა (იხ. გალ. 3:11; ებრ. 10:38).

სათნოება. ბერძნული სიტყვა "არეტე" ნიშნავს "ქველობას", "ღირსებას". ამ თვისებას წარმართი ფილოსოფოსებიც კი განადიდებდნენ. დიახ, რწმენას აქვს გადამწყვეტი მნიშვნელობა, მაგრამ მან ცხოვრებაში ცვლილებები უნდა მოახდინოს და აღავსოს იგი ღირსებებით.

ცოდნა. პეტრე, როგორც ჩანს, საუბრობს ცოდნის შესახებ არა პირდაპირი გაგებით, არამედ იმ ცოდნაზე, რომელიც გამომდინარეობს იესო ქრისტესთან დამხსნელი ურთიერთობების გამოცდილებიდან.

თავშეკავება/თვითკონტროლი. მოწიფულ ქრისტიანებს შეუძლიათ აკონტროლონ საკუთარი ემოციები, განსაკუთრებით კი ისინი, რომლებსაც უკიდურესობამდე მიჰყავს.

მოთმინება/სიმყარე. სიმყარე - ეს არის მოთმინება, რომელსაც ვავლენთ, განსაკუთრებით დევნისა და განსაცდელის დროს.

ღვთისმოსაობა. წარმართულ სამყაროში სიტყვა, რომელიც აქ თარგმნილია როგორც "ღვთისმოსაობა", ნიშნავს ეთიკურ ქმედებას, რაც ღმერთისადმი რწმენის შედეგია. ახალ აღთქმაში იგი ასევე ატარებს ეთიკური ქმედების იდეას, რომელიც წარმოადგენს ერთი ჭეშმარიტი ღმერთისადმი რწმენის შედეგს (იხ. 1ტიმ. 2:2). 

ძმათმოყვარეობა. ქრისტიანები ერთმანეთში ურთიერთობენ, როგორც ერთი ოჯახის წევრები და ღვთისმოსაობას მივყავართ საკრებულოს ჩამოყალიბებამდე, იქ კი ადამიანები ერთმანეთისადმი კეთილად არიან განწყობილნი.

სიყვარული. პეტრე თავის სიას ასრულებს სიყვარულით. იგი ეთანხმება პავლეს სიტყვებს: "ახლა კი რჩება რწმენა, სასოება, სიყვარული - ეს სამი. მათგან უდიდესი კი სიყვარულია" (1კორ. 13:13).

სანამ პეტრე ჩამოწერს კეთილ თვისებათა თავის სიას, იგი ამბობს, რომ ამისთვის უნდა ვეცადოთ "ყოველი ღონე ვიხმაროთ" (2პეტრ. 1:5), რათა მივაღწიოთ ამ თვისებებს. რა ჰქონდა მას მხედველობაში? რა როლს თამაშობს ადამიანის ძალისხმევა, როდესაც ცდილობს იცხოვროს ღვთისმოსავი, ერთგული ცხოვრებით?

სამშაბათი                                                                                                                      23 მაისი
იყავი ის, ვინც ხარ
მას შემდეგ, რაც პეტრემ თავის სიაში აღნიშნა, თუ რისკენ უნდა მივისწრაფოდეთ ჩვენ, ქრისტიანები, იგი საუბრობს შედეგზე.

წაიკითხეთ 2პეტრ. 1:8-11. როგორ არის დაკავშირებული ის, თუ რა გაკეთდა უკვე ქრისტიანისთვის იმასთან, თუ როგორ უნდა იცხოვროს ქრისტიანმა?

პეტრე თავის მკითხველებს მოუწოდებს იცხოვრონ ახალი ცხოვრებით იესოში. რწმენის, სათნოების, ცოდნის, თავშეკავების, მოთმინების, ღვთისმოსაობის, ძმათმოყვარეობისა და სიყვარულის ჩამოთვლისას მოციქული გამოხატავს იმედს, რომ ეს თვისებები მის მკითხველს არა მხოლოდ ახასიათებს, არამედ უმრავლდება კიდეც (იხ. 2პეტრ. 1:8).

პრობლემა იმაში მდგომარეობს, რომ ყველა ქრისტიანი არ ცხოვრობს ამ ახალი რეალობის შესაბამისად. ზოგიერთი მათგანი წარუმატებელია ან უნაყოფოა ჩვენი უფლის იესო ქრისტეს შეცნობაში (იხ. 2პეტრ. 1:8). ასეთ ადამიანებს დაავიწყდათ, რომ "განწმედილია ძველი ცოდვებისაგან" (2პეტრ. 1:9). ამიტომ, ამბობს პეტრე, ქრისტიანებმა უნდა იცხოვრონ ახალი ცხოვრებით იესოში. ქრისტეში მათ მიიღეს პატიება, განწმედა და უფლება იყვნენ ღვთაებრივი ბუნების თანამოზიარენი. ამიტომ "უფრო და უფრო ეცადეთ განამტკიცოთ თქვენი მოწოდება და რჩეულობა" (2პეტრ. 1:10). არა აქვს არანაირი გამართლება იმას, რომ გავაგრძელოთ ძველი ცხოვრება, არ არსებობს არანაირი პატიება იმისა, რომ ვიყოთ "წარუმატებელი" ან "უნაყოფო" ქრისტიანები.

"ბევრი გვსმენია რწმენის შესახებ, თუმცა სურვილი გვაქვს, რომ მეტი გვესმოდეს საქმეთა შესახებ. ბევრი ატყუებს საკუთარ თავს და მისდევს ადვილ, მოსახერხებელ, ჯვარდაკარგულ რელიგიას" (ე. უაითი. რწმენა და საქმეები, გვ. 50).

წაიკითხეთ რომ. 6:11. როგორ განამტკიცებს პავლეს სიტყვები პეტრეს მიერ ნათქვამს, რაც დღევანდელ მუხლებში წავიკითხეთ?

გარკვეულწილად, პეტრეც და პავლეც ამბობენ: "იყავი ის, ვინც ხარ". ჩვენ ახალი ქმნილება ვართ ქრისტეში, ცოდვისგან განწმედილნი და ღვთაებრივი ბუნების თანაზიარნი. აი, რატომ შეგვიძლია ვიცხოვროთ იმ ცხოვრებით, რომლისკენაც ვართ მოწოდებულნი. ქრისტეს უნდა ვგავდეთ. ზუსტად ამას ნიშნავს წოდება "ქრისტიანი".

რამდენად გავხართ ქრისტეს? რომელ სფეროში უნდა გახდეთ უკეთესნი?

ოთხშაბათი                                                                                                                    24 მაისი
კარავში
"სწორად კი მივიჩნევ შეხსენებით გამოგაფხიზლოთ, ვიდრე ამ კარავში ვიმყოფები. რადგან ვიცი, რომ მალე უნდა მივატოვო ჩემი კარავი, როგორც გამომიცხადა კიდეც ჩვენმა უფალმა იესო ქრისტემ" (2პეტრ. 1:13,14). 

1956 წელს ოსკარ კულმანმა დაწერა მცირე გამოკვლევა სათაურით "სულის უკვდავება თუ მკვდრეთით აღდგომა? ახალი აღთქმის დამოწმება". იგი ამტკიცებდა, რომ აღდგომის ცნება სრულიად შეუთავსებელია სულის უკვდავების იდეასთან. გარდა ამისა, მან თქვა, რომ ახალი აღთქმა უპირობოდ ეთანხმება მკვდართა აღდგომის სწავლებას.

"ჯერ კიდევ არც ერთ ჩემს პუბლიკაციას არ გამოუწვევია ერთდროულად ასეთი აღფრთოვანება და ასეთი სიძულვილი, როგორც ამას" - წერდა იგი მოგვიანებით.

წაიკითხეთ 1კორ. 15:12-57. პავლეს სიტყვების თანახმად, რა ხდება სიკვდილის დროს?

ახალი აღთქმის ნაწყვეტების შესწავლამ სიკვდილისა და აღდგომის შესახებ, მკვლევართა უმრავლესობა დაარწმუნა, რომ კულმანი მართალი იყო. ახალი აღთქმა სინამდვილეში გვთავაზობს კონცეფციას აღდგომისა და არა სულის უკვდავებისა, რომელიც აგრძელებს ცხოვრებას სხეულის სიკვდილის შემდეგ. მაგალითად, 1თეს. 4:16-18-ში პავლე მოუწოდებს მათ, ვინც დაკარგეს ახლობლები, დაიმშვიდონ თავი იმ აზრით, რომ იესო როგორც კი დაბრუნდება, აღადგენს მკვდრებს. 1კორ. 15:12-57-ში პავლე დაწვრილებით აღწერს აღდგომას. იგი იწყებს აღნიშვნით, რომ ქრისტიანის რწმენა ემყარება იესოს აღდგომას. იესო რომ არ აღმდგარიყო, მაშინ ნებისმიერი რწმენა მის მიმართ ფუჭი იქნებოდა. მაგრამ, როგორც პავლე ამბობს, ქრისტე მართლაც აღდგა მკვდრეთით, პირმშო მკვდართაგან. ხოლო ქრისტეს მკვდრეთით აღდგომა ყველა მის მორწმუნეს საშუალებას აძლევს გაიმეორონ ეს საოცარი გამოცდილება. 

1კორ. 15:35-50-ში პავლე საუბრობს, თუ რა მოუვა ჩვენს სხეულებს აღდგომის დროს. იგი უპირისპირებს ახალ სხეულებს, რომლებსაც აღდგომის დროს მივიღებთ, იმ სხეულებს, რომლებიც დღეს გაგვაჩნია. ჩვენი აწმყო სხეული მოკვდება, ხოლო ის სხეული, რომელსაც აღდგომის დროს მივიღებთ, არასდროს დაიღუპება. 

ამგვარად, ახალ აღთქმაში საუბარია სიკვდილზე აღდგომის კონცეფციიდან და არა სულის უკვდავებიდან გამომდინარე. ეს მნიშვნელოვანია ვიცოდეთ, რათა სწორად გვესმოდეს 2პეტრ. 1:12-14.

ხუთშაბათი                                                                                                                    25 მაისი
სიკვდილის პირისპირ არსებული რწმენა
წაიკითხეთ 2პეტრ. 1:12-15. რა ჰქონდა პეტრეს მხედველობაში, როცა ამბობდა, რომ უახლოეს მომავალში მიატოვებს თავის კარავს ანუ სხეულს?

2პეტრ. 1:12-14 გვიხსნის წერილის შექმნის მიზეზს. პეტრე ფიქრობს, რომ მალე მოკვდება და ეს წერილი შეიცავს მის ბოლო მიმართვას, ანუ ბოლო რჩევა-დარიგებას.

ის, რომ პეტრე ემზადება თავისი უახლოესი სიკვდილისთვის ჩანს შემდეგი ფრაზიდან: "ვიდრე ამ კარავში ვიმყოფები… ვიცი, რომ მალე უნდა მივატოვო ჩემი კარავი" (2პეტრ. 1:13,14). იგი თავის სხეულს აიგივებს "კარავთან" (ბერძ. სკენომა - "კარავი"), რომელსაც სიკვდილის დროს მიატოვებს. ის, რომ "კარავში" იგულისხმება მისი სხეული იმდენად ნათელია, რომ ზოგიერთ თანამედროვე თარგმანში ეს ფრაზა ასე ჟღერს: "სანამ არ მიმიტოვებია ჩემი მოკვდავი სხეული… ვიცი, რომ მალე გავშორდები ჩემს ამქვეყნიურ თავშესაფარს" (2პეტრ. 2:13,14). პეტრეს სიტყვებში არ არსებობს არანაირი მითითება იმისა, რომ როცა მოციქული მიატოვებს თავის კარავს ან სხეულს, მისი სული განაგრძობს არსებობას, როგორც ცალკე არსებული სუბსტანცია.

კვლავ წაიკითხეთ 2პეტრ. 1:12-15. რა რეაქცია აქვს პეტრეს გარდაუვალ სიკვდილთან დაკავშირებით და რას გვასწავლის ასეთი დამოკიდებულება?

2პეტრ. 1:12-14 გვიცხადებს ამ ეპისტოლეს დაწერის მიზეზს. იგი ამ წერილს იმიტომ წერს, რომ იცის, მალე მოკვდება. მან ეს ზუსტად იცის: "გამომიცხადა კიდეც ჩვენმა უფალმა იესო ქრისტემ". მიუხედავად ამისა, მის სიტყვებში ვერ ვხედავთ შიშს, შფოთს ან ცუდ წინათგრძნობას. ნაცვლად ამისა, მოციქულს ედარდება იმ ადამიანთა კეთილდღეობა, ვისაც იგი ტოვებს. პეტრეს უნდა, რომ ისინი განმტკიცდნენ "ახლანდელ ჭეშმარიტებაში" და სანამ იგი ცოცხალია, დამოძღვრავს მათ რწმენაში.

აქ შეგვიძლია დავინახოთ პეტრესა და ღმერთის ურთიერთობათა მთელი სიღრმე. დიახ, იგი მალე მოკვდება და ეს არ იქნება მარტივი სიკვდილი (იხ. იოან. 21:18; ასევე ე. უაითი "მოციქულთა საქმეები", გვ. 537,538), მაგრამ იგი უანგაროდ ზრუნავს სხვათა კეთილდღეობაზე. პეტრე ნამდვილად ცხოვრობდა იმ რწმენის შესაბამისად, რომელსაც ასწავლიდა.

როგორ გვეხმარება ჩვენი რწმენა სწორი დამოკიდებულება გვქონდეს საკუთარი სიკვდილის მიმართ? სიკვდილის წინაშე როგორ შეგვიძლია ვენდოთ იმ საოცარ იმედს, რომელიც გაგვაჩნია იმის წყალობით, თუ რა გააკეთა ჩვენთვის იესომ?

პარასკევი                                                                                                                      26 მაისი
შემდგომი გამოკვლევისათვის
როგორც უკვე დავინახეთ, პეტრემ იცოდა, რომ მალე უნდა მომკვდარიყო. და მან იცოდა, თუ როგორი იქნებოდა მისი სიკვდილი. თავად იესომ ამ მოვლენამდე დიდი ხნით ადრე თქვა: "ჭეშმარიტად, ჭეშმარიტად გეუბნები შენ: სანამ ახალგაზრდა იყავი, შენ თვითონ შემოირტყამდი სარტყელს და მიდიოდი, სადაც გსურდა. როცა დაბერდები, გაშლი ხელებს და სხვა შემოგარტყამს სარტყელს და წაგიყვანს იქ, სადაც არ გსურს" (იოან. 21:18).

როგორი იყო მისი აღსასრული?

"პეტრეს, როგორც იუდეველს და უცხოტომელს, მიუსაჯეს გაშოლტვა და ჯვარცმა. სიკვდილის წინ მოციქულს გაახსენდა თავისი საშინელი ცოდვა, უფლისათვის უმძიმეს საათებში რომ მან უარყო იესო. თუკი ადრე იგი არ იყო მზად მიეღო ჯვარი, ახლა მზად იყო სიხარულით აღესრულებინა მასზე თავისი სიცოცხლე სახარების გულისთვის, მაგრამ იფიქრა, რომ მეტისმეტად დიდი პატივია მომკვდარიყო ისევე, როგორც მისი მოძღვარი, რომელიც ოდესღაც უარყო. პეტრემ გულწრფელად მოინანია თავისი ცოდვა და ქრისტემ აპატია. ამაზე მიუთითებს ის ფაქტი, რომ ქრისტემ დააკისრა უდიდესი პასუხისმგებლობა: ეძოვებინა ფარის ცხვრები და კრავები. მაგრამ თავად პეტრე ვერ ივიწყებდა თავის შეცდომას. ფიქრმაც კი საშინელი ტანჯვის შესახებ, რომელიც მას ელოდა, ვერ დააცხრო მისი განცდებისა და მონანიების სიმწვავე. და მან თავის ჯალათებს სთხოვა ბოლო მოწყალება – ჯვარზე თავდაყირა მიელურსმათ. ეს სათხოვარი დააკმაყოფილეს. ასე დაიღუპა დიდებული მოციქული პეტრე" (ე, უაითი. მოციქულთა საქმეები, გვ. 537,538). პეტრემ იცოდა, რომ წინ სიკვდილი ელოდა, მაგრამ იგი ზრუნავდა მისთვის ჩაბარებული სამწყსოს სულიერ მდგომარეობაზე.

კითხვები მსჯელობისათვის:

1.
იმის მიხედვით, თუ რას წერდნენ პეტრე და ბიბლიის სხვა ავტორები ქრისტიანთა მოვალეობის შესახებ იცხოვრონ წმიდა ცხოვრებით, რატომ არ ძალუძს ბევრ ჩვენგანს იყოს "ის, ვინც არის" იესოში?

2.
ჯგუფში წაიკითხეთ კეთილ თვისებათა სია, რომელიც მოყვანილია 2პეტრ. 1:5-7-ში. იმსჯელეთ ამ თვისებებზე. როგორ შეგვიძლია გამოვამჟღავნოთ ეს თვისებები ჩვენს ცხოვრებაში? როგორ შეგვიძლია დავეხმაროთ სხვებს გააკეთონ ეს?

3.
თუკი გავითვალისწინებთ ყველაფერს, რაც პეტრეს შესახებ ვიცით სახარებებიდან, მისი სიტყვები მოწმობს იმ დიდებული მუშაობის შესახებ, რაც მასში ქრისტემ მოიმოქმედა, მიუხედავად მისი უწინდელი დაცემებისა. რა იმედისა და სიმშვიდის მიღება შეგვიძლია მისი მაგალითიდან გამომდინარე?

4.
2პეტრ. 1:12-ში მოციქული წერდა "ახლანდელი ჭეშმარიტების" შესახებ. როგორი იყო "ახლანდელი ჭეშმარიტება" პეტრეს დროს და რა არის თანამედროვე დროის "ახლანდელი ჭეშმარიტება"?

5.
"მკვდრებს სიკვდილის არ ეშინიათ - დაწერა კორმან მაკარტიმ. სიკვდილი შფოთის საგანს წარმოადგენს ცოცხლებისთვის". როგორ უნდა ვიცხოვროთ ჩვენ, ქრისტიანებმა, როცა ვიცით, რომ სიკვდილი გველის?

გაკვეთილი 10                                                                                            27 მაისი - 2 ივნისი
წინასწარმეტყველება და წმიდა წერილი
გამოსაკვლევად შემოთავაზებული ბიბლიური მუხლები: ეს. 53:1-12; დან. 7:13,14; 2პეტრ. 1:16-20; მათ. 17:1-6; 2ტიმ. 3:15-17.

სამახსოვრო მუხლი: "ახლა ჩვენ გვაქვს უმტკიცესი წინასწარმეტყველური სიტყვა და კარგად იქცევით, რომ მიმართავთ მას, როგორც ლამპარს, რომელიც ბნელში ანათებს, ვიდრე დღე გათენდებოდეს და ცისკრის ვარსკვლავი ამოვიდოდეს თქვენს გულებში" (2პეტრ. 1:19).

პეტრეს წერილების შესწავლის დროს ყურადღება უნდა მივაქციოთ ავტორის სრულ დარწმუნებულობას იმაში, რასაც წერს. ზუსტად ასეთი მდგომარეობაა პავლესთან დაკავშირებითაც. ორივე მიციქულს ახასიათებს მტკიცე დარწმუნებულობა მათ მიერ წარმოთქმული სიტყვის ჭეშმარიტებაში იესო ქრისტესა და ჯვრის შესახებ.

ამ კვირის განმავლობაში შემოთავაზებულ მუხლებში აუცილებლად დავინახავთ პეტრეს ამ დარწმუნებულობას. თავად მოციქული განმარტავს, საიდან აქვს ასეთი დარწმუნებულობა. იგი ამბობს, რომ მისი უწყება არ ემყარება "ბრძნულ იგავებს" (2პეტრ. 1:16), იმათ მსგავსს, რომლებზეც დამყარებული იყო წარმართული რელიგიები იმ პერიოდში. პეტრეს გააჩნდა თავისი რწმენის ჭეშმარიტებაში დარწმუნებულობის ორი მიზეზი.

პირველ რიგში,  იგი იყო "ჩვენი უფლის იესო ქრისტეს" (2პეტრ. 1:8) "დიდებულების თვითმხილველი". მეორე მხრივ, რაც გაცილებით უფრო მნიშვნელოვანია (იმიტომ რომ თვითმხილველები ერთეულები იყვნენ), მას ჰქონდა "უმტკიცესი წინასწარმეტყველური სიტყვა" (2პეტრ. 1:19). პეტრე კვლავ ბიბლიას მიმართავს და მიუთითებს წმიდა წერილის იმ ნაწყვეტებზე, რომლებიც ადასტურებს იესოს პიროვნების ნამდვილობას, განსაკუთრებით კი იესო ქრისტეს შესახებ დაწერილ წინასწარმეტყველებებს. ზოგიერთ მათგანს იესო თავად მიაკუთვნებდა საკუთარ თავს (იხ. მათ. 26:54; ლუკ. 24:27). თუკი იესო და პეტრე ასე სერიოზულად აღიქვამდნენ ბიბლიას, განა შეიძლება ჩვენ მას სხვანაირად მოვეპყრათ?

კვირადღე                                                                                                                       28 მაისი
იესო ძველ აღთქმაში
როცა პეტრე წერდა წერილებს, იგი დარწმუნებული იყო თავისი სიტყვების ჭეშმარიტებაში. მან იცოდა, თუ რას ამბობს, იმიტომ, რომ იცნობდა მას, ვისზეც საუბრობდა. ამის ერთ-ერთი მიზეზი იყო მისი ცოდნა იმისა, რომ იესო არის ის, ვისზეც მიუთითებდნენ ძველი აღთქმის წინასწარმეტყველები. ღვთის სიტყვისადმი ნდობა პეტრეს დაეხმარა, გაეცნობიერებინა სიტყვა, რომელიც "ხორცი იქმნა" (იოან. 1:14).

1პეტრ. 1:10-12-ში მოციქული თავის მკითხველებს მიუთითებს ადრინდელი წინასწამრეტყველების წერილებზე და მათ მითითებებზე იესოს შესახებ. პეტრეს სიტყვების თანახმად, ძველ აღთქმაში სულიწმიდამ იესოს შესახებ გამოგვიცხადა ორი მნიშვნელოვანი პრინციპი: ქრისტეს ტანჯვა და ტანჯვის შემდგომი დიდება (იხ. 1პეტრ. 1:11). ეს ორი თემა ძველ აღთქმას წითელ ზოლად გასდევს. 

რას წინასწარმეტყველებდა ძველი აღთქმა იესოს შესახებ? იხ. ფს. 22; ეს. 53:1-12; ზაქ. 12:10; 13:7; იერ. 33:14,15; დან. 7:13,14.

1პეტრ. 1:10-12-ში მოციქული არწმუნებს თავის მკითხველებს, რომ გადარჩენის ისტორიაში მათ უკავიათ განსაკუთრებული ადგილი. მათ უფრო მეტი გაეხსნათ, ვიდრე ადრინდელ წინასწარმეტყველებს. წინასწარმეტყველები სინამდვილეში მიმართავდნენ თავისი დროის ადამიანებს, მაგრამ მათი უწყების ძირითადი ნაწილი მაინც ქრისტეს მოსვლის დროს აღსრულდა.

წინასწარმეტყველების ზოგიერთი წინასწარმეტყველება ახდა მხოლოდ იმ დროს, როცა ცხოვრობდნენ პეტრეს წერილების მკითხველები. ამ ადამიანებს საშუალება ჰქონდათ მოესმინათ მათგან, ვისაც "ეუწყათ ციდან მოვლინებული სულიწმიდის მიერ" და ქადაგებდნენ ჭეშმარიტებებს, "რის ჩაწვდომასაც ნატრობდნენ ანგელოზები" (იხ. 1პეტრ. 1:12). როცა ადამიანები მათ ნაქადაგებ სიტყვას უსმენდნენ, მხსნელის ტანჯვისა და დამცირების შესახებ უფრო მეტი იცოდნენ, ვიდრე ძველი დროის წინასწარმეტყველებმა. რა თქმა უნდა, მათ ჩვენთან ერთად მოუწევთ ლოდინი, რათა დაინახონ "[ქრისტეს] ტანჯვის შემდგომი დიდება" (1პეტრ. 1:11). რაკი ვხედავთ, რომ წინასწარმეტყველების პირველი ნაწილი აღსრულდა, მაშინ დარწმუნებულები უნდა ვიყოთ, რომ მეორე ნაწილიც აუცილებლად აღსრულდება.

ბიბლიის რომელი აღთქმა აღსრულდა თქვენს ცხოვრებაში? ჯერ კიდევ რომელი აღქმების აღსრულებას ელით? რას წარმოადგენს ისინი თქვენთვის და როგორ შეგიძლიათ ენდობოდეთ მათ, მიუხედავად ყველაფრისა?

ორშაბათი                                                                                                                       29 მაისი
დიდებულების თვითმხილველები
წაიკითხეთ 2პეტრ. 1:16-18. კიდევ რა მოწმობები მოჰყავს პეტრეს იესოში თავისი რწმენის სასარგებლოდ?

პეტრე თავად იყო თვითმხილველი იმ მოვლენებისა, რასაც ქადაგებდა. მისი სიტყვების თანახმად, ქრისტიანობა ემყარება არა "ბრძნულ იგავებს" (2პეტრ. 1:16), არამედ რეალურ ისტორიულ მოვლენებს, რომლის მოწმეც თავად იყო.

სახარებებიდან ვიცით, რომ პეტრე მონაწილეობდა იესოს მსახურებისა და ცხოვრების ძირითად მოვლენებში. იგი იყო ქადაგების, დარიგებისა და სასწაულების მომსწრე. დაწყებული ყველაზე პირველი სასწაულიდან, როცა თევზით გაივსო ბადე (იხ. ლუკ. 5:4-6) და დამთავრებული მისი აღდგომის შემდეგ მოწაფეების წინაშე გალილეაში გამოცხადებით (იხ. იოან. 21:15), პეტრე თვალყურს ადევნებდა მოვლენათა უმრავლესობას.

2პეტრ. 1:17,18-ში პეტრე განსაკუთრებულ ყურადღებას უთმობს ერთ მოვლენას, რომლის მოწმეც თავად იყო. რას ნიშნავდა ეს მოვლენა?

პეტრე გამოყოფს ერთ განსაკუთრებულ მოვლენას, რომლის თვითმხილველიც იყო: იესოს ფერისცვალება. იესო გაემართა პეტრესთან, იაკობთან და იოანესთან ერთად მთის მაღლობზე სალოცავად (იხ. ლუკ. 9:28). ფერი იცვალა მათ წინაშე. გაბრწყინდა მისი სახე მზესავით, ხოლო მისი სამოსი გასპეტაკდა როგორც ნათელი (იხ. მათ. 17:2; ლუკ. 9:29). მას შეუერთდნენ მოსე და ელია და ზეციდან გაისმა ხმა: "ეს არის ჩემი საყვარელი ძე, რომელიც მოვიწონე მე (მათ. 17:5).

მართალია პეტრეს იესოსთან ერთად ყოფნის დროს ძალიან ბევრი რამ უნახავს, მაგრამ ეს შემთხვევა განსაკუთრებულ როლს თამაშობს. იგი გვიჩვენებს, რომ იესო არის ღვთის ძე, რომ მისი ამქვეყნიური ცხოვრება მიედინებოდა ღვთის ჩანაფიქრის მიხედვით და რომ მას განსაკუთრებული ურთიერთობები ჰქონდა მამასთან. პეტრე იყო მრავალი მოვლენის მომსწრე, მაგრამ თავის წერილში იგი ასახელებს მხოლოდ ამ შემთხვევას (იხ. 2პეტრ. 1:18).

რომელმა მოვლენამ დატოვა თქვენს სულიერ ცხოვრებასა და რწმენაზე წარუშლელი კვალი? როგორ იმოქმედა მან თქვენზე და რას ნიშნავს იგი თქვენთვის დღეს? რატომ ჰქონდა მას ასეთი დიდი ზეგავლენა? გაუზიარეთ შაბათ დღეს თქვენი პასუხები ჯგუფს.

სამშაბათი                                                                                                                      30 მაისი
ცისკრის ვარსკვლავი ჩვენს გულებში
"ახლა ჩვენ გვაქვს უმტკიცესი წინასწარმეტყველური სიტყვა და კარგად იქცევით, რომ მიმართავთ მას, როგორც ლამპარს, რომელიც ბნელში ანათებს, ვიდრე დღე გათენდებოდეს და ცისკრის ვარსკვლავი ამოვიდოდეს თქვენს გულებში" (2პეტრ. 1:19). ყურადღებით წაიკითხეთ ეს მუხლი. რატომ არის პეტრეს სიტყვები დღეს ჩვენთვის ასეთი მნიშვნელოვანი?

აქ ისევე, როგორც ბიბლიის სხვა ნაწყვეტებში (იხ. დაბ. 1:4; იოან. 1:5; ეს. 5:20; ეფეს.5:8) ივლება ზღვარი სინათლესა და სიბნელეს შორის. პეტრესთვის ღვთის სიტყვა ანათებდა, როგორც ლამპარი "ბნელში" (ზოგიერთი სიტყვას "ბნელი" თარგმნის როგორც "მიტოვებული ადგილი", "ჭუჭყიანი"). აი, რატომ ამბობს იგი გასაგებად, რომ მას უნდა მივმართოთ და გავყვეთ, "ვიდრე დღე გათენდებოდეს და ცისკრის ვარსკვლავი ამოვიდოდეს თქვენს გულებში". ჩვენ ვართ ცოდვილი არსებები, რომლებიც ვცხოვრობთ ცოდვილ და ბნელ წუთისოფელში. და მხოლოდ ღვთის ზებუნებრივ ძალას შეუძლია გამოგვიყვანოს ამ სიბნელიდან სინათლისაკენ - იესოსკენ.

პეტრე თავის მკითხველებს მიუთითებს მიზანზე. ზოგიერთი თვლის, რომ გამონათქვამში "ვიდრე დღე გათენდებოდეს" იგულისხმება იესოს მეორედ მოსვლა. თუმცა მეორედ მოსვლა არის ჩვენი მომავალი იმედი, მაგრამ, როგორც ჩანს, ჩვენს გულებში "ცისკრის ვარსკვლავის" ამოსვლის იდეა განეკუთვნება აწმყო დროს და მინიჭებული აქვს ღრმა პიროვნული მახასიათებლები. გამონათქვამი "ცისკრის ვარსკვლავი" ეკუთვნის იესოს (იხ. გამოცხ. 2:28; 22:16). მორწმუნეთა გულებში მისი ამობრწყინება ნათელი ხდება უფლის შეცნობის დროს, როცა სრულად ვენდობით მას და ვაცნობიერებთ, რომ ცოცხალი ქრისტე სუფევს ჩვენს ცხოვრებაში. იესო უნდა გასცდეს დოქტრინის ჩარჩოს; იგი ჩვენი არსებობის, იმედისა და რწმენის წყაროდ უნდა იქცეს. ამგვარად, პეტრე პირდაპირ აკავშირებს ერთმანეთთან ღვთის სიტყვის შესწავლასა და გადამრჩენელ ურთიერთობებს იესოსთან, "ცისკრის ვარსკვლავთან".

და, რა თქმა უნდა, როცა ეს სინათლე ამობრწყინდება ჩვენში, სხვებზეც გავავრცელებთ მას. "მთელი დედამიწა უნდა გაბრწყინდეს ღვთის ჭეშმარიტების დიდებით. ნათელი უნდა აშუქებდეს ყველა ქვეყნისთვის და ყველა ერისთვის. და იგი გამოედინება მათგან, ვინც მიიღო ეს სინათლე. ცისკრის ვარსკვლავი ამობრწყინდა ჩვენზე და გზა უნდა გავუნათოთ მათ, ვინც სიბნელეშია" (ე. უაითი. ე. უაითის ქრისტიანული გამოცდილებები და სწავლება, გვ. 220).

როგორ გეხმარებათ წმიდა წერილის დამოუკიდებლად შესწავლა უკეთ გაიცნოთ იესო?

ოთხშაბათი                                                                                                                    31 მაისი
ყველაზე ჭეშმარიტი წინასწარმეტყველური სიტყვა
წაიკითხეთ 2პეტრ. 1:19-21. რომელ წინასწარმეტყველებებზე საუბრობს პეტრე? რა აქვს მხედველობაში, როცა ამტკიცებს, რომ "წერილის არავითარი წინასწარმეტყველება თავისით არ განიმარტება"?

პეტრე ხაზს უსვამს იმას, რომ ქრისტიანობა არ ემყარება "ბრძნულ იგავებს" (2პეტრ. 1:16) და ამისთვის გვთავაზობს მტკიცებულების ორ მიმართულებას: პირველ რიგში, თვითმხილველთა მოწმობას (იხ. 2პეტრ. 1:16-18) და მეორე მხრივ, წმიდა წერილის წინასწარმეტყველებებს (იხ. 2პეტრ. 1:19-21), არგუმენტს, რომელიც ადრე უკვე გამოიყენა (იხ. 1პეტრ. 1:10-12).

ასევე პეტრე ამტკიცებს, "წერილის არავითარი წინასწარმეტყველება თავისით არ განიმარტება" (2პეტრ. 1:20). ამის თქმით პეტრე არ გვიკრძალავს წმიდა წერილის დამოუკიდებლად შესწავლას. მან ხომ თავად თქვა: იფხიზლოს თქვენმა გონებამ და მუდამ მზად იყოს ქმედებისათვის (1პეტრ. 1:13). და იგი ძლიერ აფასებდა ძველი დროის წინასწარმეტყველთ იმის გამო, რომ ისინი გულმოდგინედ ცდილობდნენ ჩასწვდომოდნენ მათთვის მიცემული წინასწარმეტყველებების მნიშვნელობას (იხ. 1პეტრ.1:10). 

მაშინ რა აქვს პეტრეს მხედველობაში? ახალი აღთქმის ეკლესია ვითარდებოდა და ცოდნას იძენდა, როგორც ერთიანი ორგანიზმი. ქრისტიანები იყვნენ დიდი სხეულის ნაწილი (იხ. 1კორ. 12:12-14). და პეტრე აქ იძლევა გაფრთხილებას წმიდა წერილის ისეთი შესწავლის წინააღმდეგ, როცა არ არის გათვალისწინებული მორწმუნეთა საზოგადოების განმარტება. ეკლესიის სხვა წევრებთან ურთიერთობის შედეგად გავიზრდებით როგორც მთლიანი ორგანიზმი. სულიწმიდა მოქმედებს როგორც მთელ ეკლესიაზე, ისე ამ ეკლესიაში მყოფ ცალკეულ პიროვნებებზე. უნდა გავუზიაროთ სხვებს საკუთარი გაგება, უნდა დავაზუსტოთ და გავაღრმაოთ იგი. მაგრამ როცა მარტონი ვმოქმედებთ და უარს ვაცხადებთ სხვების დახმარებაზე, ამით შეიძლება არასწორ დასკვნებამდე მივიდეთ, განსაკუთრებით წინასწარმეტყველებებთან დაკავშირებით. 

შემდეგ მუხლებში ვპოულობთ ახსნა-განმარტებას იმისა, თუ რატომ მისცა პეტრემ ასეთი შენიშვნა. იგი წერს ქრისტიანებს, რომელთა შორისაც არსებობენ ცრუწინასწარმეტყველები და ცრუმასწავლებლები (იხ. 2პეტრ. 2:1). პეტრე მათ მოუწოდებს წმიდა წერილის განმარტების საკითხში მიენდონ ეკლესიის წინამძღოლობას. მრავალი ადამიანი განეწყო ფანატიკურად და შეცდა მხოლოდ იმიტომ, რომ ყურს არ უგდებდა სულიწმიდის ხელმძღვანელობის ქვეშ არსებულ მორწმუნეთა საკრებულოს რჩევებს. ეს საშიში იყო იმ დროსაც და დღესაც.

რატომ არის ასეთი მნიშვნელოვანი გახსნილი იყო მთელი ეკლესიის დარიგებებისა და რჩევების მისაღებად? ამავდროულად, არსებობს თუ არა გონივრული საზღვრები, როცა უნდა ვხვდებოდეთ, ვენდოთ თუ არა სხვის აზრს?

ხუთშაბათი                                                                                                                    1 ივნისი
სიტყვა ჩვენს ცხოვრებაში
როგორც უკვე დავინახეთ, პეტრე დიდ ყურადღებას უთმობს წმიდა წერილს. 2პეტრ. 1:19-21 ქრისტიანის გამოცდილებისთვის ამტკიცებს ბიბლიის უდიდეს მნიშვნელობას და მოწმობს წმიდა წერილის ღვთივსულიერებაზე. როგორც სხვა ჩვეულებრივი წიგნები, ბიბლია არ წარმოადგენს ადამიანური შრომისა და გამოგონებების პროდუქტს. ეს წიგნი დაიწერა სულიწმიდის შთაგონებით, იგი კი მოქმედებდა "ღვთის წმიდა ადამიანთა" მეშვეობით.

წაიკითხეთ 2ტიმ. 3:15-17. როგორ გვეხმარება ეს მუხლები გავაცნობიეროთ წმიდა წერილის როლი ჩვენს ცხოვრებაში? როგორ ამტკიცებს ისინი ჭეშმარიტებას, რომელიც გამოითქვა 2პეტრ. 1:19-21-ში?

პავლე აფრთხილებს ტიმოთეს იმ საშიშროების შესახებ, რომელიც წინ ელოდება მას და მის ეკლესიას, ამიტომ მოკლედ აღნიშნავს წმიდა წერილის მთელ მნიშვნელოვანებას: "მთელი წერილი ღვთივსულიერია და სასარგებლოა სასწავლებლად, სამხილებლად, გამოსასწორებლად, დასარიგებლად სიმართლეში" (2ტიმ. 3:16).

მოდით განვიხილოთ ბიბლიის სამი ძირითადი ფუნქცია.

სასწავლებლად. დოქტრინები შეადგენს ეკლესიის სწავლებას. ისინი გამოხატავს საკრებულოს სწავლებას გარკვეულ ბიბლიურ თემებთან დაკავშირებით. წესით, ყოველი დოქტრინა უნდა მიუთითებდეს ქრისტეზე და უნდა გვასწავლოს ვიცხოვროთ "ღვთის სრულყოფილი ნების" (რომ. 12:2) შესაბამისად. 

დასარიგებლად. პავლე ეუბნება ტიმოთეს, რომ წმიდა წერილი სასარგებლოა "სამხილებლად, გამოსასწორებლად, დასარიგებლად სიმართლეში" (2ტიმ. 3:16). ამაზე მიუთითებს პეტრეც, რომელიც წმიდა წერილის წინასწარმეტყველებებს ადარებს ბნელში ანთებულ ლამპარს (იხ. 2პეტრ. 1:19). სხვა სიტყვებით, წმიდა წერილი გვარიგებს, თუ როგორ უნდა ვიცხოვროთ და როგორ უნდა მოვიქცეთ. სულიწმიდით შთაგონებული ღვთის სიტყვა არის უფლის გახსნილი ნება.

"დაბრძენება სახსნელად". როცა პავლე ამბობს, რომ წმიდა წერილი  არის "დაბრძენება სახსნელად" (2ტიმ. 3:15), იგი გულისხმობს, რომ ღვთის სიტყვა მიგვითითებს იესოზე. ხსნა ემყარება რწმენას იმისა, რომ იესო მოკვდა ჩვენი გულისათვის.

პარასკევი                                                                                                                      2  ივნისი
შემდგომი გამოკვლევისათვის
"ყოველი მოაზროვნე ადამიანის უპირველესი და უმაღლესი ვალდებულებაა წმიდა წერილის შესწავლა. ჭეშმარიტების შემეცნება, შემდეგ კი მისი სინათლის გავრცელება და საკუთარი მაგალითით სხვების წახალისება - აი, რა არის ჩვენი ვალი. ჩვენ ყოველდღიურად გულდასმით უნდა შევისწავლოთ ბიბლია, ავწონ-დავწონოთ ყოველი აზრი და შევადაროთ ტექსტს. უფლის დახმარებით უნდა გამოვიმუშავოთ საკუთარი აზრი, რადგან ყოველმა ადამიანმა პირადად უნდა აგოს პასუხი ღმერთის წინაშე.

ბიბლიის ნათელ ჭეშმარიტებაში ეჭვი შეაქვთ მეცნიერებს, რომელთაც ჰგონიათ, რომ აქვთ უმაღლესი სიბრძნე და ასწავლიან, რომ წმიდა წერილს აქვს მისტიკური, საიდუმლოებებით მოცული, სულიერი აზრი, რომელსაც ადამიანი ვერ ჩასწვდება. ისინი ცრუმასწავლებლები არიან. სწორედ მათკენ არის მიმართული იესოს სიტყვები: "იმიტომ ხომ არ ცდებით, რომ არ იცით არც წერილები და არც ღვთის ძალა?" (მარკ. 12:24). ბიბლია უნდა გავიგოთ ისე, როგორც არის დაწერილი, რასაკვირველია, სიმბოლოთა და სხვათა გამოთქმების გამოკლებით. ქრისტემ აღგვითქვა: "ვისაც სურს, აღასრულოს მისი ნება, იგი შეიტყობს ამ მოძღვრებას" (იოან. 7:17). ადამიანებმა რომ ისევე მიიღონ ბიბლია, როგორც არის დაწერილი; რომ არ არსებობდნენ ცრუ მოძღვრები, რომლებიც ამახინჯებენ და აბნელებენ მის ტექსტებს, მაშინ რა დიდი იქნებოდა ანგელოზთა სიხარული იმის გამო, რომ ქრისტეს ფარას შეემატებოდა ათასობით და ათიათასობით სული, რომელნიც დღეს გზააბნეულნი არიან (ე. უაითი. დიადი ბრძოლა, გვ. 598,599).

კითხვები მსჯელობისთვის:

1.
კიდევ რომელი პრინციპები უნდა გავითვალისწინოთ, როდესაც ვცდილობთ ნათლად შევიმეცნოთ წმიდა წერილი?

2.
მარტინ ლუთერი წერდა, რომ "ბიბლია თავად განმარტავს საკუთარ თავს". ამაში იგი გულისხმობდა ბიბლიის თვითსაკმარისობის პრინციპს: მისი ერთი ნაწილი შეიძლება გამოყენებულ იქნას მისი მეორე ნაწილის გასაგებად. მოიყვანეთ ამ პრინციპის მოქმედების რამდენიმე მაგალითი.

3.
იმსჯელეთ ჯგუფში ორშაბათი დღის გაკვეთილში დასმული შეკითხვის პასუხებზე: რომელმა მოვლენებმა იქონიეს დიდწილად გავლენა თქვენს ქრისტიანულ გამოცდილებაზე? აქვთ თუ არა ამ მოვლენებს რაიმე საერთო? რა შეგიძლიათ ისწავლოთ თქვენი დებისა და ძმების გამოცდილებიდან?

4.
ვინმეს რომ ეკითხა თქვენთვის, თუ როგორ შეუძლია ბიბლიის შესწავლას გააღრმავოს თქვენი ურთიერთობები უფალთან, რას უპასუხებდით? რა პრინციპები დაინახეთ თქვენს პირად გამოცდილებაში, როცა ცდილობდით შეგეცნოთ უფალი იესო მისი სიტყვის შესწავლის მეშვეობით?

გაკვეთილი 11                                                                                                          3 - 9 ივნისი
ცრუმასწავლებლები
გამოსაკვლევად შემოთავაზებული ბიბლიური მუხლები: 2პეტრ. 2:1-22; იოან. 8:34-36; მათ. 12:43-45; იუდ. 4-19; დაბ. 18:16-33.

სამახსოვრო მუხლი: "თავისუფლებას პირდებიან მათ, თვითონ კი გახრწნილების მონები არიან, რადგან ვინც ვისგანაა ძლეული, მისივე მონაა" (2პეტრ. 2:19).

პეტრე თავის პირველ წერილში, როგორც მზრუნველი მწყემსი, ცდილობს გაამხნევოს თავისი მკითხველები, რომლებიც დევნის საშიშროების წინაშე დგანან. თუმცა არ ვიცით, თუ კონკრეტულად რა სახის დევნაზე მიდის საუბარი, მაგრამ ცნობილია, თუ რა რთული განსაცდელი ხვდა წილად ეკლესიას, რადგან წარმართულმა რომის იმპერიამ მიზნად დაისახა ჩაეხშო მზარდი მოძრაობა ეგრეთ წოდებული "ქრისტიანებისა".

მაგრამ სატანამ გადაწყვიტა თავს დასხმოდა ორი მხრიდან. რა თქმა უნდა, ფიზიკური ძალადობის ელემენტები დევნის უძლიერესი საშუალებაა. მაგრამ ეკლესიას წილად ხვდა შიდა საშიშროება, რომელიც გაცილებით უფრო სახიფათოა, ვიდრე გარედან არსებული წნეხი. მსგავსად იმისა, როგორც ებრაელ ერს ძველად გამკლავება უწევდა ცრუწინასწარმეტყველებთან, ასევე იესოს მიმდევრებს პეტრეს დროს გამკლავება მოუწიათ ცრუმასწავლებლებთან, რომლებმაც ეკლესიაში დამღუპველი მწვალებლობა შემოიღეს (იხ. 2პეტრ. 2:1). და, რაც კიდევ უფრო უარესია, პეტრე აფრთხილებდა, რომ ბევრი მიბაძავს მათ "თავაშვებულებას" (2პეტრ. 2:2).

რა საშიში სწავლებების შესახებ აფრთხილებდა პეტრე? როგორ ეწინააღმდეგებოდა მათ მოციქული? რა შეგვიძლია ვისწავლოთ მისი გაფრთხილებებიდან, როცა პირისპირ ვხვდებით მსგავს შიდა საფრთხეებს?

კვირადღე                                                                                                                       4 ივნისი
ცრუწინასწარმეტყველები და ცრუმასწავლებლები
ხანდახან მიდრეკილნი ვართ ადრეული ეკლესია წარმოვაჩინოთ იდეალურად და ეს პერიოდი მივიჩნიოთ სიმშვიდისა და ჰარმონიის პერიოდად, თითქოს ასეთი მდგომარეობა იყო იესოში მორწმუნეთა შორის. მსგავსი წარმოდგენა მცდარია. იესოს დღეებიდან მოყოლებული ეკლესია განიცდიდა ბრძოლას, ხშირად შიგნითაც კი (გაიხსენეთ იუდა). როგორც ახალაღთქმისეული წერილებიდან ვხედავთ, ბევრი პრობლემა წამოიჭრებოდა ეკლესიაში არსებული ცრუსწავლების გამო. ადრეული ეკლესია ებრძოდა არა მხოლოდ გარედან არსებულ დევნას, არამედ შიდა პრობლემებსაც. რა პრობლემები იყო ეს? "იყვნენ ცრუწინასწარმეტყველნიც ხალხში ისევე, როგორც თქვენშიც იქნებიან ცრუმოძღვარნი, რომელნიც შემოიღებენ დამღუპველ მწვალებლობას, თავიანთ გამომსყიდველ ხელმწიფეს უარყოფენ და სწრაფად დაიღუპავენ თავს. მრავალნი მიჰყვებიან მათს თავაშვებულებას და მათ გამო დაიგმობა ჭეშმარიტების გზა. ანგარების გამო ტყუილი სიტყვებით თქვენგან გამორჩენას მოძებნიან. დიდი ხანია, გამზადებულია მათი სამსჯავრო და მათი დაღუპვა არ თვლემს" (2პეტრ. 2:1-3). დაეთანხმეთ, მოცემული აღწერა არ შეესაბამება ზოგადად გავრცელებულ წარმოდგენას, ადრეულ ეკლესიაში ძმებსა და დებს შორის არსებული ჰარმონიის შესახებ.

წაიკითხეთ 2პეტრ. 2:1-3, 10-22. რის შესახებ იძლევა გაფრთხილებას პეტრე? რა სახის ცრუ იდეები გავრცელდა ეკლესიაში?

2პეტრ. 2:1 გვიჩვენებს ყველაზე ჭეშმარიტ მიზეზს, რის გამოც უფალმა შთააგონა პეტრეს დაეწერა ეს წერილი. მოციქული აფრთხილებდა მორწმუნეებს: ცრუწინასწარმეტყველნი იყვნენ წარსულში და იქნებიან მომავალშიც. პეტრეს დანაშაულთა საკმაოდ გრძელი სია მოჰყვას ამ მასწავლებლების საწინააღმდეგოდ: მათ შემოიღეს "დამღუპველი მწვალებლობა" (2პეტრ. 2:1), რითაც იმონებენ ადამიანებს (იხ. 2პეტრ. 2:19) და მრავალ სხვა შეცდომას უშვებენ. დაწერილიდან შეიძლება დავასკვნათ, რომ არსებული ცრუსწავლებები სერიოზულ საფრთხეს უქმნიდა ეკლესიას და ამიტომ პეტრეს ეს საკმაოდ პირდაპირი რეაქცია სრულიად გასაგებიც იყო. მოციქულისთვის უდიდესი მნიშვნელობა ჰქონდა ქრისტიანული სწავლების სიწმიდეს.

შეხედეთ როგორ კატეგორიულად რეაგირებს პეტრე ამ ცრუსწავლებებზე. რას გვეუბნება ეს ჭეშმარიტების მნიშვნელოვნებაზე? როგორ შეგვიძლია დავიცვათ ჩვენი ეკლესია ცრუსწავლებებისგან?

ორშაბათი                                                                                                                       5 ივნისი
ქრისტეში თავისუფლება?

"ვინაიდან მაღალფარდოვანი ლაქლაქით ხორციელ გულისთქმებში და გარყვნილებაში ითრევენ მათ, ვინც ეს-ესაა ჩამოსცილდნენ ცდომილებაში მყოფთ" (2პეტრ. 2:18). რის შესახებ იძლევა გაფრთხილებას პეტრე ამ მუხლში? როგორ ახსნის მის შფოთს 2პეტრ. 2:19? რა მნიშვნელობა აქვს სიტყვას "თავისუფლება" მე-19 მუხლში?

პეტრე თავის კატეგორიულ გამონათქვამებში აფრთხილებს მკითხველს იმ საშიშროების შესახებ, რომელიც ცრუმასწავლებლებისგან გამომდინარეობს. 2პეტრ. 2:18-21-ში იგი განმარტავს, რომ ეს ცრუმასწავლებლები ადამიანებს თავისუფლებას პირდებიან, სიმანდვილეში კი ამონებენ.

სახარების როგორი დამახინჯებაა! ქრისტეში თავისუფლება, უპირველეს ყოვლისა, გულისხმობს ცოდვის მონობისაგან განთავისუფლებას (იხ. რომ. 6:4-6). ქრისტეს თავისუფლების ისეთი გაგება, თითქოს ადამიანი ცოდვის მონად რჩება, მცდარია და ზუსტად ამის შესახებ აფრთხილებს მათ პეტრე. თუმცა ბიბლიის მკვლევარები კამათობენ იმასთან დაკავშირებით, თუ კონკრეტულად რომელ სიცრუეზე საუბრობს პეტრე, მაგრამ ჩანს, რომ იგი დაკავშირებული იყო ცოდვისა და ცოდვის მონობის პრობლემასთან.

წაიკითხეთ იოან. 8:34-36. როგორ გვეხმარება აქ მოყვანილი იესოს სიტყვები გავაცნობიეროთ, თუ რაზე საუბრობს პეტრე?

რასაც არ უნდა ამბობდნენ ცრუმასწავლებლები, მათ თავიანთი მსხვერპლი, ადამიანები, რომლებმაც ეს-ესაა იპოვეს უფალი იესო, დაუბრუნეს კვლავ ცოდვილ ცხოვრებას. ადვილად წარმოსადგენია მსგავსი "კეთილი" უწყება იაფფასიანი მადლის შესახებ, რაც ამცირებდა სიწმიდეში და სისუფთავეში ყოფნის აუცილებლობას. ამით კი წუთისოფლიდან ახლადმოქცეულ ადამიანებს უბიძგებდა უწინდელი უწმიდურებისაკენ (იხ. 2პეტრ. 2:19). არ არის გასაკვირი, რომ პეტრე ასე პირდაპირ და გაბედულად გამოდიოდა ამ სწავლებების წინააღმდეგ და აფრთხილებდა სავალალო შედეგების შესახებ.

თქვენი აზრით, რაში მდგომარეობს თავისუფლება ქრისტეში? რისგან გაგვათავისუფლა ქრისტემ?

სამშაბათი                                                                                                                      6 ივნისი
ბოროტების გზაზე დაბრუნება
წაიკითხეთ 2პეტრ. 2:17-22 და მათ. 12:43-45. რით არის საშიში ის შემთხვევა, როცა ქრისტიანობისკენ მოქცეული ადამიანი კვლავ უბრუნდება თავის უწინდელ ცხოვრებას?

პეტრე განსაკუთრებით განიცდიდა იმ ადამიანთა ბედს, ვინც ცრუმასწავლებლებმა გადაიბირეს კვლავ ძველი ცოდვებისკენ (იხ. 2პეტრ. 2:18). ისინი პირდებოდნენ თავისუფლებას, მაგრამ, პეტრეს შენიშვნით, თავისუფლება, რომელსაც ისინი პირდებიან რადიკალურად განსხვავდება იმ თავისუფლებისაგან, რომელსაც დაპირდა იესო თავის მიმდევრებს.

შეხედეთ პეტრეს მკაცრ გაფრთხილებას. "უმჯობესი იქნებოდა არ შეეცნოთ სიმართლის გზა" (2პეტრ. 2:21), ვიდრე შეიცნეს და დაუბრუნდნენ ბოროტების გზას.

რა თქმა უნდა, ეს არ ნიშნავს იმას, რომ მათთვის იმედი დაკარგულია. ყველას გვსმენია ისტორიები ადამიანებზე, რომლებმაც ზურგი აქციეს უფალს, მაგრამ, საბოლოო შედეგად, დაუბრუნდნენ. და ვიცით, რომ უფალს ყოველთვის უხარია ცდომილი ძეების დაბრუნება და მზად არის კვლავ მიიღოს ისინი (იხ. ლუკ. 15:11-32). პეტრეს სიტყვები მხოლოდ იმას ნიშნავს, რომ ღვთის მიტოვება უფრო მეტ საშიშროებას წარმოქმნის და მასში არაფერია სასიამოვნო. ძაღლთან შედარება, რომელიც უბრუნდება თავის ნარწყევს, ძალიან უხეშად ჟღერს, მაგრამ ზუსტად ასახავს საქმის ვითარებას.

2პეტრ. 2:20-ში გვესმის ქრისტეს სიტყვების გამოძახილი (იხ. მათ. 12:45; ლუკ. 11:26), რაც შეიძლება ავტორის შეგნებული ნამოქმედარია. იესო ყვება იგავს იმ ადამიანის შესახებ, რომელიც გათავისუფლდა უწმიდური სულისგან. სული დაძრწოდა და რაკი ვერ მონახა თავშესაფარი, დაუბრუნდა იმ სახლს, საიდანაც გაიდევნა (იხ. მათ. 12:44). იგი ხედავს, რომ სახლი მილაგებულია და არავინაა შიგნით. მაშინ იგი კვლავ უკან ბრუნდება და მოჰყავს რამდენიმე სული, რომლებიც მასზე ბოროტები არიან. იესო იგავს ასრულებს შემდეგი სიტყვებით: "და იმ კაცისათვის უკანასკნელი დღე პირველზე უარესი იქნება" (მათ. 12:45). საშიშროება, რომელიც დაგვანახა იესომ და რომელსაც აღწერს პეტრე, რეალურია. ახლადმოქცეული უნდა დარწმუნდეს, რომ სულიერმა ინტერესებმა ჩაანაცვლეს ამქვეყნიური მიდრეკილებები, რომლებიც აქამდე უპირატესი იყო მისთვის. თუკი ეკლესიურ ცხოვრებაში მონაწილეობამ და საკუთარი რწმენის შესახებ დამოწმებამ არ ჩაანაცვლა უწინდელი წუთისოფლური საზრუნავები, მაშინ ძველ გზაზე დაბრუნება გარდაუვალია.

რა სახით შეგვიძლია ჩვენ, როგორც ეკლესიურ ოჯახს, უკეთ ვიზრუნოთ და რჩევა-დარიგება მივცეთ ჩვენი ეკლესიის წევრებს, განსაკუთრებით ახლადმოქცეულებს?

ოთხშაბათი                                                                                                                    7 ივნისი
პეტრე და იუდა
ბევრი ადამიანი აღნიშნავს, რომ იუდ. 4-19 ძალიან ჰგავს 2პეტრ. 2:1-3:7-ს. ყოველთვის, როცა წმიდა წერილში მეორდება გარკვეული უწყება, უნდა გვახსოვდეს, რომ ღმერთს განსაკუთრებული რამის თქმა სურს. ამ მსგავს ნაწყვეტებში პეტრე და იუდა ცდილობენ მოგვაწოდონ მნიშვნელოვანი ჭეშმარიტება: ღმერთი აკონტროლებს უწმიდურთა ბედს. არც ერთი ავტორი არ გვაძლევს საშუალებას დავეჭვდეთ, რომ ღმერთი ყურადღებით ადევნებს თვალყურს ბოროტებას. ღმერთი აფიქსირებს უწმიდურ ადამიანთა და დაცემულ ანგელოზთა ბოროტ საქმეებს და ინახავს მათ სამსჯავროს დღის სასჯელისთვის (2პეტრ. 2:9,17; იუდ. 6).

წაიკითხეთ 2პეტრ. 2:1-3:7 და იუდ. 4-19. ღვთის შურისგების რა მაგალითები მოჰყავთ პეტრესა და იუდას, რათა გვიჩვენონ, თუ რაოდენ სერიოზულად ეკიდება ღმერთი ცოდვას?

პეტრესა და იუდას მოჰყავთ წარსულში არსებული ღმერთის შურისგების სამი მაგალითი. ეს არის დედამიწის განადგურება წარღვნის წყლებით, სოდომისა და გომორას განადგურება და ცოდვილ ანგელოზთა შეკავება, რომლებიც სამსჯავროს დღეს დაისჯებიან (იხ. 2პეტრ. 2:4-6; 3:7; იუდ. 6,7). ყველა ეს ეპიზოდი გამსჭვალულია დასასრულის მოლოდინით. თუმცა წმიდა წერილში ბევრჯერ არის ნახსნები ღვთის მოწყალება და მადლი, მაგრამ უფლის სამართლიანობა ძალიან მნიშვნელოვან როლს თამაშობს ცოდვის საბოლოო განადგურებაში.

რომელია ის ცოდვები, რომლებმაც ესოდენ მკაცრი სასჯელი გამოიწვია? დამღუპველი მწვალებლობის გავრცელება; უფლებათა მოძულება; მატერიალური ნივთებისადმი დამონება; ღვთის მადლის ბოროტად გამოყენება; იესო ქრისტეს, როგორც ერთადერთი მეფისა და უფლის  უარყოფა; საკუთარი სხეულის წაბილწვა; ფუჭი და მკვეხარა სიტყვების წარმოთქმა; გმობა (იხ. 2პეტრ. 2:1,10,19; იუდ. 4,8; 2პეტრ. 2:18; იუდ. 10).

უნდა აღინიშნოს, რომ აქ ჩამოთვლილთაგან არც ერთი არ არის სასტიკი ქმედება და საზიზღარი ბოროტმოქმედება, რაც ასე ხშირად აღგვაშფოთებს ხოლმე. საუბარი მიდის ისეთ ქცევებზე, ძლივს რომ ვუწოდებთ ცოდვას და საერთო ხასიათი რომ აქვს. ყველა ეს ცოდვა ზოგჯერ ეკლესიაშიც გვხდება და ეკლესიის წევრები მათზე თვალს ხუჭავენ. ამ ფაქტმა უნდა გვიბიძგოს ეკლესიაში ჭეშმარიტი მონანიებისკენ და გარდაქმნისკენ.

წაიკითხეთ 2პეტრ. 2:12 და იუდ. 10. აქ პეტრე და იუდა აღწერენ ადამიანებს, რომლებიც თავიანთ დეგრადირებაში დაემსგავსნენ "უგუნურ ცხოველებს", რომელთაც ინსტიქტები მართავენ (იხ. 2პეტრ. 2:12; იუდ. 10). შეადარეთ ეს აღწერა თავდაპირველ ადამიანს, რომელიც ღმერთმა შექმნა. როგორ შეგვიძლია ავლაგმოთ მსგავსი დეგრადირება საკუთარ ცხოვრებაში?

ხუთშაბათი                                                                                                                    8 ივნისი
ძველი აღქმის სხვა გაკვეთილები
წაიკითხეთ 2პეტრ. 2:6-16. კიდევ რა მაგალითები მოჰყავს პეტრეს, სადაც გვაფრთხილებს უკეთურობის გამანადგურებელი შედეგების შესახებ?

ბიბლიაში სოდომი პირველად ნახსენებია დაბ. 13:12,13-ში. ლოტმა და აბრაამმა გადაწყვიტეს გაყოფილიყვნენ "ფინანსური" მიზეზის გამო. ლოტმა არჩია მდინარე იორდანეს ხეობა და "გაშალა თავისი კარვები სოდომამდე" (დაბ. 13:12). შემდეგ ბიბლია გვამცნობს: "და მკვიდრნი სოდომისა ბოროტები იყვნენ და ძალზე სცოდავდნენ ღვთის წინაშე" (დაბ. 13:13). მოგვიანებით, როცა ღმერთი აბრაამს ამცნობს სოდომის განადგურების შესახებ, იგი მოელაპარაკა უფალს, რომ ღმერთი არ გაანადგურებდა ქალაქს, თუკი იქ იპოვიდა ათ მართალს მაინც (იხ. დაბ. 18:16-33). ლოტის სტუმრების შემთხვევამ კარგად გვიჩვენა, თუ რაოდენ მცირე იყო ის შანსი, რომ ათი მართალი მაინც ეპოვა უფალს იმ ქალაქში. საბოლოო ჯამში, ქალაქი განადგურდა; სიკვდილს გადაურჩნენ მხოლოდ ლოტი და მისი ორი ქალიშვილი (იხ. დაბ. 19:12-25).

პეტრე ამ ისტორიიდან გვიჩვენებს ორ გაკვეთილს. პირველ რიგში, ამ ორი ქალაქის არასახარბიელო მდგომარეობა მაგალითია იმ სასჯელისა, რაც უწმიდურებს ელით (იხ. 2პეტრ. 2:6). მეორე მხრივ, ეს ისტორია გვიჩვენებს, რომ უფალმა იცის, თუ როგორ იხსნას მართალი განსაცდელისაგან (2პეტრ. 2:7-9). შემდეგ პეტრე აღნიშნავს სოდომსა და გომორაში განადგურებულ ადამიანთა გარკვეულ თვისებებს: "უპირატესად კი, ხორციელ გულისთქმებს ბილწად აყოლილნი, უფლებათა მოძულენი, თავხედნი, ჯიუტნი და დიდებათა გმობის ურიდნი" (2პეტრ. 2:10). ვხედავთ მსგავსებას, თუ როგორ აღწერს პეტრე ცრუმასწავლებლებსა და მათ მიმდევრებს.

ბილყამის ისტორია ჩაწერილია რიცხ. 22:1-24:25-ში. მოაბის მეფე ბალაკმა დაიბარა ბილყამი, რათა მას დაეწყევლა ებრაელები. თავდაპირველად იგი უარზე იდგა, მაგრამ, საბოლოო ჯამში, დათმო, რადგან საჩუქრებმა დააბრმავეს (იხ. რიცხ. 22:7-21). ანგელოზმა გადაუღობა გზა წინასწარმეტყველს და იგი სიკვდილს გადაურჩა მხოლოდ იმიტომ, რომ მისმა სახედარმა გვერდით გადაუხვია. მან სცემა სახედარს და თავის შეცდომას მხოლოდ მაშინ მიხვდა, როცა უფალმა თვალი აუხილა და დაინახა თავად "უფლის ანგელოზი" (რიცხ. 22:22-35). საბოლოო ჯამში მან აკურთხა ისრაელი (იხ. რიცხ. 23:4-24:24). პეტრემ ბილყამი მოიყვანა ყველა იმ ადამიანის მაგალითად, ვინც "შეიყვარა უკეთურების საზღაური" (2პეტრ. 2:14,15). ყველა ეს ადამიანი ბილყამს ჰგავს. მათ მიატოვეს გზა, რომელსაც უნდა გაჰყოლოდნენ.

დაფიქრდით ყველაფერზე, რაც შევისწავლეთ ბიბლიიდან და ელენ უაითის ნაშრომებიდან. რატომ არ შეგვიძლია ვთქვათ ჩვენ, მეშვიდე დღის ადვენტისტებმა, რომ არ ვიყავით გაფრთხილებულნი არსებული საშიშროების შესახებ?

პარასკევი                                                                                                                       9 ივნისი
შემდგომი გამოკვლევისათვის
ხშირად გვესმის, თუ როგორ საუბრობენ ქრისტიანები "ქრისტეში თავისუფლების"  შესახებ. და, რა თქმა უნდა, ეს სწორი კონცეფციაა. გათავისუფლდე რჯულის განკითხვისგან და დარწმუნებული იყო გადარჩენაში იმის წყალობით, თუ რა გააკეთა ჩვენთვის ქრისტემ და არა საკუთარი დამსახურებებით, აი, ეს მართლაც ნიშნავს თავისუფლებას. ისტორია მარტინ ლუთერისა, რომელიც ჩაწვდა მადლს და გათავისუფლდა შინაგანი ბრძოლისაგან, ჭეშმარიტი თავისუფლების მოპოვების მშვენიერი ილუსტრაციაა. მიუხედავად ამისა, როგორც პეტრეს წერილებში დავინახეთ, ეს საოცარი ჭეშმარიტება შეიძლება დამახინჯდეს. "არასწორი გაგება დიადი ჭეშმარიტებისა, რომ ხსნა მთლიანად ქრისტეს ხელშია, იწვევს თავდაჯერებას. ათასობით ადამიანს ერთმანეთში ეშლება ქრისტესმიერი თავისუფლება და ურჯულოება და რაკი ქრისტე მოვიდა, რათა გაგვათავისუფლოს რჯულის გამო მსჯავრისაგან, მრავალი აცხადებს, რომ რჯული გაუქმებულია და მისი დამცველები მადლს მოსწყდნენ. ამრიგად, რადგან ჭეშმარიტება და სიცრუე ძალიან ჰგავს ერთმანეთს, სულიწმიდის მადლს მოკლებული ადამიანები ცდებიან და სატანის სიცრუის კლანჭებში იგდებენ თავს. მიჰყავს რა ხალხი იქითკენ, რომ სიცრუე მიიღონ ჭეშმარიტებად, სატანა იღწვის, რათა მოიპოვოს პროტესტანტული სამყაროს პატივისცემა. (ე. უაითი. ქრისტე იმარჯვებს, გვ. 324).

კითხვები მსჯელობისათვის:

1.
იმსჯელეთ 2პეტრ. 2:19-ზე და პეტრეს სიტყვებზე ცრუსწავლების შედეგებთან დაკავშირებით. რატომ არის აუცილებელი, რომ კარგად ვერკვეოდეთ ძირითად ჭეშმარიტებებში, რომლებისაც გვწამს? რამდენად მნიშვნელოვანია შევინარჩუნოთ სწავლების ერთიანობა? რით არის საშიში იდეები, რომლებიც სცილდება ეკლესიის სწავლებას?

2.
შეხედეთ, რამდენად დამაჯერებლად საუბრობს პეტრე სასჯელისა და სამსჯავროს საკითხებზე: "სწრაფად დაიღუპავენ თავს" (2პეტრ. 2:1); "თავიანთი გახრწნილებით დაიღუპებიან" (2პეტრ. 2:12); "ხოლო უკეთურნი შემოინახოს განკითხვის დღისათვის დასასჯელად" (2პეტრ. 2:9); "მათი დაღუპვა არ თვლემს" (2პეტრ. 2:3). რას გვამცნობს ეს მუხლები არა მხოლოდ სამსჯავროს რეალობის შესახებ, არამედ იმის შესახებაც, რომ ღმერთი განიკითხავს მათ, ვინც მის ერს აცდუნებს?

3.
როგორ ფიქრობთ, ისინი, ვინც საუბრობენ "ქრისტეში თავისუფლების" შესახებ, ჩვეულებრივ, რატომ აკეთებენ ამას კონკრეტულად მეოთხე მცნების - შაბათის დაცვაზე საუბრის კონტექსტში? როგორ გვეხმარება ეს არგუმენტი დავინახოთ ის, თუ როგორ შეიძლება დამახინჯდეს "ქრისტეში თავისუფლების" იდეა?

გაკვეთილი 12                                                                                                     10 - 16 ივნისი
უფლის დღე
გამოსაკვლევად შემოთავაზებული ბიბლიური მუხლები: 2პეტრ. 3:1,2; იოან. 21:15-17; 2პეტრ. 3:3-13; ფს. 89:5; მათ. 24:43-51; 2პეტრ. 3:14-18.

სამახსოვრო მუხლი: "თუკი ყველაფერი ასე დაინგრევა, როგორღა უნდა იყოთ წმიდა ქცევასა და ღვთისმოსაობაში" (2პეტრ. 3:11).

წინა საუკუნეებში ითვლებოდა, რომ ადამიანები, რომელთაც არ სწამდათ ღმერთი არ იმსახურებენ ნდობას და პოტენციურად საშიშნიც კი არიან. რატომ? ყველაფერი მარტივია: თუკი მათ არ სწამთ ღმერთის, მაშინ არ სწამთ არც ღვთის მომავალი სამსჯავროსი, სადაც პასუხი უნდა აგონ თავიანთი ქმედებების გამო. მართალი ცხოვრების ამ სტიმულის გარეშე ადამიანები უფრო იყვნენ მიდრეკილნი ცოდვისაკენ. 

თუმცა დღეს ასეთი შეხედულება ძველმოდურად და "პოლიტიკურად არაკორექტულად" ითვლება, მაგრამ ძნელია უარყო მისი ლოგიკა. რა თქმა უნდა, ბევრ ადამიანს სწორი ქმედებისთვის არ სჭირდება მომავალი სამსჯავროს შიში. მაგრამ ღმერთის წინაშე ყველაფერზე პასუხისგების პერსპექტივა, რა თქმა უნდა, უბიძგებს ადამიანს სწორი საქციელისკენ.

როგორც დავინახეთ, პეტრეს არ ეშინოდა ადამიანები გაეფრთხილებინა იმ სამსჯავროს შესახებ, სადაც მოუწევთ მათ ღმერთის წინაშე წარდგომა, იმიტომ რომ ბიბლია გასაგებად გვეუბნება: ეს მოხდება. მოცემულ კონტექსტში პეტრე საუბრობს უკანასკნელ დღეებზე, სამსჯავროზე, იესოს მეორედ მოსვლაზე და დროზე, როცა "გავარვარებული კავშირნი დაიშლებიან, მიწა და მისი საქმენი, რაც მასზეა, გადაიბუგება" (2პეტრ. 3:10). რაკი ვიცით, რომ ყველანი ცოდვილები ვართ და წინ გველის სამსჯავრო, პეტრე გვეკითხება: "როგორღა უნდა იყოთ წმიდა ქცევასა და ღვთისმოსაობაში?" (2პეტრ. 3:11).

კვირადღე                                                                                                                     11 ივნისი
ავტორიტეტის მემკვიდრეობითობა 

პეტრე აფრთხილებდა თავის მკითხველებს, თუ რა საშიშ სწავლებებს შეხვდება ეკლესია. იგი აფრთხილებს იმათ შესახებ, ვინც თავისუფლებას შეპირდება, მაგრამ ადამიანებს კვლავ ცოდვის მონობაში დააბრუნებს მიუხედავად იმ თავისუფლებისა, რომელიც ქრისტეში მოგვეცა.

სამწუხაროდ, ეს არ არის ერთადერთი ცრუ სწავლება, რომელსაც ეკლესია შეხვდება. მას კიდევ ერთი მოჰყვება. თუმცა, სანამ პეტრე გააფრთხილებს კიდევ ერთი საშიშროების შესახებ, იგი ამბობს შემდეგ სიტყვებს: "ამას უკვე მეორე წერილს გწერთ, საყვარელნო, და ორთავეში შეხსენებით ვაღვიძებ თქვენს წრფელ აზრს, რათა გახსოვდეთ წმიდა წინასწარმეტყველთა მიერ ადრევე თქმული სიტყვები და ჩვენი უფლისა და მაცხოვრის მცნებანი, გადმოცემული თქვენი მოციქულების მიერ" (2პეტრ. 3:1,2).

პეტრეს აზრით, რატომ უნდა დაუგდონ ყური მკითხველებმა მოციქულის სიტყვებს? იხ., აგრეთვე, იოან. 21:15-17.

2პეტრ. 3:1,2-ში პეტრე ახსენებს მათ შთაგონებულ სიტყვებს, რომლებიც მიეცათ "წმიდა წინასწარმეტყველთა" მეშვეობით. ამგვარად, იგი კვლავ მიუთითებს ბიბლიაზე, ძველ აღთქმაზე. იგი თავის მკითხველებს შეახსნებს, რომ მათ გააჩნიათ "უმტკიცესი წინასწარმეტყველური სიტყვა" (2პეტრ. 1:19). მას უნდოდა განემარტა, რომ მათი რწმენის საფუძველს ღვთის სიტყვა წარმოადგენდა. ახალ აღთქმაში არაფერი ადასტურებს იმ აზრს, რომ ძველი აღთქმის წერილები გაუქმდა ან დაკარგა თავისი მნიშვნელობა. პირიქით, ზუსტად ძველი აღთქმა ადასტურებს ახალი აღთქმის ჭეშმარიტებას და პეტრეს სიტყვებს იესოს შესახებ.

უფრო მეტიც, პეტრე ამტკიცებს არსებულ კავშირს ძველი აღთქმის "წმიდა წინასწარმეტყველებსა" და როგორც "უფლისა და მხსნელის მოციქულის" თავის უფლებამოსილებას შორის. იგი კარგად აცნობიერებდა თავის მოწოდებას, რომელიც უფლისგან მიიღო. არ არის გასაკვირი, რომ იგი საუბრობს ასეთი დამაჯერებლობით. მან იცოდა თავისი უწყების წყარო. 

რატომ უნდა იყოს ჩვენს ცხოვრებაში უმაღლესი ავტორიტეტი ღვთის სიტყვა და არა კულტურა, პირადი მსჯელობა ან ინტელექტი? (ბოლოს და ბოლოს, სხვა რომელი მიზეზი აღძრავდა ჩვენში დაგვეცვა მეშვიდე დღე შაბათი, თუ არა ღვთის სიტყვის მოთხოვნილება?)

ორშაბათი                                                                                                                    12 ივნისი
დამცინავნი
პეტრე ცდილობს ჩაბეჭდოს მკითხველის აზროვნებაში "წინასწარმეტყველთა მიერ ადრევე თქმული სიტყვები და ჩვენი უფლისა და მაცხოვრის მცნებანი, გადმოცემული თქვენი მოციქულების მიერ" (2პეტრ. 3:2) და ამის შემდეგ გადადის განსაკუთრებულ გაფრთხილებაზე. შესაძლებელია, რაკი მან იცის, თუ რაოდენ საშიში შეიძლება აღმოჩნდეს ეს სწავლება, ამიტომ უპირისპირებს მას თავისი სიტყვების მთელ ავტორიტეტს. 

წაიკითხეთ 2პეტრ. 3:3,4. რა არგუმენტებს წამოჭრიან სკეპტიკოსები, რომლებიც ეჭვქვეშ აყენებენ ქრისტეს მეორედ მოსვლას?

შესამჩნევი მსგავსებაა მათ შორის, ვინც ავრცელებდა ცრუ სწავლებას თავისუფლების შესახებ და ვინც ეჭვქვეშ აყენებს მეორედ მოსვლას. პირველი ჯგუფი იყო "ხორციელ გულისთქმებს ბილწად აყოლილი" (2პეტრ. 2:10), მაშინ, როცა ისინი, ვინც უარყოფენ ქრისტეს მეორედ მოსვლას, "საკუთარი გულისთქმისამებრ იქცევიან" (2პეტრ. 3:3). ეს არ არის უბრალო დამთხვევა, არამედ კანონზომიერება: ცოდვილი გულისთქმები მიდიან ცრუ სწავლებამდე.

იგი აფრთხილებდა, რომ დამცინავნი, რომლებიც კამათს დაუწყებენ ქრისტიანებს მეორედ მოსვლასთან დაკავშირებით, იკითხავენ: "სად არის მისი მოსვლის აღთქმა?" (2პეტრ. 3:4). ბოლო დღეებზე საუბრისას, პეტრე აღნიშნავს, რომ დამცინავნი გამოიყენებენ უდავო ფაქტს, რომ მრავალი ქრისტიანი დაიღუპა, ხოლო ცხოვრება კვლავ გრძელდება.

ერთი შეხედვით, ეს სულაც არ არის უსაფუძვლო საკითხი. როგორც წერდა ელენ უაითი, წმიდა ხანოქიც კი შფოთავდა იმაზე, რომ მართალიც და უწმიდურიც "იქცევა მტვრად და ეს იქნება მათი აღსასრული" (პატრიარქები და წინასწარმეტყველები, გვ. 85). თუკი ხანოქს, რომელიც წარღვნამდე ცხოვრობდა, აღელვებდა ეს საკითხი, მაშინ რამდენად მწვავე იქნება ეს საკითხი ადამიანებისთვის, რომლებიც ცხოვრობენ ათასობით წლების შემდეგ და რომლებმაც მიაღწიეს "ბოლო დღეებს"? 

და რას ვფიქრობთ ამ საკითზე ჩვენ, მეშვიდე დღის ადვენტისტები? თავად ჩვენი სახელწოდება შეიცვას ქრისტეს მეორედ მოსვლის იდეას. მაგრამ იგი დღემდე არ მოსულა. და ჩვენც გვხვდებიან დამცინავნი, ვისზეც იწინასწარმეტყველა პეტრემ.

პირადი რწმენის გამოცდილებიდან გამომდინარე, რა დამოკიდებულება გაქვთ იმ ფაქტის მიმართ, რომ ქრისტე ჯერ კიდევ არ დაბრუნებულა? იმსჯელეთ თქვენს პასუხებზე საშაბათო ჯგუფში.

სამშაბათი                                                                                                                    13 ივნისი
ერთი დღე, როგორც ათასი წელი
წაიკითხეთ 2პეტრ. 3:8-10. როგორ პასუხობს პეტრე დამცინავთა არგუმენტებს? როგორ გვეხმარება მისი სიტყვები, გავაცნობიეროთ, ჯერ კიდევ რატომ არ დაბრუნებულა ქრისტე?

პეტრე საუბრობს სამყაროს უცვლელობის საკითხზე. იგი თავის მსმენელებს ახსენებს იმ იდეის მცდარობის შესახებ, რომლის თანახმადაც, სამყარო არ შეცვლილა შემქნის შემდეგ (ყურადღება მიაქციეთ, თუ როგორ გამოიყენებს პეტრე ღვთის სიტყვას თავისი არგუმენტების ჩამოსაყალიბებლად). ერთხელ ღმერთმა გაანადგურა დედამიწის მაცხოვრებლები მათი უწმიდურების გამო წარღვნის საშუალებით (იხ. 2პეტრ. 3:6). წარღვნამ სამყაროში გამოიწვია გლობალური ცვლილებები, რისი შედეგები დღესაც ჩანს. პეტრე აგრძელებს, რომ მომავალი განადგურება მოხდება ცეცხლის და არა წყლის მეშვეობით (იხ. 2პეტრ. 3:10).

ასევე პეტრემ დაწერა: "უფლისთვის ერთი დღე არის, როგორც ათასი წელი, ხოლო ათასი წელი, როგორც ერთი დღე" (2პეტრ. 3:8). შესაძლებელია, მისი ეს აზრი მომდინარეობდეს ფს. 89:4-დან: "რადგან ათასი წელი შენს თვალში, ვითარცა გუშინდელი დღე, რომ გადაიარა, და ერთი გუშაგობა ღამისა". სხვა სიტყვებით, დროსთან დაკავშირებით ჩვენი წარმოდგენა არ შეესაბამება უფლის მიერ აღქმას. ამიტომ ფრთხილად უნდა ვიყოთ საკუთარ მსჯელობაში.

ადამიანური თვალსაზრისით გვეჩვენება, რომ ქრისტე აყოვნებს მოსვლას. ღმერთის თვალსაზრისით კი, იგი საერთოდ არ აყოვნებს. სინამდვილეში, როგორც პეტრე ამბობს,  მოგვეცა დამატებითი დრო, იმიტომ, რომ ღმერთი გვიჩვენებს თავის მოთმინებას. მას არ სურს, რომ ვინმე დაიღუპოს (იხ. 2პეტრ. 3:9). ამ დამატებით დროში ბევრს საშუალება მიეცა მოენანიებინა.

მიუხედავად ამისა, პეტრე გვაფრთხილებს, ღმერთის მოთმინება არ უნდა გამოვიყენოთ ბოროტად, რაც გულისხმობს იმას, რომ სამომავლოდ არ გადავდოთ იესოს სასარგებლოდ გადაწყვეტილების მიღება. უფლის დღე ისევე მოულოდნელად მოვა, როგორც ქურდი ღამით. ქურდს იმედი აქვს, რომ ღამის სიბნელეში შეუმჩნეველი დარჩება. თუმცა უფლის დღე ისევე მოვა, როგორც ქურდი ღამით, მაგრამ, ეჭვგარეშეა, მას ყველა შეამჩნევს. "ზეცანი გრგვინვით გადაივლიან, გავარვარებული კავშირნი დაიშლებიან, მიწა და მისი საქმენი, რაც მასზეა, გადაიბუგება" (2პეტრ. 3:10). ამგვარად, პეტრეს უწყება ჰგავს პავლეს სიტყვებს: "აჰა, ახლაა მოწყალების ჟამი, აჰა, ახლაა ხსნის დღე" (2კორ. 6:2).

ოთხშაბათი                                                                                                                  14 ივნისი 

და რა?

ახალგაზრდა ბიჭი ცდილობდა დაემოწმებინა დედის წინაშე. მან მოუყვა მშობელს იესოს სიკვდილისა და მისი დაპირებული დაბრუნების შესახებ. ამაყობდა საკუთარი თავით და ფიქრობდა, რომ შთამაგონებლად საუბრობდა. როცა მორჩა თავის ქადაგებას იესოსა და მის მეორედ მოსვლასთან დაკავშირებით, დედამ გაოცებული სახით შეხედა მას და ჰკითხა: "და რა კავშირი აქვს ამას ჩემთან?"

წაიკითხეთ 2პეტრ. 3:11-13. როგორ პასუხობს პეტრე შეკითხვას: "და რა კავშირშია ეს ჩემთან?" იხ. მათ. 24:43-51.

როგორც უკვე აღინიშნა, თავად სახელწოდება "მეშვიდე დღის ადვენტისტები" გვიჩვენებს, რომ გვწამს ქრისტეს ნამდვილი დაბრუნება. ეს სწავლება არის უპირველესი, მთელი ჩვენი ქრისტიანული რწმენა ამაო იქნებოდა ქრისტეს დაბრუნებისა და მის შემდეგ მოსახდენი მოვლენების გარეშე.

მაგრამ ხომ არ ვდგავართ მათ. 24:43-51-ში ჩაწერილ იგავში არსებული ბოროტი მსახურის შეცდომის განმეორების საშიშროების წინაშე? შესაძლებელია, იგავში აღწერილ ბოროტებას არ ჩავდივართ, მაგრამ საქმე ამაში არ მდგომარეობს (ბოლოს და ბოლოს, ეს იგავია). პირიქით, იგავი გვაფრთხილებს: ჩამოვწევთ თუ არა საკუთარ სტანდარტებს, განსაკუთრებით კი იმაში, რაც ეხება ჩვენს დამოკიდებულებას ახლობლებთან მიმართებაში, და მაშინვე დავემსგავსებით ადამიანებს წუთისოფლიდან, ხოლო უფალში ჩვენი რწმენა გაცივდება.

რა თქმა უნდა, დრო და დრო ვხვდებით იმათ, ვინც ამტკიცებს, რომ თავისი სქემებისა და გამოთვლების წყალობით შეუძლია დაადგინოს ქრისტეს მოსვლის ვადები. მაგრამ მეშვიდე დღის ადვენტისტების მთავარი საშიშროება არ მდგომარეობს ქრისტეს მეორედ მოსვლის ვადების დადგენაში. უფრო მეტად იგი მდგომარეობს იმაში, რომ დროთა განმავლობაში მეორედ მოსვლის აღთქმა აღარ განსაზღვრავს ჩვენს აზროვნებას.

დიახ, რაც უფრო დიდხანს ვცხოვრობთ, მით უფრო ახლოვდება მეორედ მოსვლა. მეორე მხრივ, რაც უფრო დიდხანს ვცხოვრობთ, მით უფრო შორეული გვეჩვენება  მისი დაბრუნების პერსპექტივა და მით უფრო ნაკლებად ზემოქმედებს ჩვენს ყოველდღიურ ცხოვრებაზე. წმიდა წერილი გვაფრთხილებს, რომ არ ვიყოთ თვითდამშვიდებულები. რაკი ვიცით, რომ იესო დაბრუნდება და სამსჯავროს წინაშე აღმოვჩნდებით, უნდა ვიცხოვროთ წმიდა და ღვთისმოსავი ცხოვრებით (იხ. 2პეტრ. 3:11). მეორედ მოსვლის რეალობა, არ აქვს მნიშვნელობა, თუ როდის მოხდება იგი, უნდა მოქმედებდეს ჩვენს ახლანდელ ცხოვრებაზე.

ყოველდღიურ ცხოვრებაში როგორ მოქმედებს მეორედ მოსვლის რეალობა თქვენზე და თქვენს აზროვნებაზე? რას გეუბნებათ თქვენი პასუხი თქვენს ცხოვრებასა და რწმენაზე?

ხუთშაბათი                                                                                                                  15 ივნისი
საბოლოო მოწოდება
პეტრე თავის წერილს ასრულებს მოწოდებით: ვიცხოვროთ მართალი ცხოვრებით და ვეცადოთ არ ავყვეთ "ურჯულოთა ცდომილებებს" (2პეტრ. 3:17). ეს გზავნილი შეგვეძლო დაგვენახა მთელი წერილის განმავლობაში.

წაიკითხეთ 2პეტრ. 3:14-18. ვის მიმართავს პეტრე და რის შესახებ აფრთხილებს?

აღსანიშნავია, რომ პეტრე თავის წერილს ამთავრებს "ჩვენი საყვარელი ძმის პავლეს" წერილზე დაყრდნობით (2პეტრ. 3:15). პავლეც ასევე წერდა, რომ მშვიდად უნდა ეცხოვრათ იესოს მეორედ მოსვლის მოლოდინის პერიოდში და რომ გამოემუშავებინათ მართალი ცხოვრების ჩვევები (იხ. რომ. 2:4; 12:18; ფილიპ. 2:12).

პავლეს წერილებზე დაყრდნობა გვიჩვენებს, რომ მისი წერილები ავტორიტეტულად ითვლებოდა ქრისტიანული ეკლესიის ჩამოყალიბებისთანავე. უცნობია, პეტრეს მხედველობაში ჰქონდა ერთად აღებული პავლეს ყველა წერილი, რომელიც ახალ აღთქმაშია დღეს მოთავსებული, თუ ზოგიერთი მათგანი. მიუხედავად ამისა, პეტრეს კომენტარი გვიჩვენებს, რომ პავლეს წერილები დიდად ფასობდა.

და ბოლოს, პეტრე ამტკიცებს, რომ პავლეს წერილები შეიძლება არასწორად იყოს განმარტებული "სხვა წერილების მსგავსად". ბერძნული სიტყვა "გრაფა" სიტყვასიტყვით ნიშნავს "დამწერლობას", მაგრამ მოცემულ კონტექსტში იგი უცილობლად ნიშნავს "წმიდა წერილს" ანუ მოსესა და სხვა წინასწარმეტყველთა წიგნებს. ეს უპირველესი მტკიცებულებაა იმისა, რომ პავლეს წერილები თავისი ავტორიტეტულობით უტოლდებოდა ძველ აღთქმას.

თუკი გავითვალისწინებთ იმას, რასაც ადრე ვკითხულობდით იმ ცრუმასწავლებლების შესახებ, რომლებიც თავისუფლებას პირდებიან, მაშინ არ არის რთული წარმოსადგენი ის ადამიანები, რომლებიც პავლეს წერილებს არასწორად განმარტავენ თავისუფლების, მადლის შესახებ და ამით ამართლებენ თავიანთ ცოდვილ ქმედებებს. პავლე ხაზს უსვამდა ჭეშმარიტებას რწმენით გამართლების შესახებ (იხ. რომ. 3:21,22), მაგრამ მისი ნაშრომები ადამიანებს უფლებას არ აძლევს შესცოდონ (იხ. რომ. 6:1-14). თავად პავლეც შეხვედრია რწმენით გამართლების შესახებ სწავლების მცდარ განმარტებას. პეტრე აფრთხილებს: ის, ვინც ამახინჯებს მოციქულის ნაშრომებს, საკუთარ სიცოცხლეს არ უფრთხილდება (იხ. 2პეტრ. 3:16). 

რა გადაწყვეტილებები დაგეხმარებათ იცხოვროთ იმ ცხოვრებით, რომლისკენაც მოწოდებულნი ვართ იესო ქრისტეში? შეგიძლიათ თუ არა მიიღოთ მსგავსი გადაწყვეტილება ახლავე?

პარასკევი                                                                                                                    16 ივნისი
შემდგომი გამოკვლევისათვის
შეიძლება გვეჩვენებოდეს, რომ იესო ძლიერ აყოვნებს მეორედ მოსვლას. ქრისტემ, რა თქმა უნდა, იცოდა, რომ ასე ვიფიქრებდით და ამიტომ ზოგიერთ იგავში გაგვაფრთხილა, რომ ფრთხილად და ფხიზლად ვყოფილიყავით. ერთ-ერთი იგავი არის ორ მსახურზე, რომელიც ჩაწერილია მათ. 24:45-51-ში (ნახსენებია ოთხშაბათი დღის გაკვეთილში). ორივე მსახური ელოდა თავისი ბატონის დაბრუნებას, მაგრამ მივიდნენ ორ სხვადასხვა დასკვნამდე. ერთმა გადაწყვიტა ყოველთვის მზად ყოფილიყო ბატონის მოსვლისთვის, მეორემ კი შეყოვნება აღიქვა, როგორც უფლებად, რომ უწმიდურად მოქცეულიყო.

"ჩვენ უნდა ვიფხიზლოთ, რადგან არ ვიცით უფლის მოსვლის ზუსტი დრო. "ნეტარ არიან ის მონები, რომლებსაც შინ დაბრუნებული ბატონი ფხიზლებს ნახავს" (ლუკ. 12:37). უფლის ერთგულნი უქმად არ სხედან უფლის მოლოდინში, ვინაიდან ქრისტეს მოსვლის მოლოდინი ნიშნავს ამცნო ადამიანებს: ეშინოდეთ ღვთისა და მისი სამსჯავროსი ურჯულოებათა გამო; დაარწმუნო იმაში, რომ უფლის ამ მოწყალების უარყოფა დამღუპველია. უფლის მომლოდინენი იწმიდებიან უფლის სიტყვით და მორჩილებით, სერიოზულად შრომობენ და ფხიზლობენ" (ე. უაითი. ქრისტე - წუთისოფლის იმედი, გვ. 634).

კითხვები მსჯელობისათვის:

1.
იმსჯელეთ ჯგუფში ორშაბათი დღის შეკითხვებზე მეორედ მოსვლასთან დაკავშირებით. როგორ ვრეაგირებთ იმასთან დაკავშირებით, რომ ქრისტე ჯერ არ დაბრუნებულა? რა შეგვიძლია ვისწავლოთ მოსმენილი პასუხებიდან?

2.
რომელი ადვენტისტური დოქტრინა, პრაქტიკა და შეხედულება ემყარება მხოლოდ ღვთის სიტყვას და არ არის განპირობებული კულტურით ან ტრადიციით?

3.
გაკვეთილის შესწავლისას დავრწმუნდით, რომ პეტრე აკავშირებს ცოდვილ მიდრეკილებებსა და გულისთქმებს ცრუსწავლებებთან. გაკვეთილში წერია: "ეს არ არის უბრალო დამთხვევა, არამედ კანონზომიერებაა: ცოდვილ გულისთქმებს ცრუ სწავლებამდე მივყავართ". რით აიხსნება მსგავსი კანონზომიერება?

4.
ალბერტ ეინშტეინმა ქვეყნიერებას წარუდგინა საოცარი იდეა იმის შესახებ, რომ დრო არ არის აბსოლუტური. ანუ იმისდა მიხედვით, თუ სად იმყოფებით და რამდენად სწრაფად მოძრაობთ, თქვენი ათვლის სისტემის დრო განსხვავებული იქნება სხვა ადამიანის ათვლის სისტემისგან. დრო არის საიდუმლო განზომილება, ბოლომდე არ გვესმის, თუ როგორ მოქმედებს იგი. როგორ გვეხმარება ეს აზრი გავაცნობიეროთ, რომ დროის ღმერთისეული აღქმა განსახვავებული იქნება ჩვენგან, განსაკუთრებით კი ქრისტეს დაბრუნების კონტექსტში?

გაკვეთილი 13                                                                                                     17 - 23 ივნისი
პეტრეს პირველი და მეორე წერილის მთავარი თემები
გამოსაკვლევად შემოთავაზებული ბიბლიური მუხლები: ეს. 53:5,6,9; ლევ. 16:16-19; ლევ. 11:44; რომ. 13:1-7; 1კორ. 14:40; 2ტიმ. 3:16.

სამახსოვრო მუხლი: "რომელმაც ჩვენი ცოდვები თვითონვე აზიდა ძელზე თავისი სხეულით, რათა ცოდვისათვის მკვდრებმა სიმართლისათვის ვიცოცხლოთ; ვისი ჭრილობებითაც თქვენ განიკურნეთ" (1პეტრ. 2:24).

პეტრეს პირველი და მეორე წერილი დაიწერა პრაქტიკული მიზნისთვის. პეტრე თავის პირველ წერილში განიხილავს დევნის პრობლემას, რომელსაც აწყდებოდნენ ქრისტიანები. მეორე წერილში მოციქული ყურადღებას ამახვილებს ცრუმასწავლებლების პრობლემაზე. პეტრემ დაწერა ძალითა და ხელმწიფებით და ცდილობდა გაემხნევებინა თავისი მკითხველები, ასევე გაეფრთხილებინა ისინი მომავალი სიძნელეების შესახებ.

მნიშვნელოვანია ის, რომ პეტრე ორივე საკითხს ღვთისმეტყველური კუთხით უდგება. დევნით გამოწვეულმა ტანჯვამ პეტრე მიიყვანა იესოს სიკვდილისა და ტანჯვის განხილვამდე, ეს ყველაფერი კი იყო ჩვენი გადარჩენის შედეგი. ცრუმასწავლებლები იესოს დედამიწაზე დაბრუნების დროს დაინახავენ სამსჯავროს რეალობას. ეს ზოგიერთი იმ თემათაგანია, რომელთა შესახებაც პეტრე საუბრობს თავის ორ წერილში.

ბოლო გაკვეთილში დაწვრილებით განვიხილავთ ხუთ თემას, რომელთა შესახებაც წერდა პეტრე: იესოს ტანჯვა ჩვენი გულისთვის; ჩვენი კონკრეტული პასუხი იმაზე, რომ ვიცით, ღმერთი განიკითხავს ჩვენს ქმედებებს საბოლოო სამსჯავროზე; ჩვენი იმედი, რომ იესო მალე დაბრუნდება; წესრიგი საზოგადოებასა და ეკლესიაში; წმიდა წერილის ხელმძღვანელობა ჩვენს ცხოვრებაში.

კვირადღე                                                                                                                            18 ივნისი
ტანჯვა, იესო და გადარჩენა
წაიკითხეთ შემდეგი მუხლები და ყურადღება მიაქციეთ იმას, თუ რას გვამცნობს ისინი გადარჩენის შესახებ:

1პეტრ. 1:2

1პეტრ. 1:8,9

1პეტრ. 1:18,19

1პეტრ. 2:22-25

1პეტრ. 3:18

როგორც წესი, პეტრე გადარჩენაზე საუბრობს იესოს ტანჯვის, ცოდვილისათვის შენაცვლებითი მსხვერპლის განხილვის კონტექსტში. მაგალითად, როცა პეტრე წერს იესოს ტანჯვის შესახებ 1პეტრ. 2:22-24-ში, იგი გამოიყენებს ეს. 53:5,6,9-ის მსგავს ენას. სიტყვები "რომელმაც ჩვენი ცოდვები თვითონვე აზიდა ძელზე თავისი სხეულით, რათა ცოდვისათვის მკვდრებმა სიმართლისათვის ვიცოცხლოთ; ვისი ჭრილობებითაც თქვენ განიკურნეთ" (1პეტრ. 2:24) გადმოგვცემს შენაცვლებითი მსხვერპლის იდეას.

ძველ აღთქმაში აღწერილ მრავალ მსხვერპლშეწირვაში ცოდვილს მსხვერპლი მოჰყავდა ტაძარში და ხელს ასხამდა მას. ამ სიმბოლური ქმედების საშუალებით ცოდვა გადადიოდა ცოდვილიდან ცხოველზე, რომელიც შემდეგ ცოდვილი ადამიანის მაგივრად იკვლებოდა (იხ. ლევ. 4:29,30,33,34; 14:10-13). ისრაელიანთა ცოდვებით გაუწმიდურებული სამსხვერპლო განიწმიდებოდა გამოსყიდვის დღეს (იხ. ლევ. 16:16-19).

მსხვერპლის სისხლი მნიშვნელოვან როლს თამაშობდა ცოდვის გამოსყიდვაში. ქრისტიანები დახსნილნი არიან იესოს ძვირფასი სისხლით (იხ. 1პეტრ. 1:18,19). პავლე ასევე საუბრობს ჩანაცვლებაზე: იესო, რომელმაც არ იცოდა ცოდვა, ცოდვად იქცა ჩვენი გულისთვის (იხ. 2კორ. 5:21). როგორც ნათქვამია 1პეტრ. 3:18-ში, ქრისტე იტანჯა ჩვენი ცოდვებისათვის, მართალი (იესო) უსამართლოთათვის (ჩვენთვის).

როგორც პავლე რომ. 3:21,22-ში, ასევე პეტრეც ხაზს უსვამს რწმენის აუცილებლობას. იგი თავის მკითხველებს ეუბნება: "ვინც არ გინახავთ [იესო] და გიყვართ… თქვენი რწმენით აღწევთ სულების ხსნას" (1პეტრ. 1:8,9). შეუძლებელია ხსნა დაიმსახურო ღვთისმოსავი ქმედებით, არამედ იგი გვეძლევა მაშინ, როცა გვწამს ის, რაც ჩვენთვის მოიმოქმედა იესომ  და მას ვიღებთ, როგორც ჩვენს პირად მხსნელს". დარწმუნებულობას ვპოვებთ მასში და არა საკუთარ თავში. საკუთარი თავის იმედი რომ გვქონოდა, განა ეს ნამდვილი დარწმუნებულობა იქნებოდა?

იესო, ჩვენი შენაცვლებითი მსხვერპლი, რატომ არის გადარჩენის უდიდესი იმედი? როგორ გვამხნევებს ეს საოცარი ჭეშმარიტება?

ორშაბათი                                                                                                                    19 ივნისი
როგორ უნდა ვიცხოვროთ?

თემა, რომელსაც პეტრე ყველაზე ხშირად მიმართავს, ჩამოყალიბებულია შემდეგ შეკითხვაში: "თუკი ყველაფერი ასე დაინგრევა, როგორღა უნდა იყოთ წმიდა ქცევასა და ღვთისმოსაობაში?" (2პეტრ. 3:11).

წაიკითხეთ შემდეგი მუხლები. რას გვეუბნება პეტრე ქრისტიანული ქცევის შესახებ? 1პეტრ. 1:15-17,22; 1პეტრ. 2:1; 1პეტრ. 3:8,9; 1პეტრ. 4:7-11; 2პეტრ. 3:11.

პეტრე თავის წერილებში არაერთხელ განიხილავს ქრისტიანული ქცევის თემას და გარკვეული აზრები რამდენჯერმე მეორდება. პირველ რიგში, პეტრე ორჯერ უსვამს ხაზს ღვთის სამსჯავროსა და ქრისტიანული ქცევის ურთიერთკავშირს (იხ. 1პეტრ. 1:17 და 2პეტრ. 3:11). ღმერთი განიკითხავს ყოველი ადამიანის საქციელს. ამიტომ ქრისტიანი უნდა ცხოვრობდეს წმიდა ცხოვრებით.

მეორე, პეტრე რამდენჯერმე აღნიშნავს, რომ ქრისტიანები წმიდები უნდა იყვნენ. ძველ აღთქმაში სიწმიდეები გამოიყენებოდა ტაძარში მსახურებისთვის (იხ. გამ. 26:34; 28:36; 29:6,37) ან ღვთის კონკრეტული მიზნებისთვის (მაგალითად, შაბათი დაბ. 2:3-ში). სინამდვილეში, ღვთის გეგმა მდგომარეობდა იმაში, რომ მისი ერი უნდა ყოფილიყო წმიდა, როგორც თავად არის წმიდა. ამაზე პეტრეც საუბრობდა (იხ. ლევ. 11:44; 19:2; 1პეტრ. 1:15,16). გამოყოფის პროცესს ეწოდება "განწმედა" და პეტრეს სურდა, რომ მისი წერილის მკითხველები განწმედილიყვნენ სულიწმიდით და ყოფილიყვნენ იესოს მორჩილები (იხ. 1პეტრ. 1:2).

მესამე, პეტრე აკონკრეტებს, თუ როგორ უნდა მოიქცნენ განწმედილები. ისინი უნდა გათავისუფლდნენ ბოროტებისაგან, მზაკვრობისგან, პირფერობისაგან, შურისა და ავსიტყვაობისგან (იხ. 1პეტრ. 2:1). უნდა იყონ ერთი აზრისანი, ძმათმოყვარენი და თავმდაბალნი (1პეტრ. 3:8,9). მათში უნდა გამოირჩეოდეს კეთილი თვისებები, ღვთისმოსაობა და სიყვარული (იხ. 2პეტრ. 1:5-7). მუდმივ სიყვარულში უნდა იმყოფებოდნენ (იხ. 1პეტრ. 4:7-11) და ბოლოს, პეტრე თავის მსმენელებს მოუწოდებს ყველა თავიანთი საზრუნავი იესოს მიანდონ (იხ. 1პეტრ. 5:7).

როგორ შეგვიძლია აღვძრათ ერთმანეთი ვიცხოვროთ ისეთი ცხოვრებით, რომლისკენაც პეტრე მოგვიწოდებს თავის წერილებში და, ამავდროულად, თავი ავარიდოთ განკითხვას?

სამშაბათი                                                                                                                    20 ივნისი
მეორედ მოსვლის იმედი
წაიკითხეთ შემდეგი მუხლები და ყურადღება მიაქციეთ იმას, თუ რა არის ნათქვამი მომავალი მოვლენების შესახებ:

1პეტრ. 1:4

1პეტრ. 1:17

1პეტრ. 4:5,6

1პეტრ. 4:17

2პეტრ. 3:1-10

დევნა იყო ერთ-ერთი მთავარი პრობლემა მათთვის, ვინც პირველად კითხულობდა და ისმენდა პეტრეს პირველ წერილს. პეტრე ამშვიდებს თავის მკითხველებს და ეუბნება, რომ მიუხედავად დევნით გაძნელებული მათი ცხოვრებისა, ზეცაში ელოდებათ ჯილდო, რომელშიც ვერავინ შეეცილებათ. პეტრე თავისი პირველი წერილის დასაწყისში აღნიშნავს, რომ ქრისტიანებს აქვთ უხრწნელი მემკვიდრეობა, რომელიც მათთვის ზეცაში ინახება (იხ. 1პეტრ. 1:4).

პეტრე განსაკუთრებულად ხაზს უსვამს ორ მოვლენას, რომელიც მომავალში მოხდება: საბოლოო სამსჯავრო და ბოროტების ცეცხლით განადგურება. სხვა სიტყვებით, იგი გვიჩვენებს, მიუხედავად იმისა, რომ მათ დევნიან, სამართლიანობა გაიმარჯვებს და მორწმუნეები მიიღებენ თავიანთ საუკუნო ჯილდოს.

პეტრე სამსჯავროს ახსენებს სამ სხვადასხვა შემთხვევაში (იხ. 1პეტრ. 1:17; 4:5,6,17). იგი ამბობს, რომ მამა ღმერთი მიუკერძოებლად განიკითხავს ყველა ადამიანს მათი საქმეების შესაბამისად (იხ. 1პეტრ. 1:17). იგი აღნიშნავს, რომ თავად იესო განიკითხავს ცოცხლებსა და მკვდრებს (იხ. 1პეტრ. 4:5). ასევე დამაინტრიგებლად გვიცხადებს, რომ სამსჯავრო დაიწყება ღვთის სახლიდან (იხ. 1პეტრ. 4:17).

გარდა ამისა, პეტრე ხაზს უსვამს, რომ უწმიდურები განადგურდებიან ცეცხლოვანი სტიქიით, რომელიც მოიცავს მთელ დედამიწას (იხ. 2პეტრ. 3:7).

გზადაგზა მოციქული პასუხს სცემს ქრისტეს მეორედ მოსვლაში დაეჭვებულ ადამიანებს (იხ. 2პეტრ. 3:1-10). იგი განმარტავს, რომ უფალი სულგრძელია, რათა რაც შეიძლება მეტმა ადამიანმა მოინანიოს და გადარჩეს. ასევე მიუთითებს იმაზე, რომ მომავალი განკითხვის გარდაუვალობამ უნდა დააფიქროს თითოეული ადამიანი, იცხოვროს წმიდა და უმწიკვლო ცხოვრებით.

მას შემდეგ, რაც პეტრე ყურადღებას ამახვილებს არსებულ საკითხებზე და პრაქტიკულ ქრისტიანულ ცხოვრებაზე, იგი თავის მკითხველებს მიუთითებს მათი იმედის საგანზე. ამიტომ, როგორიც არ უნდა იყოს ცხოვრებისეული მდგომარეობა მოცემულ მომენტში, ისინი უნდა გაიზარდონ რწმენასა და მორჩილებაში.

რატომ უნდა ვიზრდებოდეთ რწმენასა და მორჩილებაში, მიუხედავად ჩვენი ცხოვრებისეული მდგომარეობისა? გაქვთ თუ არა ამის ალტერნატივა?

ოთხშაბათი                                                                                                                  21 ივნისი
წესრიგი საზოგადოებასა და ეკლესიაში
წაიკითხეთ შემდეგი მუხლები. რას გვამცნობს პეტრე სახელმწიფო ძალაუფლებისა და საეკლესიო ხელმძღვანელობის მნიშვნელოვნებაზე? რა დამოკიდებულება უნდა ჰქონდეთ ქრისტიანებს ამ ინსტიტუტების მიმართ? როგორ უნდა მივუსადაგოთ დღეს მისი სიტყვები ჩვენს შემთხვევას, მიუხედავად იმისა, თუ სად ვცხოვრობთ?

1პეტრ. 2:11-21

1პეტრ. 5:1-5

პეტრე ცხოვრობდა იმ დროში, როცა ქრისტიანებს მუდმივად დევნიდა სახელმწიფო და რელიგიური ხელისუფლება. ეს ფაქტი განსაკუთრებულ მნიშვნელობას ანიჭებს პეტრესა და პავლეს სიტყვებს ძალაუფლების მქონე ინსტიტუტების მიმართ შესაბამისი დამოკიდებულების შესახებ (იხ. 1პეტრ. 2:13-17; რომ. 13:1-7). მოციქულთა გაგებით, ხელისუფლება ინიშნებოდა თავად ღმერთის მიერ, რათა გადაეჭრა ბოროტების საკითხი. რა თქმა უნდა, არის შემთხვევები, როცა თავად ხელისუფლება ხდება ბოროტების განსახიერება. ქრისტიანები ამას განიცდიდნენ ჯერ კიდევ პეტრეს დღეებში და გარემოება შემდეგ წლებში უფრო მეტად უარესდებოდა.

მაგრამ მთლიანობაში, იდეა იმაში მდგომარეობს, რომ სამართლიანი ძალაუფლება არის წესრიგის შენარჩუნების ხელსაწყო და უსაფრთხოების გარანტი. დღესაც ვხედავთ იმის მაგალითებს, თუ როგორ თელავენ კანონსა და წესრიგს და საჭიროა ხელისუფლების ჩარევა, რათა გამოსწორდეს ვითარება. კარგი ხელისუფლება კაცობრიობისთვის წარმოადგენს ღვთის ერთ-ერთ კურთხევას. 

ეჭვგარეშეა, პეტრე იზიარებს პავლეს შეხედულებებს, რომ ძალიან მნიშვნელოვანია ეკლესიას გააჩნდეს კარგი ხელმძღვანელობა. პავლე ამტკიცებს, რომ ეკლესიის მსახურებებში "ყველაფერი შესაფერისად და წესიერად უნდა ხდებოდეს" (1კორ. 14:40). პეტრე მიმართავს ეკლესიის ლიდერებსაც: "მწყემსეთ ღვთის სამწყსო, რომელიც თქვენს შორისაა" (1პეტრ. 5:2). ეს უნდა აკეთონ თავმდაბლობითა და მზრუნველობით. ადგილობრივ ეკლესიებს სჭირდება კარგი ხელმძღვანელობა. კარგი ლიდერები გამოიმუშავებენ ხედვას და უზრუნველყოფენ ქმედებათა შეთანხმებულობას, რათა საშუალება მისცენ სხვებს გამოიყენონ თავიანთი სულიერი ნიჭები ღმერთის განსადიდებლად.

1პეტრ. 5:5-ში პეტრე გვირჩვეს შევიმოსოთ თავმდაბლობით. პირადად თქვენ რისი გაკეთება შეგიძლიათ, რათა გამოხატოთ თავმდაბლობა და სიბრძნე სხვა ადამიანებთან ურთიერთობაში?

ხუთშაბათი                                                                                                                  22 ივნისი
წმიდა წერილის უმთავრესობა
წაიკითხეთ შემდეგი მუხლები. რას გვამცნობს ისინი ბიბლიის როლის შესახებ ჩვენს ცხოვრებასა და რწმენაში?

1პეტრ. 1:10-12

2პეტრ. 1:16-20

2პეტრ. 3:2

2პეტრ. 3:16

პეტრე თავის მეორე წერილში უპირისპირდება ცრუმასწავლებლებს. იგი მკითხველის ყურადღებას მიმართავს ორ ავტორიტეტულ წყაროსკენ: "რათა გახსოვდეთ წმიდა წინასწარმეტყველთა მიერ ადრევე თქმული სიტყვები და ჩვენი უფლისა და მაცხოვრის მცნებანი, გადმოცემული თქვენი მოციქულების მიერ" (2პეტრ. 3:2). დღეს ჩვენც შეგვიძლია მივმართოთ "წმიდა წინასწარმეტყველთა" სიტყვებს ანუ ძველ აღთქმას. ასევე გაგვაჩნია მოციქულების შთაგონებული მოწმობა, რომელიც გაცხადებულია ახალ აღთქმაში. მათემ, მარკოზმა, ლუკამ და იოანემ დაგვიტოვეს იესოს ცხოვრების, სიკვდილისა და აღდგომის ისტორია. მოციქულთა საქმეების წიგნში აღწერილია მოციქულთა საქმიანობა. და, რა თქმა უნდა, შეგვიძლია წავიკითხოთ თავად მოციქულების შთამაგონებელი სიტყვები. პავლე დამაჯერებლად წერს ღვთის სიტყვის ავტორიტეტის შესახებ (იხ. 2ტიმ. 3:16). ასევე პეტრეც მიმართავს მკითხველის ყურადღებას წმიდა წერილისკენ, როგორც რწმენისა და მორალის ავტორიტეტული წყაროსკენ. 

2პეტრ. 3:16-ში მოციქული აფრთხილებს თავის მკითხველსა და მსმენელს, რომ, თუმცა ღვთის სიტყვა ჭეშმარიტების წყაროა, მაგრამ სულიწმიდის გარეშე შეიძლება ეს ჭეშმარიტებაც არასწორად იქნეს გაგებული. და ამან შეიძლება სავალალო მდგომარეობამდე მიგვიყვანოს. 

პეტრეს სიტყვები გვახსენებს ბიბლიის შესწავლის ძირითადი პრინციპების შესახებ. წმიდა წერილში ნებისმიერი მუხლი ლოცვით უნდა წავიკითხოთ. უნდა გავითვალისწინოთ მთელი თავის, წიგნის და ხან მთელი ბიბლიის კონტექსტიც კი. რას გულისხმობდა ავტორი, როცა წერდა ამას? ეს მუხლი უნდა განვიხილოთ ისტორიული მოვლენების ჭრილში (პეტრეს პირველი და მეორე წერილების შემთხვევაში, ეს იყო რომის იმპერია ჩვ. წ. პირველი საუკუნე). ბიბლიის კითხვისას უნდა ვეძიოთ სულიერი ხედვა და გავაცნობიეროთ, რომ ხსნა მიიღწევა მხოლოდ ქრისტეს სიკვდილის წყალობით (იხ. 1პეტრ. 1:10-12). და ბოლოს, წაკითხვისას იგი უნდა დავუკავშიროთ ჩვენს ცხოვრებას. რა ჭეშმარიტების გახსნა სურს ჩემთვის უფალს? როგორ შემიძლია გამოვიყენო წაკითხული სიტყვა საკუთარ ცხოვრებაში, რათა ჩემი წვლილი შევიტანო ღვთის სასუფევლის აღშენებაში?

პარასკევი                                                                                                                    23 ივნისი
შემდგომი გამოკვლევისათვის
ღვთისმეტყველური ცნებებით აღსავსე პავლეს წერილები მნიშვნელოვან ყურადღებას უთმობს ქრისტიანულ ცხოვრებას და იმას, თუ როგორ უნდა მოვექცეთ ერთმანეთს. სხვა სიტყვებით, უნდა ვიცოდეთ, თუ რა ჭეშმარიტებაა იესოში. მაგრამ, რაც უფრო მეტად მნიშვნელოვანია, უნდა ვცხოვრობდეთ ამ ჭეშმარიტების შესაბამისად. დასაწყისშივე პეტრე ამბობს დიდებულ სიტყვებს: "რაკი ჭეშმარიტებისადმი დამორჩილებით განიწმიდეთ თქვენი სულები უთვალთმაქცო ძმათმოყვარეობისათვის: სუფთა გულით შეიყვარეთ ერთმანეთი მტკიცედ" (1პეტრ. 1:22). ყურადღება მიაქციეთ იმას, თუ როგორ აკავშირებს იგი ჩვენი სულების განწმედას ჭეშმარიტებისადმი მორჩილებასთან. ჭეშმარიტება გარდაგვქმნის და გვაქცევს ადამიანებად, რომლებსაც ერთმანეთი გამუდმებით უყვართ და თან "სუფთა გულით". მორჩილება, გულის სისუფთავე და სიყვარული - ეს სამივე კომპონენტი ერთმანეთთან არის დაკავშირებული. ეს არის იდეალი, რომლისკენაც უნდა ვისწრაფოდეთ. წარმოიდგინეთ, როგორ შეიცვლებოდა ჩვენი ცხოვრება და ჩვენი ეკლესიები, თუკი დავემორჩილებოდით ამ დარიგებას? დაფიქრდით, როგორ იმოქმედებდა ეს ეკლესიის ერთიანობაზე. "ძმებო, წაიღებთ თუ არა თან ქრისტეს სულს, როცა დაუბრუნდებით თქვენს სახლებსა და ეკლესიას? განთავისუფლდებით თუ არა ურწმუნოებისა და კრიტიკისაგან? ჩვენი ერი უახლოვდება ისეთ დროს, როცა ყველაზე მეტად უნდა გავერთიანდეთ და ერთხმად ვიშრომოთ. ერთიანობაშია ჩვენი ძალა" (ე. უაითი. რჩეული უწყებები, ტ. 2, გვ. 373,374).

კითხვები მსჯელობისათვის:

1.
2პეტრ. 3:12-ში მოციქული წერდა: "რაკი ელით და ესწრაფით ღვთის მოსვლის დღეს, როცა ალმოდებული ცანი დაირღვევიან, ხოლო კავშირნი დაიწვებიან და დადნებიან". როგორ შეგვიძლია მოვაახლოვოთ ღვთის დღის ანუ მეორედ მოსვლის დადგომა?

2.
ვამბობთ, რომ ბუნება ღვთის "მეორე წიგნია". სამწუხაროდ, იგი ისევე, როგორც უფლის პირველი წიგნი (ბიბლია), შეიძლება არასწორად განიმარტოს. მაგალითად, ბევრმა ადამიანმა ბუნებიდან ამოშალა ჩანაფიქრისა და განსაზღვრული მიზნის უწყება და ჩაანაცვლა იგი შემთხვევითი მუტაციისა და ბუნებრივი შერჩევის დარვინის თეორიით. გვეუბნებიან, რომ სამყარო არ შექმნილა განსაზღვრული ჩანაფიქრის მიხედვით. ამ შემთხვევაში, როგორ უნდა წავიკითხოთ და რა ინტერპრეტაცია უნდა გავუკეთოთ ბუნების წიგნს? რა შეუძლია მას გვასწავლოს ღმერთის შესახებ და რა არ შეუძლია? რით შეუძლია დაგვეხმაროს პირველი წიგნი, რათა გავაცნობიეროთ მეორე? რა ხდება, როცა ბუნების ჩვენეული აღქმა ეწინააღმდეგება ბიბლიურ შემეცნებას?

